
	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

Орчуулсан Бүрэнханы П.Чойжил

	Улаанбаатар 2001 он 

	 

	 

	 

	Декамерон нэртэй, Галеотто хунтайз хочтой ном эхэлж байна.

	 

	Энэхүү номд долоон бүсгүй, гурван залуу эрийн арван өдөр хүүрнэсэн зуун туурь бий.



	



	УДИРТГАЛ

	 

	Зовлонтныг энэрэн өрөвдөх нь жинхэнэ хүн ёсны шинж билээ. Хэдийгээр аливаа хүнд ийм шинж байх ёстой боловч бид юуны өмнө өөрөө хайр халамжийг хүсэн мөрөөдөж, хэн нэгний хайр халамжийг хүртэж байсан хүнээс хайр халамж эгээрэн горилох нь зүй биз ээ. Би бол чухамхүү хүнээр халамжлуулбал зохих, хайр халамжийг хүндэтгэн баярлаж явдаг хүний нэг. Орь залуу наснаас эхлэн сүүлийн үеийг хүртэл миний цээжнээ өнгөцхөн бодоход миний өчүүхэн доод хувь тавиланд үл тэнцэх ер бишийн эрхэм дээд, ариун журамт халуун хайрын гал дүрэлзэж байсан бөгөөд үүнийг минь мэдэх ухаантай хүмүүс намайг магтан ихэд сайшаадаг байсан ч гэсэн аймаар муухай зовлон үзэж өнгөрүүлсэн минь амраг бүсгүйн хатуу сэтгэлтэйгээс болоогүй, миний өөрийн хэтэрхий омголон хөөрүүгээс, горь алдуулсан биелшгүй хүсэл тачаалдаа автан тэсэхүйеэ бэрх энэлэн шаналж байснаас болсон юм. Намайг ийнхүү гашуун зовлон амсаж байтал сайн нөхрийн зугаатай яриа, сэтгэл тайтгаруулах үг үлэмжийн их тус болж, гагцхүү үүний ачаар би амьд мэнд тэсэж үлдсэн гэж гүнээ итгэж явдаг. Биелшгүй их санаагаа давж гарах гэсэн миний өөрийн хүсэл эрмэлзэл, сайн нөхдийн сануулга ятгалга, олны шившиг болохын айдас, аминд халтай адал явдлын аль нь ч унтраах юм уу, ядахдаа намхруулж дийлээгүй гал халуун хайр дурлал минь энэ хорвоогийн юм бүхэн эцэс төгсгөлтэй байх тийм хөдөлбөргүй хууль засаг тогтоож өгсөн, өөрөө эцэс төгсгөлгүй мөнх түүний бошиг тааллаар цаг улиран өнгөрөхөд аяндаа замхран алга болж, одоо түүнээс цээжний минь дотор хайр дурлалын хязгаар хярхаггүй их далайд алс хол аялж гийгүүлээгүй хүмүүст төрдөг сэтгэлийн адил баясгалант сэрэл сэтгэгдэл төдийхөн үлдээд урьд намайг хэчнээн их зовоож шаналгадаг байсан бол одоо зовлон шаналал нэгэнт өнгөрч, дуртгал нь мөн төдий чинээ амттайхан байх болжээ.

	Хэдийгээр эдүгээ миний гуниг гутрал намдсан ч миний өмнөөс сэтгэлээ чилээж байсан, надад элэгтэй буянт хүмүүсийн хайр халамжийг би мартаагүй, ер үүнийг үхэн үхтэл мартахгүй гэж бат итгэж байна. Хүний ачийг санаж байх нь буянт сайн сэтгэлийн дотроос хамгийн магтууштай нь бөгөөд ачийг үл мэдэх хүнийг туйлын хатуу буруушаавал зохих учир хойч өдөр намайг хэн ч ачийг үл мэдэх хүн хэмээн зэмлэж чадахгүй болгохын тулд би одоо нэгэнт эрх чөлөөтэй болсон болохоор ачийг ачаар хариулъя, намайг дэмжин тэтгэж байсан хүмүүсийг эс гэхэд ядахдаа сэтгэлийн чилээтэй хүмүүсийг өчүүхэн чадлын хирээр зугаацуулъя гэж бодлоо.

	Урьд намайг дэмжин тэтгэж байсан хүмүүс бол ухаалаг хэрсүүгийн хүчинд юм уу, хувь заяаны эрхээр үүнийг онц хэрэгсэхгүй байж болох билээ. Хэдийгээр миний дэмжин тайтгаруулахын ач тус бага байж болох ч гэсэн гол нь үүнийг бусдаас илүү хүсэн хүлээж байгаа хүмүүсийг дэмжин тайтгаруулах хэрэгтэй гэж бодож байна. Энэ нь тэдэнд юу юунаас илүү тус болж, тэд үүнийг хэн хэнээс илүү тоож үнэлэх болно.

	Ийнхүү хүний сэтгэлийг тайтгаруулахын ач тус нь хэчнээн бага байлаа ч гэсэн эрчүүдийг бодвол танхилхан хонгор эмэгтэйчүүдэд илүү их хэрэгтэйг хэн үгүй гэх юм бэ? Эмэгтэй хүн айх ичихийн эрхээр хайр дурлалынхаа халуун галыг энхрий цээжнийхээ гүнд нууж явдаг бөгөөд үүнийг өөрийн биеэр үзэж өнгөрүүлсэн хүн цээжний доторх гал гаднахаасаа илүү хүчтэй байдгийг батлан хэлж чадна. Үүний дээр эмэгтэй хүн өөрийн эцэг, эх, ах, эр нөхрийнхөө хүсэл зориг, ааш араншин, тушаал захирамжид хавчигдан цаг үргэлж шахам гэрийн мухар сахин хийх ажилгүй уйдаж суудаг болохоор толгойд нь тэр болгон баяр баясгалантай гэхээргүй элдэв бодол ордог байна. Тэгээд сэтгэлийн зовлонгоос эгүүдсэн тэр бодолдоо автан хааяа гуниглавал энэ гуниг нь бөөн гай болж, хэн нэгэн хүн аргадан тайтгаруултал цээжинд нь үлддэг байна. Дурласан эрэгтэйчүүдийн тухайд гэвэл тэд тийм ч танхил зөөлөн биш болохоор тэдэнд ийм зовлон тохиолддоггүй билээ. Эрчүүдэд уйтгарт бодлоо үлдэн зайлуулж, гуниг гутралаа арилгах элдэв арга мундахгүй байдаг, үүнд дураа хүрвэл салхинд гарч, үзэх юмаа үзэж, сонсох юмаа сонсоно, дураа хүрвэл шувуу агнаж, ан хийж, загас барьж, морь унан ханхалзаж, хөзөр тоглож, худалдаа арилжаа хийнэ. Эр хүн ийм ажил бүрд сэтгэлээ бүрмөсөн юм уу, ядахдаа хагас дундуур өгч, наанадаж нэг хэсэгтээ уйтгарт бодлоос салж, сэтгэл нь тайвшраад гуньж гутарсан ч тийм их гаслантай биш болно.

	Ингээд чухамхүү сул дорой, танхил зөөлөн бүсгүйчүүдийг дэмжин тэтгэх нь бага байдаг хувь заяаны шударга биш байдлын зарим хагасыг ч болтугай засаж залруулахын тулд би дурласан хүүхнүүдийн сэтгэлийг сэргээж, уйтгарыг тайлах санаатай байна. Бусад нь үйл хийж, утас ээрэх мэтхэнээр зугаагаа гаргах юм байгаа биз. Харин дээрх санаагаа гүйцэлдүүлэхийн тулд сүүлчийн тарваган тахал дэлгэрэх үеэр хүндэтгэвээс зохих долоон бүсгүй, гурван залуу эрийн арван хоног хүүрнэсэн зуун туурь гэх үү, эсвэл үлгэр сургаалыг, мөн дээр нь тэр бүсгүйчүүдийн зугаагаа гаргах гэж дуулсан хэдэн дууг дурласан бүсгүйчүүдийн анхааралд толилуулах гэж байна. Энэ зуун туурьд эрт урьд юм уу, эдүгээ цагт болж өнгөрсөн хайр дурлалын сонин сайхан хийгээд гаслант намтар, бас бус адал явдал гарна. Энд өгүүлэх элдэв адал явдал нэн зугаатай сонин болохоор уншигч хатагтай нарын сэтгэл сэргэн баясахын сацуу өөрсдөдөө ашигтай сургамж авч: юунаас зайлсхийвэл зохих, юуг хүсэн эрмэлзвэл зохихыг мэдэж авна. Тэгээд тэдний сэтгэл тэнийж, дотор нь уужирна хэмээн найдаж байна. Эрхэм хатагтай нар минь хэрэв миний энэ санасан хэрэг сэтгэлчлэн бүтвэл намайг өөрийн гав гинжнээс суллаж, ингэснээрээ та бүхнийг баярлуулах боломж олгосон Янагийн тэнгэрийн ачийг санан талархаарай.


ДЕКАМЕРОНЫ АНХНЫ ӨДӨР ЭХЭЛЖ БАЙНА

	 

	Энэ өдөр зохиогч бээр энэхүү зохиолд гарах хүмүүс ямар учир шалтгаанаар хуран цугларч, юун тухай ярилцсаныг өгүүлсний дараа Пампинеягийн захиран засагласан эл өдөр хүн бүр юу дуртайгаа хүүрнэн ярина.

	Хүсэх мэт үзэсгэлэнт хатагтай нар аа! Та нарын төрөлхийн өр нимгэнийг мэдэх болохоор миний зохиолын оршил нүсэр бөгөөд уйтгартай санагдана гэдгийг сайн ойлгож байна. Юу вэ гэвэл энэ оршлын эхэнд буй сүүлчийн тарваган тахлын тухай, үзэж харсан буюу аль нэг янзаар өртсөн хэн бүхэнд гамшигтай бөгөөд гаслантай дуртгал өөрөө тийм юмаа. Гэвч энэ номыг нэлэнхийдээ дан уйлан хайлах, ёолон гинших дуугаар дүүрсэн юм байна гэж битгий бодоорой. Би та нарын цааш нь унших дурыг гутаая гэж огт хүсэхгүй. Аймшигтай эхлэл бол саяны хүний замд дайралдах эгц өндөр уул даваа лугаа адил бөгөөд өгсөж уруудахад хэчнээн хэцүү байсан бол давааны цаана төдий чинээ өгөөмөр сайхан тал хөндий нүдний өмнө цэлийж, сэтгэл баясгах болно. Ихэд хөөрөн баярласны дараа гуниг гутрал залгадаг шиг хүнд сорилтын дараа сэтгэл тэнийдэг нь ёс билээ. Энэ богинохон зовлонгийн дараа (би энэ тухай цөөхөн үгээр өгүүлэх учир богинохон байх болно) цэнгэн зугаацах амгалан жаргалтай цаг ирнэ. Уг нь ийм удиртгалын дараа горьдон хүлээмгүй тийм зугаа цэнгэлийг эдлүүлнэ гэж би та нарт амлая. Үнэнээ хэлэхэд та нарыг эгц огцом нарийн жимээр дагуулалгүй, өөр аятайхан замаар хүссэн зорилгодоо удирдан хүргэж болох байсан сан бол дуртайяа чингэх байсан боловч хэрэв энэ дуртгалаас эхлэхгүй бол чухам юу болсон, та нар юун тухай унших гэж байгаа нь ойлгогдохгүй үлдэнэ. Нэг үгээр хэлэхэд надад энэ удиртгалаас зайлах газар алга.

	Ингээд Бурханы Хүү аврал авчрах хүний дүрийг олсноос хойш нэгэн мянган гурван зуун дөчин найман жил өнгөрөөд байтал нийт Италийн шилдэг сайхан, яруу алдарт Флоренц хотод хөнөөлт тарваган тахал гарсан юм. Энэ тахал тэнгэрийн эрхсийн нөлөөгөөр үүссэн юм уу, эсвэл Эзэн Тэнгэр хилэгнэн бидний нүгэл хилэнцийг хэсгээн цээрлүүлэхийн тулд илгээсэн байж болох юм биз. Ямар ч гэсэн энэ тахал үүнээс хэдхэн жилийн өмнө Дорно дахинд гарч, тоо томшгүй олон хүний амийг аваачаад дараа нь нэг нутгаас нөгөөд зогсолтгүй халдварлан дэлгэрч, ухаан балартмаар өргөжин эцэст нь Өрнөдөд хүрч иржээ. Хүн аль байдаг нарийн ухаанаа зарж, сэрэмжлэн болгоомжлох элдэв арга хэрэглэн хот орны хог буртгийг тусгай хүмүүс гарган цэвэрлүүлж, гаднаас өвчтөн оруулахыг цээрлэн хөл хорьж, халдвараас хэрхэн сэргийлэх тухай эмч нарын санамж зөвлөмжийг тараагаад энэ өвчнийг яаж ч чадахгүй, бурханд сүжигтэй иргэд мөргөл ёслолын цуваанд оролцон зүйл бүрээр сүслэн залбираад ч нэмэр болохгүй байлаа. Дээр өгүүлсэн жилийн хаврын эхээр аймшигт өвчний хөнөөлт нөлөө мэдэгдэх болж, ер бусын илрэл нь олныг гайхан мэлрэхэд хүргэж байлаа. Дорно дахинд хамраас цус гарах явдал удахгүй үхэхийн дохио болдог байсан бол энэ Өрнөдөд өвчний эхэн үед эрэгтэй, эмэгтэй хүний суга, цавины булчирхай цочин дунд зэргийн өндөгний чинээ болтлоо хавдах мэтчилэн хүн хүнд янз янзаар илэрч, үүнийг ард олон моом гэж нэрлэх болсон байна. Нэн удалгүй өвчтөний биеийн бусад хэсэгт хорт моомон хавдар гарч ирдэг байв. Дараа нь уг өвчний бусад олон шинж илэрч: нэгний нь гар дээр, нөгөөгийн нь гуя дээр, эсвэл биеийн бусад хэсэгт хар юм уу, хөх толбо гарч ирэх бөгөөд зарим хүний биеийн энд тэнд том том толбо, зарим хүний бүх биеэр жижигхэн толбо туурдаг байна. Зарим хүний биед анхандаа, ер нь сүүлдээ ч адил, моомон хавдар үүсэх юм уу, бусад зарим хүний биеэр толбо туурах нь гарцаагүй үхэхийн цондон болдог байна. Энэ өвчнийг ямар сайн эмч боловч эмчилж чадахгүй, ямар сайн эм бэлдмэл гэвч нэмэр болохгүй байлаа. Энэ ерөөс эмчилгээ авдаггүй өвчин юм уу, эсвэл эмч нарын эрдэм чадал мөхөстдөг юм уу (уг нь юм мэдэх сайн эмч нарын хажуугаар эмч оточ нэр зүүсэн эр эм зүсэн зүйлийн харанхуй бүдүүлэг юмнууд ч байсан), өвчний шалтгааныг хэн ч танин оношилж чадахгүй, тэгэхлээр эмчлэн анагаах арга ухааныг ч олохгүй байсан болохоор эдгэрэх хүн цөөн, олонх нь дээр өгүүлсэн өвчний шинж тэмдэг илэрснээс хойш гурав хоноод ганц хоёр цагийн зөрөөтэй үхдэг. Тэгэхдээ өвчилсөн хүн ямар нэг өвдөж зовох байдал мэдэгддэггүй байна.

	Өвчтөн нар эрүүл хүнтэй ойртож хавьтсан төдийхнөөр энэ тахал маш түргэн халдварлан дэлгэрч байсныг үлгэрлэвээс түймрийн дөл ойролцоох хуурай тослог юмсыг долоох төдийхнөөр гал авалцдаг лугаа адил байлаа. Эрүүл хүн өвчтөн лүгээ ярилцаж, харилцсан төдийхнөөр өвчлөн үхэхээр үл барам, өвчтөний гар хүрсэн юм уу, эдэлж хэрэглэж байсан хувцас хунар, эд юмст ганц удаа гар хүрвэл энэ өвчин халддаг байсан нь нэн аймшигтай. Миний одоо өгүүлэх зүйл оргүй худал мэт санагдаж болох бөгөөд хэрэв үүнийг үзсэн олон гэрч байхгүй, хэрэв би өөрийн нүдээр үзээгүй сэн бол бүр баттай гэж болох уг сурвалжаас дам мэдсэн байлаа гэхэд хэрхэвч үнэмшихгүй, энэ тухай яасан ч бичихгүй байсан билээ. Энэ тарваган тахлын нэн их халдвартайг өгүүлбэл хүнээс хүнд халдахаар үл барам тахлаар өвчилсөн юм уу, өвчилж үхсэн хүний эд юмст хүн төрөлтнөөс өөр төрлийн амьтан хүрвэл өвчин халдахаар үл барам асар удалгүй үхэж байсан тохиолдол үзэгдэж байлаа. Би үүнийг өөрийн нүдээр үзэж мэдсэнээ дахин хэлье. Ялдамд өгүүлэхэд нэгэн удаа хэн нэгэн нь энэ өвчнөөр үхсэн үгээгүй ядуу хүний уранхай ноорхой хувцсыг гадаа гаргаж хаясанд хоёр гахай даруй хоншоороороо сэндчиж, соёогоороо хадарч байснаа төдий удалгүй хор идэцгээсэн юм шиг дороо атиралдан тийчгэнэж байгаад эцсийн бүлэгт өнөөх гайтай уранхай ноорхой навтас дээр тэрийн унаж үхэцгээсэн юм.

	Энэ мэтийн, үүнээс ч аймшигтай явдал ард олны зүрхийг үхүүлэн элдэв бусын солиотой бодол үүсгэж, эсэн мэнд үлдсэн хүмүүсийн олонх нь өвчтэй хүнээс холхон байх, тэдэнтэй харилцахаас зайлсхийн эд юмст нь гар хүрэхгүй байх гэсэн хүний үнэргүй ганц зорилгод хөтлөгдөн ингэснээр өөрснөө өвчлөхгүй байж болно хэмээн найдаж байжээ. Зарим хүн аливаад хир хэмжээг тааруулан тэвчээртэй байж байвал халдвараас сэргийлнэ гэж үзээд өөрийн санаа нэгтэнтэй нийлэн нэгдэж, өвчтэй хүн байхгүй, өөрсдийн сэтгэлд зохист орон байшинд хоргодон нуугдаж, олноос оорцог хөндий амьдран тансаг сайхан идээ будаа, шилдэг сайн архи дарсыг хирээс хэтрүүлэлгүй тааруулан хэрэглэхийн сацуу хүн өвчилсөн, үхсэн муу мэдээ дуулахаас айгаад зөвхөн өөрийн хүрээний хүмүүстэй ярилцах харилцахыг урьтал болгож, хөгжим сонсон болох зохихын дотор зугаацан цэнгэж байв. Нөгөө зарим нь үүнээс тэс ондоо үзэл бодол баримтлан архи дарс ханатал ууж, цэнгэн жаргаж, дуу дуулж, зугаалан наргиж, өөрийн дур хүслийг аль болохоор хангаж, юу ч болж байсан инээд наадмаар угтаж байх нь өвчин эмгэгийг сөрөх хамгийн бат итгэлтэй арга гэцгээж байлаа. Тийм хүмүүс амаар ярьснаа ажил хэрэг болгохын төлөө санаа тавьж, өдөр шөнөгүй гуанз архины мухлагаар хэсүүчлэн олонхдоо өөрсдийн нь хүсэл таашаал, зан араншинд таарах нэг тийм юм байж байгаа гэж урьдаас мэдсэн айлдаа очиж, хир хэмжээнээс хэтэртэл архидан хөлчүүрхдэг байв. Тэднүүс нэгэнт удахгүй үхэхээс хойш яасан ч ялгаа юу байх вэ гээд өөрсдийн бие, эд хөрөнгийг юман чинээ бодохгүй болсон учир иймэрхүү янзтай дураараа туйлан амьдрах нь ядах юмгүй амархан болж, ийм болохоор хотын бараг бүх айлын орон байшин нийтийнх болж, хүн айлд ороод гэртээ байгаа юм шиг аяглан аашилдаг байлаа. Гэлээ гээд ийнхүү мал адгуус мэт амьдардаг тэр хүмүүс өвчтөнөөс бүхий л аргаар зайлсхийдэг байв. Хот тэр аяараа туйлын их гутрал цөхрөлд автан хууль ёсыг сахиулж мөрдүүлдэг хүмүүс өөрснөө нийтийн заяа тавиланг хуваалцан үхэх нь үхэж, өвдөх нь өвдөөд тэдний захиргаанд байдаг хүмүүсээс амьд үлдсэн хэд нь зохих эрх мэдэлгүй болохоор бурхны ба хүний хууль ёсыг гийгүүлдэг гэрэл гэгээ бүдгэрч, үүний улмаас хэн дуртай хүн юу дуртайгаа хийдэг болсон байна. Олон хүн эхнийхэнтэй адил хоол ундаа хасаж хязгаарлахгүй, дараагийнхантай адил ууж согтуурах мэтээр аливааг хэтрүүлэхгүй дундыг барьж, аливаад хир хэмжээг мэдэж, амаараа гартал идэж уухгүй, гэрийн мухарт шигдэж суухгүй, толгойгоо сэргээхийн тулд өнгийн цэцэг, сайхан үнэрт өвс ногоо мэтийн анхилуун үнэртэн барин салхинд явахдаа агаарт хүүр үхдэл, өвчтөн, элдэв эм тангийн муухай үнэр танар ханхлах тул тэр цэцэг ногоогоо байн байн үнэрлэж явдаг байв. Нөгөө зарим нь аливаа юмыг хатуу ч гэсэн үнэн зөв үздэг байсан, үүнд өвчин халдвараас дүрвэн зайлах шиг биеэ хамгаалах сайн арга байхгүй хэмээн батлан өгүүлж, олон эр эм хүмүүс ийм санаагаар ганц хар амиа бодоод төрж өссөн хот, орон гэр, эцэг эх, эр нөхрөө орхин зарим нь Флоренц хотын ойр тойронд, зарим нь бусад хотын ойр орчимд зугтан зайлахдаа хир хилэнцтэнийг газрын хаана нуугдсан ч бурхны хилэн гүйцэн очиж цээрлүүлэхгүй юм шиг, гагцхүү хотын хэрмийн дотор үлдэгсдийн дээрээс тэнгэрийн хилэгнэл буух юм шиг бодсон хэрэг үү, эсвэл хотын мөхөн сөнөх цаг ирж, оршин суугчид нь толгой дараалан үхэж үрэгдэнэ гэж бодсон байж болох юм биз.

	Туйлын олон янзын үзэл бодолтой тэр хүмүүс бүгдээрээ үхэж үрэгдээгүй ч бас бүгдээрээ эсэн мэнд үлдсэн юм биш, хүн зон хаашаа маягийн ухаантай байсан ч ялгаагүй, газар бүр үхэж үрэгдэж байв. Хүн эрүүл энх байхдаа эрүүл байгаа бусад хүмүүст сэтгэл сэргэлэн цовоо байхын үлгэр дуурайл үзүүлж байснаа нэн удалгүй өөрөө өвдөхийн цагт хэн бүхэнд хаягдан санаа сэтгэлээр унадаг байв. Хотынхон бие биеэсээ цэрвэн зайлсхийж, айл хөршийнхөн бие биедээ туслахгүй болж, төрөл садны хүмүүс нэг нэгэнтэйгээ уулзахыг больж, сайндаа холоос бие биеийн барааг харах төдий өнгөрдөг болсныг өгүүлэх юун. Энэ гай гамшгийн улмаас эр эм аливаа хүний цээжинд үлэмжийн их айдас орогнон шивээлж, элгэн халуун ах эгч нь дүү нараа, авга нагац нь ач зээ нараа зөнд нь орхих буюу тэр ч байтугай авааль эхнэр нь эр нөхрөө хаях ийм хүн үнэмшмээргүй явдал гарч, эцэг эх нь үр хүүхдээ өөрсдийн яс махны тасархай биш юм шиг эргэж тойрохоос зайлсхийдэг болжээ. Үүний улмаас өвчилсөн өдий төдий хүн хуруу дарам цөөхөн үнэн журамтанд сайн нөхдийнхөө өрөвдөн нигүүлсэх сэтгэлд, эсвэл цадиггүй их цалин хөлсөнд шунасан зарц шивэгчин нарын хомхой сэтгэлд найдаж болох байв. Тийм зарц шивэгчин олдох нь улам цөөрсөн бөгөөд ерөөс өвчин эмгэгтэй хүнийг асран тойлж сураагүй, өвчтөнд энэхэн тэрхнийг дөхүүлж өгөхөөс цаашгүй тэр угийн болхи бүдүүлэг эр эм хүмүүс гагцхүү өвчтөний үхэх цагийг анан хүлээх бөгөөд энэ албанд зүтгэн эд мөнгөнд шунаж байгаад амиа алдах нь цөөнгүй байжээ. Ингээд өвчтөнийг айл хөршийнхөн, ах дүүс, анд нөхөд нь орхин зайлдаг, зарц шивэгчин хүрэлцэхгүй байсан нь урьд үзэгдээгүй муухай юм үзэгдэхийн шалтгаан болж, дур булаам гоо үзэсгэлэн төгс, сурвалжит язгууртан хатагтай нар өвчилсөн үедээ нас залуу ч хамаагүй эр хүнээр асруулахаас сэтгэл зовохгүй, эмчилгээний үүднээс шаардлагатай бол эм хүн байтугай эр хүний дэргэд биеийнхээ аль ч хэсгийг нүцгэлэхээс ичиж эрээлэхгүй болсон, энэ нь хожим өвчин илаарь болсон хойноо ариун ёс журмыг урьдынхтай адил бат хатуу сахихаа больдгийн шалтгаан байж болох билээ. Хэрэв цаг тухайд асран тусалсан бол олон хүн амьд мэнд тэсэж үлдэх байсныг тэмдэглэвэл зохино. Энэ бүхний харгайгаар, бас асрамж арчилгаа муугийн улмаас, өвчин нэн их халдвартайн эрхээр өдөр шөнийн дөрвөн эргэлтэд үхэгсдийн тоо нэн олон болж, үхдэлийг харах бүү хэл, энэ тухай сонсоход ч аймшигтай байлаа. Ингээд амьдрал аяндаа хотынхны зан авирыг үндсээр нь өөрчилжээ.

	Манайд урьд хүн нас барахаар талийгаачийн гэрт төрөл садан, айл хөршийнхөн нь цугларан ойр дотнынхонтой нь хамт уйлан хайлж уй гашуу болдог, талийгаачийн байшингийн гадаа төрөл садан, айл хөршийнхөн, хотын бусад иргэд цугларан хэрэв талийгаач нь сурвалжит язгууртан байсан бол лам санваартан хийгээд бас үе тэнгийнхэн нь гартаа зул барьж, гашуудлын дуу ёслол төгөлдөр аялгуулан дуулж, цогцсыг нь өөрөө амьд сэрүүндээ хойчийн буяны ном хуруулаарай гэж гэрээслэн захисан сүмд нь аваачдаг тийм нэг заншил байсан билээ (одоо энэ заншил дахин сэргэсэн). Тарваган тахал дэлгэрч эхлэх үед энэ заншил бараг байхгүй болж, оронд нь нэг шинэ заншил бий болжээ. Эдүгээ хүн үхэхэд хойноос нь уйлан хайлах хүн олдохоо байснаар үл барам ерөөсөө харж үзэх хүн цөөн болж, гагцхүү хотын цөөхөн иргэдийн авсны дэргэд ойр дотнынхон нь цугларан эмгэнэлийн дуу уянгалуулах сонстож, гашуун хар нулимс асгаруулдаг байсан бол одоо харин наргиа наадам болж, баясан инээлддэг заншилтай болсон бөгөөд ялангуяа өөрийн эрүүл мэндийн төлөө санаа тавьж байгаа нь энэ гээд төрөлхийн өрөвч зөөлөн сэтгэлээ дардаг болсон эмэгтэйчүүдийн дунд энэ заншил их дэлгэрчээ. Талийгаачийг сүмд аваачихад айл хөршийн арав-арван хоёроос илүү хүн дагах нь цөөн, тэд нар нь хүндэтгэвээс зохих алдар нэртэй иргэд биш байдаг агаад цогцсыг нь өөрсдийгөө оршуулагч гэж нэрлэдэг харц доод хүмүүс тээж, үүнийхээ төлөө хөлс шан авдаг байлаа. Оршуулагч нар гэв гэнэт авсны дэргэд хүрч ирээд авсыг өргөн сүм рүү түргэн түргэн алхалдаг, үүнд ихэнхдээ талийгаачийн амьд сэрүүн ахуйдаа хойдын буяны ном айлдуулаарай гэж гэрээслэн захисан сүмд биш, аль ойр байгаа сүмд аваачих бөгөөд зул барьж дагах хүн цөөн, заримдаа ерөөс зул энэ тэргүй, цувааг тав зургаан лам санваартан удирдан тэргүүлж, сүмд очоод хойдын буяны номыг нэг их удаан уншилгүй ёс болгон өнгөрөөж, дараа нь оршуулагчаар туслуулан талийгаачийн цогцсыг аль сул бунханд хийдэг байв. Ядуу доодос болон дунд чинээний олонх хүн бүр ч гаслантай харагддаг нь юу вэ гэвэл өвчин эдгэрэх болов уу гэж найдаад, эсвэл ядуу зүдүүгийн эрхээр гэр орондоо, айл хөршийнхнийхөө дунд үлддэг бөгөөд өдөр тутам хэдэн мянгаараа өвчилж, асран туслах хүнгүй болохоор бараг бүгдээрээ үхдэг байлаа. Зарим нь гадаа гудамжинд, өдөр үхэх нь өдөр, шөнө үхэх нь шөнө үхнэ. Олонх нь гэртээ үхэх боловч айл хөршийнхөн нь тэдний хүүр илжирч өмхийрсөн хойно үнэр танараар нь сая мэддэг байв. Хотоор нэг үхдэл дүүрнэ. Хүүрээс халдвар авах вий гэж айж болгоомжилсон, бас үхэгсдийг өрөвдсөн айл хөршийнхөн нь олонхдоо нэгэн адил өөрсдөө ч юм уу, хэрэв олдвол зөөгчдөөр үхэгсдийн хүүрийг гэрээс нь гаргуулж, хаалганы нь дэргэд тавьдаг, тэгээд ялангуяа өглөөгүүр өдий төдий хүүр тийнхүү гадаа хэвтэж байхыг гудамжинд яваа хүн ажиглаж болох байлаа. Дараа нь дамнуурга авчруулж, дамнуурга олдохгүй бол хүүрийг банз дээр тавьдаг байв. Нэг дамнуурга дээр хоёр гурван хүүр тавьсан байх бөгөөд эхнэр нөхөр хоёрыг юм уу, эсвэл хоёр гурван ах дүүсийг, эцэг хүү хоёрыг нэг дамнуурга дээр тавьсан байх нь цөөнгүй тохиолдоно. Талийгаачийн түрүүнд загалмай бариад явж буй хоёр ламын араас оршуулгын цуваанд дахиад хэд хэдэн дамнуурга нийлэх явдал байнга үзэгдэж, тийнхүү нэг талийгаачийг оршуулах гэж байсан лам нар эцсийн бүлэгт долоо, наймыг, түүнээс олныг ч оршуулах болдог байна. Тэгээд үхэгсдийн хойноос уйлж гашуудах, зул өргөх, эцсийн замд нь хүндэтгэн үдэх хүн олдохгүй болжээ. Юуны нь хүндэтгэн үдэхтэй манатай. Тэр цагт нас барсан хүний хойноос үхсэн нохойд харамсахын чинээ харамсахгүй байлаа.

	Аливаа юм хэвийн байдалтай байхад мэргэн ухаантан ч хааяа тохиолдох ялимгүй гарз хохирлыг хүлцэн өнгөрүүлж сурдаггүй бол үлэмж бэрх сорилтын үед ухаан мохдог үтэл хүн ч атугай хэрсүү хянамгай, хэнэггүй тайван болдог нь тэр үед хэн бүхэнд илэрхий болжээ. Уг нь хуучин зан заншлаар нас барсан хүн бүрд тусгай газар гаргаж өгөх ёстой атал өдөр бүр, бараг цаг тутам сүмийн дэргэд өдий төдий хүүр үхдэлийг зохих ёсоор зан үйл хийж оршуулах ариутгасан газар хүрэлцэхгүй байсан учир сүмийн дэргэдэх сул зайгүй болсон оршуулгын газар том гэгчийн нүх ухаж, сэт сэвээгүй авчирч буй олон зуун хүүрийг тэр нүхэнд бөөн бөөнөөр нь хийдэг байв. Хүүрийг хөлөг онгоцны хөндийд ачаа бараа ачиж байгаа юм шиг эгнүүлэн тавьж, дээрээс нь шороо асгаад бас нэг эгнээ тавих мэтчилэн нүхийг дүүргэдэг байв.

	Манай хотод учирсан гамшиг зовлонг илүү нарийн тодорхой өгүүлэхийг үл түвдэн энэ хөнөөлт үе манай хотын орчин тойрныхонд ч үүнээс дутуугүй аймшигтай байсныг тэмдэглэвэл зохино. Цайз шилтгээн бол хэмжээ нь бага болохоос биш, бас л хот юм болохоор цайз шилтгээний тухай өгүүлэх нь илүүц юм. Харин энд тэндхийн эдлэн газар, тосгон сууринд тариачид ам бүлээрээ, эмчилгээ, асрамжгүй хаягдсан өдий төдий үгээгүй ядуу иргэд харгуй зам дээр, хээр хөдөө, гэр орондоо өдөр бол өдөр, шөнө бол шөнө, хүн төрөлтөн биш, адгуус мал аятай үхэцгээж байлаа. Үүний улмаас хөдөөгийнхний дунд хотынхны нэгэн адил ёс суртахуун сулрах байдал үзэгдэж аж ахуйгаа, ер хамаг ажил төрлөө зөнд нь орхиод мал аж ахуй, газар тариалангаас олж болох орлогоо нэмэгдүүлэхийн төлөө, ажил хөдөлмөрийнхөө үр шимийг хүртэхийн төлөө санаа тавихын оронд харин байгаа бүх юмаа ямар нэг аргаар устгаж үгүй хийхийг хичээх болжээ. Үхэр, илжиг, хонь, ямаа, гахай, тахиаг, тэр ч байтугай хүний үнэнч нөхөр нохойг хашаа хорооноос нь хөөж, эзэнгүй болсон тэр амьтад тариа хураах байтугай ерөөс тарилгүй хаясан хээр талаар хэрэн тэнэж байх болов. Адгуус малын олонх нь хүний ухаантай юм шиг, өдөр нь эрх дураар бэлчин цадтал идэж уугаад шөнө нь хариулах эзэнгүй ч өөрснөө яваад хашаа хороондоо эргэж ирдэг байв. Хотын ойр орчныг орхиод хотод эргэж ирэх юм бол Эзэн Тэнгэр маань биднийгээ өршөөн нигүүлсэхээ больсон юм уу, эсвэл үүнд хүний энэрэнгүй сэтгэл дутсан нь зарим талаар буруутайнх юм уу, ямар боловч хаврын эхэн сараас зуны дунд сарыг дуустал нэг гэхэд уул өвчин их халдвартайн улмаас, нөгөө гэхэд эрүүл хүмүүс өвчин халдахаас айж болгоомжлоод өвчтөнийг асарч сувилахгүй, заяа нь мэдэг гээд орхидог болсны улмаас Флоренц хотын хэрмийн дотор зуун мянга гаруй хүн үхсэн гэхийг бодоход өөр илүү дутуу үггүй байдал тодорхой болно. Гэтэл энэ үхэл тахлаас өмнө манай хотод ийм олон хүн оршин суудгийг хэн ч төсөөлөхгүй байсан биз ээ. Энэ хотын хэчнээн олон баян тансаг орд харш, үзэсгэлэнтэй сайхан орон байшин, ганган хээнцэр уран барилга эзэнгүй болсон гэх вэ. Саяхан болтол тэнд ноёд, хатагтай, зарц шивэгчин нар пиг дүүрэн бужигнаж байсан бол одоо ганц хөтөч чиг үлдсэнгүй бүгдээрээ үхэж дуусжээ. Хэчнээн олон сурвалжит овог, баян өв хөрөнгө, ямар их эд агуурс хууль ёсны өв залгамжлагчгүй үлдсэн гэх вэ. Гален, Гиппократ, Эскулап нар ч гэсэн эв эрүүл гэж батлан нотлох хэчнээн олон чийрэг эрс, гоо үзэсгэлэнт эмэгтэйчүүд, сайхан залуус өглөө нь ойр дотнынхон, анд сайн нөхөдтэйгөө цай ууж сууж байснаа орой нь нөгөө ертөнцөд очоод элэнц хуланцтайгаа оройн зоог барьж байсан гэх вэ.

	Энэ бүх аймшгийг цааш нь тодорхойлон бичихэд даанч хэцүү учир орхиж болно гэж үзсэн бүхнийг орхиод хүндэтгэвээс зохих бат итгэлтэй хүний хожим надад ярьсныг яаран өгүүлбэл Флоренц хот дээр өгүүлсэн нөхцөл байдлын эрхээр бараг эзэнгүйрээд байсан тэр үед нэгэн удаа мягмар гарагийн өглөө, тухайн цагт хүнгүй шахам байсан, олонд хүндтэй Санта Мария Новелла сүмд тэр гаслант жилийн байдалд тохирсон гашуудлын хар хувцастай, хоорондоо үерхэж нөхөрлөдөг, айл хөрш, төрөл садны холбоотой, арван наймаас хорин найман насны, ухаалаг сэргэлэн, сурвалжит язгууртан, үзэсгэлэн гоо, ёс журам бат, дур булаам даруу төлөв долоон бүсгүй бурхны ном айлдахыг сонсоод бие биедээ ойртон очжээ. Би тэдний жинхэнэ нэр усыг мэдэх боловч хэлэхээс түдгэлзэх учир үндэс буй, үүнд: тэдний хэн нэгэн нь өөрснөө ярьсан буюу сонссон, энд толилуулж буй үлгэр туулийг үзээд ичиж зовох вий хэмээн болгоомжлохын учир болой. Юу вэ гэвэл тэр цагт дээр өгүүлсэн шалтгаанаар нас тогтсон тохитой томоотой хүмүүс ч гэсэн зугаа цэнгэлийн тухайд одоогийнхтой зүйрлэшгүй сул задгай байсан бол эдүгээ энэ талаар ёс журам нэлээд чангарчээ. Бас олонд хүндтэй хүний нэрийг гутаан муучлахад хэзээд бэлэн байдаг атаархуу амьтаст ёс журамтай бүсгүйчүүдийн сайн нэрийг муухай үгээр хараан зүхэх өчүүхэн ч шалтаг гаргаж өгөхийг үл хүснэ. Тэгээд тэр бүсгүйчүүдийг хооронд нь хутгахгүй болгохын тулд өөр өөрийн нь сэтгэл оюун, зан чанарт бүрэн эс гэхнэ зарим талаар тохирох тийм нэр өгье. Тэдний дотроос хамгийн эгчмэд нь болох эхний бүсгүйг Пампинея, хоёрдохыг Фьяметта, гуравдахыг Филомена, дөрөвдөхийг Эмилия, тав дахийг Лауретта, зургаа дахийг Нейфила гэж нэрлэе. Сүүлчийн бүсгүйд Эмилия гэж нэр өгсөн минь эрхбиш учиртай билээ.

	Бүсгүйчүүд урьдаас болзож тохирсон зүйлгүй сүмийн жигүүрийн нэгэн өрөөнд тохиолдлоор уулзалдаад тойрон сууцгааж, “Тэнгэр эцэг минь” залбирлыг уншсаны дараа шүүрс алдацгааж, олны амны уншлага болсон элдэв зүйлийг хөөрөлдөж эхэлжээ. Бүгдээр дуугүй болсон нэг чөлөөнд Пампинея өгүүлрүүн:

	— Хөөрхөн хонгор бүсгүйчүүд ээ! Хэрэв ариун буянт санаа зорилготой хүн зүй ёсны эрхээ ашиглах юм бол энэ нь хэнд ч хор хөнөөл болохгүй гэж ярилцахыг миний нэгэн адил та нар ч олонтоо сонссон биз ээ. Амь насаа хайрлан хамгаалах нь энэ хорвоо дээр төрсөн хүн амьтан болгоны жам ёсны эрх билээ. Хүн өөрийн амь биеийг хамгаалахын тулд цаад хүн нь огт гэм буруугүй атал алах явдал ч тохиолддог байжээ. Чухам үүнийг үтэл хүний буянт үйлст тус дэм болох учиртай хуулиар хориглоогүй юм болохоор бид ч гэсэн бусдын нэг адил амь насаа аврахын тулд бусдад хор хөнөөл учруулахгүйгээр мэдэх чадах арга бүхнээ хэрэглэх ёстой. Бид өнөө өглөө, ер нь сүүлийн үед ямар зан аягтай байснаа эргэн санаад бид өөр хоорондоо юуны тухай хэрхэн ярьж байснаа санаад би мөн та нарын нэгэн адил бүгдээр амь насныхаа төлөө айж болгоомжлох маань зөв гэж бодох боллоо. Гэхдээ би үүнийг гайхах нь бус, харин эмзэг уян сэтгэлт эмэгтэй улс байтлаа хэн маань ч гэсэн айж ширвэгдэх бүхий л үндэстэй ийм юмны өөдөөс өчүүхэн ч эсэргүүцэхгүй байгааг гайхнам. Тэгээд бид өөрснөө дуртайдаа ч юм уу, эсвэл хэд хэчнээн үхдэлийг газар булж байгааг нүдээр үзэж, үгийн далимд хэлэхэд тоотой цөөхөн үлдсэн лам санваартан нар тогтоосон цагт мөргөл уншлага хийж байна уу, үгүй юу гэдгийг шалгаж, бидэнд ямар аймшигтай гай гамшиг учирсныг орсон гарсан хүн бүхэнд өмссөн хувцсаараа үзүүлж байх үүрэг өгсөн болохоор бид энд ирээд байна гэсэн бодол өөрийн эрхгүй төрөөд байна. Биднийг энэ сүмээс гармагц нүдэнд маань юу үзэгдэх вэ гэвэл хүмүүс хойшоо урагшаа хөлхөж, үхсэн өвчилсөн хүмүүсийг зөөж, хууль ёсоор цөлөгдөх ял заагдсан гэмт этгээдүүд хуулийг сахин гүйцэтгэгчдийн үхсэн юм уу өвчтэй хэвтэж байгааг сайн мэдээд хуулийг хөсөрдүүлэн дур зоргоороо түйвээж, бидний гамшиг зовлонг далимдуулан хөлжиж баяжиж буй оршуулагч нэртэй, нийгмийн шаарнууд энд тэндгүй морьтой, явган хөлхөлдөн өөрсдийн төрх байдлаар өр зүрхийг маань урж, шалиг муухай дуугаар бидний уй гашууг тавлан элэглэж байгааг үзэж болно. Бидний чихэнд: “Тэр, тэр үхсэн”, “Тийм тийм хүн үхлүүт байгаа” гэхээс өөр юм дуулдахаа болилоо. Хэрэв үхэгсдийн хойноос уйлах хүн байдаг сан бол газар сайгүй өрөвдөлтэй уйлан гаслах дуу сонстох байсан биз ээ. Гэртээ очиход өнөр өтгөн халуун бүлээс маань нэг ч хүн үлдээгүй, өргөө гэрт маань ганц шивэгчин байж байхыг үзээд үс өрвийж яс хавтайхыг үзлээ, би. Та нарт ч иймэрхүү юм тохиолдож байгаа биз ээ. Тэгээд хаашаа явж, хаана очиж зогссон ч газар сайгүй үхсэн хүний сүг сүнс сүүтгэнэх шиг санагдаж, талийгаач нар маань надад үл ойлгогдох шалтгаанаар огт танигдахгүй хирдхийм аймаар хачин муухай дүр төрхтэй болсон байх юм. Ийм болохоор би энд байна уу, гэртээ байна уу, ер хаана байсан ч ялгаагүй айгаад байх боллоо. Уг нь хэрэв би эндүүрээгүй бол энэ хотынхноос бид чинь хөрөнгө бэлтэй гэвэл бэлтэй, эндээс зайлан очих газартай гэвэл газартай улс шүү дээ. Уг нь одоо үхсэн амьдыг нь сайн мэдэхгүй танил хүмүүс маань ёс журамд юу нийцэх, юу нийцэхгүйг төсөөлөхөө болиод өөрийн хүсэл тачаалын боол болж, зарим нь ганц нэгээрээ, нөгөө зарим нь олны дунд өдөр шөнөгүй наргиж цэнгэн зугаацах болсон гэж би бишгүй нэг сонсож, өөрийн нүдээр ч үзэж байлаа. Зөвхөн эгэл иргэд төдийгүй, хүрээ хийдэд шавилан суусан лам санваартан нар хүртэл ингэдэг бөгөөд тэд бусдын хийж байгааг хийвэл зохино, хийх ч ёстой хэмээн өөрсдийгөө ятган итгүүлж, үүний үрээр эрлэгийн элчийн гарт орохгүй гэж найдаад нүгэлт үйлийг тэвчих сахил санваараа мартан садар самуун, завхай зайдан явдалтан болсон байна. Тэгвэл бид энд шигдээд байдаг маань юу вэ? Юу бодоцгооно вэ? Бид яагаад өөрсдийн эрүүл мэндэд хотын бусад иргэдээс илүү санаа амарлингуй, тоомсоргүй хандана вэ? Бид өөрсдийгөө бусдаас дор гэж бодоод байгаа юм уу? Эсвэл бидний амин сүнс маань бие махбоддоо бат бөх гинжээр уяастай болохоор амин сүнсийг маань тастаад авах чадалтай тийм хүч бий гэж айхын хэрэггүй болж байна уу? Тэгвэл бид төөрөлдөж, өөрснөө өөрсдийгөө хуурч байгаа хэрэг. Хэрэв бид цаашид иймэрхүү бодолтой хэвээр байх юм бол даанч нэг богино ухаантай байна гэсэн үг. Энэ өршөөлгүй өвчин тахал хэчнээн олон сайхан залуус, бүсгүйчүүдийн амийг авч одсоныг санагтун. Энэ чинь бидний ухаан богинын тодорхой нотолгоо мөн шүү. Миний саналыг та нарын ямар янзтай угтаж авахыг мэдэхгүй юм даа.

	Хэдий тийм боловч бид зөрүүд зан гаргах юм уу, биедээ эрэмшиж байгаад мухардмал байдалд орох вий гэсэндээ ийм нэг санал хэлье: Миний бодоход бид нэгэнт хэдийний явсан, бас одоо явахаар завдан байгаа хүмүүсийн жишээг дагалдан энэ хотыг орхин явж, өөдгүй муу улсаас айхын ихээр айн сэрэмжилж, ариун журамт ёсыг сахин, хотын гаднах эдлэн газартаа очицгоохоос сайн юм байхгүй. Бидний хэн хэнд маань тийм эдлэн эзэмшил олон байгаа шүү дээ. Тийм эдлэн газар очоод аливаа бүхнийг зүй зохисын дотор тохируулж, зав чөлөөтэй цагтаа наргин наадаж, сэтгэлээ баясган зүйл зүйлээр зугаацан цэнгэцгээе. Тэнд жигүүртэн шувуу жиргэн донгодож, уул толгод, тал хөндий ногоорон дуниартаж, амуу тариа тэнгисийн давлагаан мэт мяралзан найгана. Тэнгэр нь эндхийнхээс илүү уужим тэнүүн. Хэдийгээр Тэнгэр бурхан маань бидэндээ хилэгнэн догширсон ч гэсэн өнө мөнхийн үзэсгэлэн сайхнаа биднээс нуухгүй, энэ манай эл хуль хотыг бодвол юм бүхэн нүд баясгаж, сэтгэл сэргээнэ. Тэндхийн агаар нь ч илүү цэвэр цэнгэг. Ер нь энэ бэрх цагт хүч тамир сэргээхэд онц чухал хэрэгтэй юм бүхэн тэндээс элбэг арвин олдоно. Уг нь тэндхийн тариачид энэ хотынхонтой л адил өвчилж үхэж байгаа. Гэхдээ хотынхыг бодвол тэндхийн байшин барилга, хүн ам нь цөөн болохоор хүн үхэх нь эндхийнхтэй адил ингэтлээ их сэтгэл давчдуулахгүй. Нөгөө талаар хэрэв би эндүүрээгүй бол бид ямар ойр дотнынхноо орхиод явж байгаа биш дээ. Түүн дээр тулах юм бол бид өөрсдийгөө хэн бүхэнд хаягдсан гэж үзэж болно. Юу вэ гэвэл бидний ойр дотнынхны үхэх нэг нь үхэж, үхлээс зугтах нэг нь зугтан биднийг хар элэгтэй улс шиг гай зовлон дунд орхиод явцгаасан шүү дээ. Товчоор хэлэхэд биднийг энэ хотоос яваад өгсөн байхад хэн ч ингэлээ гэж зэмлэхгүй. Хэрэв ингэхгүй бол биднийг уй гашуу, гуниг гутрал, аягүй бол үхэл хүлээж байгаа. Ингэхлээр хэрэв миний санал та нарын санаанд таарвал зарц шивэгчин, замд хэрэгтэй бүх юмаа аваад явцгаая. Хотын гадна очоод өнөөдөр энд, маргааш тэнд, одоо цагт болох зохихын дотор зүйл бүрийн баяр наадам, зугаа цэнгэл зохиоцгоохоос сайхан юм байхгүй шиг санагдаж байна. Хэрэв үхэж үрэгдэхгүй эсэн мэнд байцгаавал Эзэн тэнгэр маань эцсийн бүлэгт бидэндээ ямар хувь тавилан бэлтгэснийг үзтэлээ тэнд байцгаая. Үүнээс гадна манай хотыг нэр төртэй орхиж явснаараа энд нэр нүүрээ бодохгүй элдвээр аяглаж буй улсаас илүү зөв зүйтэй юм хийнэ гэдгийг бас бодолцоорой гэв.

	Бүсгүйчүүд Пампинеягийн яриаг сонсоод санал зөвлөгөөг нь сайшаан дагаж гүйцэтгэхээр сэтгэл шулуудан одоо ингээд сүмээс гармагц аян замд мордоцгоох гэж байгаа юм шиг уг саналыг яаж ажил хэрэг болговол сайныг өөр хоорондоо ярилцаж эхэллээ. Тэгтэл Филомена гэдэг сүрхий ухаалаг хүүхэн:

	— Авхай нар аа! Пампинея хэрэгтэй юм хэллээ. Хэдий тийм боловч та нар бүү яарагтун. Бид бүгд бүсгүй улс гэдгийг санаарай. Богино жолоотой бүсгүй хүн дан өөрийн ухаанаар аж төрөхөд амаргүй, эр хүний захирамж зөвлөмж хэчнээн их хэрэгтэй байдгийг бидний дотроос хамгийн бага залуу маань ч сайн мэднэ. Бүсгүй бид чинь олон ааштай, ойворгон гэнэн, ажигч сэжиг, аймхай хулчгар амьтад шүү дээ. Тийм болохоор харж хандах эр хүнгүй бол энэ бүлгэм маань салж сарних вий, тэгэхдээ бүр ойрын үед задран сарниж, бидний нэрийг гутаах вий гэж айгаад байна. Ингэхлээр эхлээд тийнхүү харж хандах хүн юу байгааг бодсоны эцэст сая санаж сэдсэнээ гүйцэлдүүлж эхлэх хэрэгтэй байна гэсэнд Элисса тосон авч:

	— Эр хүн хэмээгч үнэхээр эм хүний эзэн ноён билээ. Удирдан чиглүүлэх эр хүнгүй бол бидний санаа сэдлэг аятай бүтэмжтэй дуусах нь ховорхон байдаг. Харин бид тийм эрчүүлийг хаанаас олох билээ? Бидний ойр дотнынхон бараг бүгдээрээ нас барсан. Амьд мэнд үлдсэн нь бөөн бөөнөөрөө хаашаа нь мэдэгдэхгүй таран одоцгоож, бид юунаас зугтан зайлах гэж байгаа билээ, мөн тийм юмнаас зугтацгааж байна. Хар элэгтэй таних танихгүй хүнийг гуйх нь ёсонд нийцэхгүй. Ингэхлээр амиа аврах өөр илүү зохистой арга зам эрэлхийлэх хэрэгтэй байна, эс тэгвэл бид баясан цэнгэж амрахын оронд гашуун зовлон амсаж, үймрэн буснихад хүрнэ гэв.

	Бүсгүйчүүлийг ийнхүү ярилцаж байх үед хамгийн залуу нь дор хаяж хорин тав хүрсэн болов уу гэмээр гурван залуу эр сүмд орж ирлээ. Энэ гурван залуу хэдийгээр цөвүүн цагийн гай гамшгийг амсан анд сайн нөхөд, ойр дотнынхноосоо хагацаж, өөрсдийнх нь амь насанд аюултай цаг болоод байгаа ч хайр дурлалын халуун гал дөл нь унтарч бөхсөнгүй. Тэдний нэгийг Панфило, нөгөөг Филострато, гуравдахыг Дионео гэнэ. Гурвуул нүдэнд дулаахан, гурвуул хүмүүжил сайтай залуус бөгөөд гурвуул эргэж урвасан энэ амьдралын дунд санамсаргүй тохиолдлоор дээр нэр дурдсан хэдэн бүсгүйчүүлийн дунд байж тааралдсан сэтгэл зүрхний амрагуудтайгаа уулзахыг хамгийн эрхэм дээд баясгалан хэмээн ундаасах мэт хүсэн эрмэлздэг аж. Нөгөө дөрвөн бүсгүй нь энэ залуусын садан төрлийнхөн байлаа.

	Хөвүүд, охид бие биесээ нэгэн зэрэг харж, Пампинея баясгалангийн царайгаар инээмсэглэн:

	— Нэгэнт хэрэв бид зориглон гуйх юм бол бидний сурган хүмүүжүүлэгч, зарц үйлчлэгчийн үүргийг дуртайяа хүлээн авч хүчин зүтгэх ийм ухаалаг хэрсүү, ёс төр мэдэх залуус хувь ерөөлөөр энд ирснийг бодоход бидний санаа бодол биелэхийн өлзий учрал бүрдэж байгаа бололтой гэж өгүүлсэнд энэ үгийг сонсоод гурван залуугийн нэгний нь дурласан Нейфиллийн царай ичингүйрэн улайж уулга алдан:

	— Пампинея чи юу хэлнэ вэ. Энэ гурван залуугийн хэнийг нь ч сайнаар хэлэхээс өөр зүйлгүй. Эд нар үүнээс хэцүү үүргийг ч биелүүлж чадна гэж би баттай мэдэж байна. Эд нар бол биднээс илүү царайлаг хөөрхөн, ёс төртэй бүсгүйчүүлд ч хань бараа болж, баясган цэнгүүлж чадах залуус. Харин эд нар бидний заримд маань сэтгэлтэй болсныг бүгдээр мэднэ. Тэгэхлээр хэрэв бид эд нарыг хамт аваад явбал бидний юм уу, эд нарын хэн нь ч гэм буруугүй байхад бидний нэр сэвтэж, илүү дутуу үг яриа гаруузай гэсэнд Филомена:

	— Дэмий үг. Өөрийгөө өөлөх зэмлэх юм гарахааргүй үнэнч шударга амьдрах нь миний хэрэг. Тэгээд амьтан хүн юу дуртайгаа ярьж л байг. Эзэн тэнгэр, шударга ёс намайг өмгөөлнө. Энэ залуус зөвшөөрөх юм бол Пампинеягийн үгийг өлгөж аваад бидний аялалд өлзий учрал бүрдэж байна гэж хэлэх сэн гэв.

	Филомений үг бүгдийн сэтгэлийг тайвшруулж, тэр даруй гурван залууг дуудан санал бодлоо хэлж, бүсгүй бидэнд хань түшиг болно уу гэж гуйхаар шийдлээ. Гурван залуугийн нэгний нь садан төрөл болох Пампинея өчүүхэн ч алгуурлалгүй босож, энэ үес зайдуухан зогсоод бүсгүйчүүдийг харж буй залуус дээр очиж, эелдгээр амар мэндээ мэдэлцсэний дараа өөрийн шийдвэрийг хэлж, найз бүсгүйчүүдээ төлөөлөн хэрэв боломжтой бол үнэнхүү ах дүү ёсны цэвэр ариун сэтгэлээр бидэнд хань түшиг болно уу гэж хүсэв.

	Залуу хүмүүс анхандаа Пампинеяг өөрсдийг нь дамшиглан инээж байна гэж бодсоноо түдэлгүй тоглоом тохуу бишийг лавтай мэдэж, саналыг хүлээж авахад бэлэн байгаагаа баяр баясгалантай мэдэгдэж, энэ хэргийг хойш тавихгүйн тулд тарцгаахын өмнө замд юу юу авч явахыгаа ярьж тохирцгоов. Ингээд замд төхөөрөхөөр болж, байрлах бодолтой байгаа газар руугаа тусгай хүн зарж илгээгээд маргааш өглөө нь буюу лхагва гарагийн үүрээр бүсгүйчүүд хэдэн шивэгчин, гурван залуу эр, тэдний гурван зарцыг дагалдуулан хотыг орхин явлаа. Гурван бээр хиртэй яваад зорьсон газраа очиход тэднийг хүлээж байв. Их замаас зайдуухан янз бүрийн мод ургамал ургасан оюу ногоон өнгөөрөө нүд баясгасан жижгэвтэр уул харагдав. Тэр уул дээр нэгэн ордон байх агаад ордон нь үзэсгэлэнт сайхан дотоод хашаатай, дор бүрдээ нэгэн ёсны урлагийн гайхамшиг болсон олон сэхээвч, эгнэн цуварсан танхим, өрөө тасалгаатай, танхим тасаг бүрийг нүд баясгах ид шидтэй уран зургаар чимэглэсэн байх агаад эргэн тойрон таримал зүлэг, тансаг сайхан цэцэрлэгтэй, амны цэвэр ус авах худагтай, уг нь бол ариун журамт бүсгүйчүүдэд онцын хэрэгцээгүй, архидан наргих хорхойтонд аятайхан таармаар үнэтэй сайн дарсаар дүүрэн зоорьтой аж. Сая ирэгсэд бүх өрөө тасалгааг шүүрдэн цэвэрлэж, унтлагын өрөөнүүдийн ор дэрийг засаж, жилийн энэ улиралд цэцэрлэгт нь элбэг байдаг өнгө бүрийн цэцгээр өрөө тасалгааг чимэглэж, шал дээр чийрсэн дэвсгэр дэвссэнийг үзээд сэтгэл их хангалттай байв. 

	Бүсгүйчүүд болон залуус ирсэн даруй байр байрандаа сууцгаамагц эдний дотор хамгийн хөгжилтэй, хурц ухаантай нь болох Дионео эхлэн ам нээж:

	— Бидний энд ирсэн нь эрхэм авхай та нарын ач билээ. Эрчүүд бидэнд ийм юм санаж сэдэх ухаан байсангүй. Одоо та нарын юу бодож байгааг мэдэхгүй юм. Миний хувьд гэвэл та нартай хотоос гарахдаа өөрийн бодлыг хотын хаалганы цаана орхисон. Тийм болохоор та нарын хэний сэтгэлд юу сайхан санагдана вэ, түүний дагуу надтай хамт хөгжилдөн цэнгэж, дуу дуулж, наргин наадацгаая, эсвэл намайг миний гунигт бодол руу буцааж явуулна уу гэсэнд Пампинея бас гунигт бодлоо үлдэн хөөх мэт баясгалантайяа инээмсэглэн:

	— Дионео чи зөв юм хэллээ. Бид юуны төлөө гуниг зовлонгоос зугтаж энд ирсэн билээ дээ, эрх жаргалаараа байцгаая. Гэхдээ хир хэмжээнээс хэтэрсэн аливаа юм удаан тэсдэггүй. Тэгэхлээр би ийм сэтгэлд зохист бүлгэм үүсэхэд хүргэсэн яриаг эхлэн сэдсэний хувьд бидний цэнгэл баяслыг удаан үргэлжлүүлэхийн үүднээс нэгийгээ тэргүүлэх гол хүн болгож, бид бүгдээр түүнийгээ ах зах хэмээн хүндэтгэн үгийг нь дагаж, тэр хүн маань биднийг баяр баясгалантай байлгах талаар үргэлж санаа тавьдаг байх, ийм нэг зүйлийг ярьж тохирох нь зүйтэй гэж бодож байна. Хүн бүр бусдыг удирдан толгойлохын бэрхшээл зовлон, баяр баясгаланг амсаж мэдсэн байхын тулд, бас үүний сацуу ийм бэрхшээл зовлон, баяр баясгаланг үзсэн нэгэндээ атаархах байдал гаргуулахгүйн тулд энэ хүндтэй ачааг хүн бүр ээлжлэн үүрэх санал байна. Эхний хүнийг бид бүгдээр сонгоё. Дараа дараагийнхыг тухайн өдөр хэн эзэн захирагч байсан бэ, тэр хүн оройн мөргөлийн өмнө өөрийн үзэмжээр томилж байг. Шинээр томилогдсон тэр эзэн захирагч өөрийн бүрэн эрхийн хугацаанд бидний байх газар, өдрийн цагийн хуваарийг өөрийн тааллаар тодорхойлон тогтоож байвал зохино гэв.

	Энэ саналыг бүгд их сайшааж, эхний өдрийн тэргүүнээр Пампинеяг санал нэгтэй сонгосны дараа лаврын навчин эрхээр шагнагдсан хүн олонд их хүндтэй байдаг гэж, тийм эрхээр шагнуулах нь их нэр төртэй хэрэг гэж олон хүнээс сонссон Филомена хэдэн навч таслан авч, хүндэтгэлийн сүрлэг эрих болгон хэлхээд түүнийгээ Пампинеягийн толгой дээр тавьж, тэр өдрөөс эхлэн лаврын навчин эрих энэ бүлгэмийн оршин байх хугацааны турш хааны засгийн онцлох тэмдэг байх болов.

	Пампинея өдрийг эзэлсэн хатан хаан болоод бүгдэд чимээгүй байхыг тушааж, залуусын гурван зарц, бүсгүйчүүдийн дөрвөн шивэгчнийг дуудуулан авчраад бүгд чимээгүй болсны дараа:

	— Манай энэ бяцхан нийгэмлэгийн үндэс суурь бат, ёс журам чанга байж, эрүүл энх оршин бид бүхнийг баясгаж байгаасай гэсэндээ энэ нийгэмлэгийн цэцэглэн хөгжихөд хэрхэн тус болох ёстойн жишээ үзүүлэхийн үүднээс юуны өмнө Дионеогийн зарц Парменог миний ордны бойдаагаар томилж, манай бүх зарц, шивэгчин нар хийгээд бас бидний хоол хүнсэнд холбогдох бүх зүйлийг түүний асрамж захирамжид шилжүүлсүгэй. Панфилогийн зарц Тиндаро манай нягтлан бодох, нярав бөгөөд Парминогийн туслах бологтун. Тиндаро бас Филострато болон бусад залуусын гарын дор зарагдаж, бусад зарц нарыг өөр ажилтай байхад орон байрыг нь засаж цэвэрлэх үүрэгтэй. Миний шивэгчин Мизия, Филомены шивэгчин Лисичка хоёр гал тогооны байранд тасралтгүй байж, Парменогийн захиалсан бүх хоолыг хичээнгүй сайн хийх ёстой. Лауреттын шивэгчин Кимера, Фьяметгийн шивэгчин Стратиллия нар бүсгүйчүүдийн унтлагын өрөө, бидний цугларах өрөө тасалгааг засаж цэвэрлэх үүрэгтэй. Бидний хүсэл тааллыг эрхэмлэн хүндэтгэдэг хүн бүр хаашаа явсан, хаанаас эргэж ирсэн, юу сонссон, юу үзсэн байлаа ч гаднаас ирсэн хэл мэдээ таатай сайхан биш л бол бидний сонорт хүрэхээс болгоомжлохыг хүсэж, бүр шаардаж байна гэв.

	Пампинея энэ мэтийн заавар захирамж өгснийг бүгд таашаан хүлээж авлаа. Пампинея баяр баясгалантай болж:

	— Манай энд сайхан цэцэрлэг, ногоон нуга мэтийн таатай сайхан газар бий, эрх дураараа зугаалцгаагтун. Өглөө есөн цагт, сэрүүн байгаа дээр бүгд өглөөний цайнд ирэх ёстой гэж зарлиг буулгав.

	Шинэ хатан хаан баясгалант залуусыг ийнхүү чөлөөлж явуулсны дараа хөвүүд, охид цэцэрлэгт очиж зугаалан сэтгэлд таатай янз бүрийн юм хөөрөлдөж, цэцгийн эрих хэлхэж, уяхан зөөлөн хоолойгоор дуу дуулцгаав. Тийнхүү тэд нар хатан хааны товлон тогтоосон цаг хүртэл зугаалаад эргэж ирэхэд Пармено хэдийн ажилдаа улаймсуу орж: доод давхрын хоолны танхимд ширээнүүдийг цасан цагаан бүтээлгээр бүтээж, дээр нь мөнгөн хундага тэргүүтэн тавьсан байхыг үзэв. Газар бүр шошийн сайхан үнэр анхилж байлаа. Хатан хааны заалтаар гар угаах ус өгсний дараа бүгдээр Парменогийн зааж өгсөн суудалд сууцгааж, тэр даруй нарийн хоол, тансаг дарс авчирч, гурван зарц үг дуугүй үйлчилж байв. Өглөөний цайны үед үлгэр жишээ эмх журамтай байсан нь цугларагсдын урмыг сэргээж, бүгд наргиа наадмын үг дэлгэн өглөөний цай хөгжил баясгалантай өнгөрөв. Бүсгүйчүүд, залуучууд бүжиглэж чаддаг, зарим нь дуулж, хөгжимдөж чаддаг болохоор аяга таваг хураасны дараа хатан хаан хөгжмийн зэмсэг авчрахыг тушаав. Дараа нь хатан хааны тааллаар Дионео пийпаа хөгжмөөр, Фьяметта хийлээр алгуур бүжгийн ая дарав. Хатан хаан зарц нарыг хоолоо идэцгээ хэмээн явуулаад дараа нь өөрөө бусад бүсгүйчүүд, хоёр залуутай хамт зугуухан тойронцох бүжиг хийж эхлэв. Үүний дараа бүгдээр хөгжилтэй сайхан дуу дуулцгааж, эцэст нь хатан хаан унтаж амрах цаг болсон гэж үзээд бүгдийг явуулахад гурван залуу эр өөрсдөдөө гаргаж өгсөн байранд очиход маш сайхан зассан ор дэр хүлээж байлаа. Тэнд хоолны танхимын нэгэн адил олон цэцэг тавьжээ. Бүсгүйчүүд бас оногдсон байрандаа очицгоож, хувцсаа тайчин амрахаар хэвтэцгээв.

	Гурван цаг болмогц хатан хаан өдөр их унтах хортой хэмээн өөрөө түрүүлэн босож, бусад бүсгүйчүүдийг сэрээж, дараа нь залуусыг дуудаж сэрээгээд бүгдээр өндөр ногоон өвс ургасан, нарны гэрэл огт нэвтэрдэггүй ойн чөлөөнд очицгоов. Аясын зөөлөн салхи сэвэлзэхийг мэдрэн хатан хаан бүгдээр шууд зүлэг дээр суухыг тушааж:

	— Харж байна уу, Наран толгой дээр шатам халуун хэвээр, зөвхөн чидун модны мөчир дээр голио донгодох сонстож байна. Ийш тийшээ явахад зохимжгүй, энд бол сэрүүхэн сайхан байна. Бидэнд шатар, даам бий, хүн бүр өөрийн сэтгэлд таарсан юмаа хийж болно. Та нар миний саналыг мэдье гэвэл аагим халуун үед тоглосны хэрэггүй, тоглохоор заримын нь урам хугарна. Нөгөөдүүлд нь, бас үзэгчдэд ч тоглоом төдий л таатай биш байх болно. Тоглохын оронд ярьж хөөрөлдье. Юу вэ гэвэл нэг хүн сонин сайхан яриагаар бусдыгаа зугаацуулж чадна. Хүн бүр дор бүрдээ нэг юм ярьж, дараа нь Наран баруун тийшээ хэвийж, өдрийн халууны илч буурахад бид дуртай тийшээ явцгааж болно. Би хувьд та нарын ямар ч саналыг хүлээж авахад бэлэн байна. Хэрэв миний санал та нарын санаанд таарвал саяын хэлсэн ёсоор болцгооё. Таарахгүй байгаа бол орой болтол бүгдээр юу дуртайгаа хийцгээгтүн гэв.

	Залуус, бүсгүйчүүд бүгдээр ярьж хөөрөлдөхийг илүүтэйд үзлээ. Тэгэхэд нь өдрийг эзэлсэн хатан хаан:

	— За тийм бол эхний өдөр хүн бүр өөрийн санаанд таарсан зүйлийг ярих эрх чөлөөтэй гээд өөрийн баруун талд сууж буй Панфилод хандан түүнийг эхлэн ярина уу гэж дур булаам эелдэг найртай хүсэв. Панфило зарлигийг сонсоод өчүүхэн ч алгуурлалгүй ярьж эхэлсэнд цугларагсад чих тавин сонслоо.


нэг

	 

	Мессер Чаппарелло хуурамчаар нүглээ наманчлан нэгэн ариун явдалт гэлэнг мэхлээд үхэв. Амьд ахуйдаа өөдгүй муу хүн байсан атал үхсэний дараа хутагт хувилгаадын тоонд орж, "Хутагт Шапеллетто" хэмээн алдаршжээ.

	 

	— Энхрий хонгор авхай нар аа! Хүн аливаа ажил үйлийг бодож сэдээд түүнийгээ оршин ахуй юм бүхний эхийг тавьсан, алдар нэр нь ид шидийн хүчтэй, эрхэм ариун Түүний төлөө хийж бүтээх ёстой билээ. Учир иймд нэгэнт бидний яриа хөөрөг эхлэх хувь завшаан надад таарсан болохоор Түүний нэгэн гайхамшигт үйлсийг би та нарт ярих санаатай байна. Та нар энэ туурийг сонсоод Түүний хөдөлбөргүй чанартайд итгэж, алдар нэрийг нь өнө мөнхөд өргөн мандуулж байх биз ээ.

	Аливаа цаг зуурын юм бүхэн улиран өнгөрч, мөхөн сөнөх тавилантай билээ. Зуурдын юм өөрөө, орчин тойрны нь юмс бүгд уй гашуу, уйтгар зовлонгоор дүүрэн байдаг бөгөөд хэрэв Эзэн Тэнгэр биднийг үлэмжийн их өршөөл энэрэлдээ багтаан бидэнд хүч тамир хайрлаж, мэргэн ухаан соёрхоогүй сэн бол биднийг цаг мөч тутам аюул осол зайлшгүй отож, зуурдын амьдрал дунд оршин буй, өөрсдөө энэ амьдралын хэсэг нь болсон бид тэр аюулаас сэрэмжлэх юм уу зайлсхийж чадахгүй байсан билээ. Бид тийм өршөөл энэрлийг хүртэх гавьяатай гэж бүү бодоорой. Үгүй дээ. Эзэн Тэнгэрийн хишиг буян их тулдаа, бас бидэнтэй адил үхэх үйлтэн байгаад амьд сэрүүн цагтаа Түүний хүсэл тааллыг сахин биелүүлж, одоо өнө мөнхийн жаргалыг олж, тэнгэрийн оронд Түүнтэй хамт байх болсон хүмүүсийн мөргөж залбирсны ачаар бидэнд өршөөл энэрлээ хайрласан юм. Бид чухамхүү хүний сүүдэртэй тал гэж юу байдгийг өөрсдийн туршлагаас мэдэх тэдэнд хандан өмөг түшиг болохыг эрэлхийлэн хүсэхдээ эрх төгс шүүгчид мөргөн залбирч үл түвдэн хамаг жаргал зовлонгоо тэдэнд тоочдог байна. Тэгээд тэнгэрлэг оюун ухааны нууц увдисыг таних сэхээгүй усан нүдтэй үтэл бид олны дам үгэнд төөрөлдөн үүрд мөнх зовж бай гэж Тэнгэр Бурханы гэсгээн цээрлүүлсэн тийм хүнийг Түүний аугаа сүр хүчнээс өмгөөлөгч болгон шүтэх нь олонтоо тохиолдох бөгөөд тэр цагт биднийг хэн асран нигүүлсэж байдаг нь тов тодхон илрэн мэдэгддэг байна. Ер Түүний нүднээс нууц далд юм гэж байдаггүй билээ. Хэдий тийм боловч Тэнгэр Бурхан бидний сүсэглэж байгаа тэр хүний гэм нүглийг юм уу, залбирч байгаа хүний учир мэдээгүй байдлыг анхааран харгалзахаасаа илүү сэтгэл оюуны нь цэвэр ариуныг бодоод хир хилэнцэт түүнийг үүрдийн жаргал эдлэх хувьтай болсон юм шигээр мөргөл залбирлыг нь анхааран толилдог байна. Миний та нарт ярихаар завдан буй зүйлээс энэ бүхэн илэрхий болно. Би “илэрхий болно” гэж хэлэхдээ тэнгэрлэг мэргэн оюуныг хэлсэн юм биш, хүний ухаан санааг хэлж байгаа юм шүү.

	Өгүүлэх ину: Алдар их нэртэй, нэн баян худалдаачин Мушьятто Францези тайж хэргэм хүртээд пап Бонифацийн зарлиг дуудлагаар Тосканид очих болсон Францын ван эзний дүү Газаргүй Карлд хань бараа болж дагалдан тийшээ явах гэтэл аливаа худалдаачны адил ажил үйлс нь эх захгүй зуун задгай болсныг сая мэдэж, ажил явдлаа төвхнүүлэхийг хэдэн хүнд даалгаад бүх юм жин тан болжээ. Гагцхүү Бургундийнхнээс өр ширийг нь нэхэмжлэн гаргуулж чадах хүнийг хаанаас олдог билээ хэмээн сэтгэл зовж байв. Ингэж сэтгэл зовох нь хир юм. Юу вэ гэвэл Бургундийнхний зан авир зөрүүд гөжүүн, хүний мөсөөр муу, бүтэл зэхий улс гэж мэдэх байлаа. Тэднийг дийлэхүйц адилхан мэх гохтой, адилхан хар санаатай тийм хүн ой ухаанд нь орж өгсөнгүй. Мушьятто энэ нэгэн зүйлийг толгойгоо гашилтал эргэцүүлэн бодсоны эцэст урьд Парист байхад нь олон очдог байсан Пратогийн мессер Чаппарелло гэгч санаанд нь оржээ. Энэ Чаппареллогийн нуруу намхан, ганган хээнцэр хувцаслана. Францчуул “Чаппарелло” гэдэг үгийн утгыг мэдэхгүй, “шапель” гэдэг франц үгтэй утга адил юм болов уу гэж таамагласан байжээ. Энэ “шапель” гэдэг нь франц хар ярианд “цэцгийн эрих” гэсэн үг аж. Чаппареллог намхан нуруутай хүн гэж би түрүүн хэлсэн. Тийм болохоор францчууд түүнийг зүгээр Шапело гэхгүй, Шапелето гэж нэрлэх болсон байна. Ингээд түүнийг Шапелето гэж мэдэх хүн олон, мессер Шапелето гэж мэдэх хүн цөөн байжээ. Энэ Шапелето ямар хүн байв гэвэл: элдэв гэрээ бичгийг гэрчлэн батлах нотариатын ажил эрхэлдэг бөгөөд өөрт ирдэг цөөн бичиг баримтын дотроос аль нэг нь хуурамч биш болсон байвал ичиж үхэх дөхдөг, бусад хүний их шан авч байж хийж өгөх тийм бичгийг гуйсан даруйд үнэ хөлс гэхгүй дуртайяа хийж өгдөг аж. Хүн гуйсан ч, гуйгаагүй ч хуурамчаар гэрчлэхийг ид хав болгоно. Уг нь тэр цагийн Франц улсад шахаа тангаргийг нэн их учир утгатай гэж үздэг байсан атал мань хүн тангаргаасаа няцахыг юман чинээ үл бодно. Ийнхүү үнэн сэтгэлийн угаас чин үнэнийг өчнө хэмээн андгайлчхаад аливаа хэргийг өөрийн дураар мушгин хилсээр шийтгүүлж заргаа авдаг байв. Анд нөхөр, ах дүүс, ер нь хүмүүсийн хооронд хов жив хутган хэрэлдүүлэх, яс хаяж өс хонзон үүсгэх бол түүний амтархан таашаадаг ажил бөгөөд өөрийн нь ингэж хичээн зүтгэсний үрээр хэчнээн их зовлон үүсвэл төчнөөн их бахдан баясдаг юм. Түүнийг хүн амины хэрэг юм уу өөр ямар нэг гүжир муухай хэрэгт оролцохыг уривал хэзээ ч үл татгалзана гэх байтугай, бүр дуртайяа зөвшөөрч, улаан гараараа хүн алах, шархтуулахыг ид хав болгоно. Энэ Шапелето туйлын хорон санаатай догшин хэрцгий хүн тул ялих шалихгүй юмаар шалтаглан Эзэн Тэнгэр ба ариун явдалт хутагт нарыг хэлэх хэлэхгүй үгээр хараан зүхнэ. Орон сүмд орохгүй, бурхан шашны нарийн нууцыг юман чинээ тоохгүй, элдэв муухай үгээр дайран доромжилно. Харин архины мухлаг мэтийн муу муухайн үүр болсон газраар дуртайяа хэснэ. Эм хүнийг жигших нь нохой модоор цохиулахаас айх лугаа адил бөгөөтөл ёсон бусын гаж буруу явдлыг бусад садар самуун амьтдаас дутахгүй таашаан үйлдэнэ. Хулгай дээрэм хийхдээ даанч нэг сэтгэл зовохгүй, буянт хүн өглөг өгч буйтай адил санаа амарлингуй байна. Бас хоолонд ховдог, архинд шуналтай бөгөөд үүний улмаас нэр төрөө гутааж, олны шившиг болсон нь цөөнгүй. Тэр бол мөрийтэй тоглоомын хорхойтой, мэхлэх булхайцахад гаршсан эр байлаа. За ер нь илүү дутуу олон үгээр яах билээ. Ийм хүн энэ хорвоод төрөөгүй бол дээр байх юм сан. Гагцхүү мессер Мушяттогийн нэр нөлөө их, хэргэм зэрэг дээгүүр болохоор энэ нь Шапелетод халх бамбай болж, доромжлуулсан энгийн хүмүүс, гүтгүүлсэн шүүхийн ноёд түшмэд түүнийг өнө болтол хэлтрүүлэн өнгөрүүлсээр иржээ.

	Мессер Мушьятто энэ Шапелетог сая санаж, түүний аж байдал, авир араншныг сайн мэдэх учир хар санаат зальхай бургунд нараас ер ширээ нэхэмжлэн гаргуулахад яг таарах хүн гэж бодоод үүний тул хүн заран Шапелетог дуудуулж, түүнд хандан: “Мессер Шапелето! Миний бие нэн удахгүй эндээс бүрмөсөн явах гэж байгааг чи мэднэ. Гэтэл мэхч бургундууд надад ихээхэн өр ширтэй байгаа. Миний бодоход тэднээс энэ өр ширийг нэхэмжлэн гаргуулж чадах хүн чамаас өөр алга. Одоо гэвэл чи ямар нэг ажилгүй байгаа. Иймд хэрэв чи зөвшөөрч энэ нэгэн хэргийг бүтээж өгвөл би ордны дээдэст чиний урьдын явдлыг цагааруулах талаар үг цухуйлгаж, үүнээс гадна бургунд нараас чиний нэхэмжлэн гаргуулсан мөнгөний нэлээд хэсгийг чамд шагнасугай гэжээ.

	Мессер Шапелето энэ үес үнэхээр ажилгүй байсан бөгөөд эд баялаг нь дуусах ойртсоны дээр эртнээс нааш өмөг түшиг болсоор ирсэн хүн нь алс хол явах гэж байгааг эргэцүүлэн бодоод арга буюу тэр даруй бүрэн дүүрэн зөвшөөрөхөө илэрхийлэв. Ийнхүү ярилцсан ёсоор шийдэн тогтож, мессер Мушьяттогийн итгэмжилсэн бичиг, ван эзний батлан даалтыг шийтгүүлэн аваад мессер Мушьяттог явсны дараахан Шапелето өөрийг нь таних мэдэх хүн бараг байхгүй Бургундэд очихоор морджээ. Тэнд очоод урьдын зангаа хувирган шийдэх цагт хүчээ нөөх мэт өр ширийг аядуухан зөөлөн нэхэмжилж эхэлжээ. Шапелето Флоренц хотын мөнгө хүүлэх ажил эрхэлдэг ах дүү хоёрын гэрт буусанд цаад хоёр нь мессер Мушьяттогийн нэр нүүрийг бодоод аль болохуйц анхааран халамжилж байтал Шапелето гэнэт өвчилсөн байна. Ах дүү хоёр тэр даруй эмч домч залж, асран сувилах хүн олж, ер түүнийг хөл дээр нь босгох гэж элдэвчлэн оролдовч огт тус болсонгүй, эмчийн хэлэхээр бол залуу цагтаа хэрээс хэтэртэл наргиж цалгиж явсан, эдүгээ нас дээр гарсан энэ хүнд засал авахгүй өвчин хүрсэн учир өдөр ирэх тутам бие нь улам доройтно гэнэ. Үүнд ах дүү хоёр ихэд харамсан халаглаж байлаа.

	Нэгэн өдөр Шапелетогийн хэвтэж буй өрөөний хамар өрөөнд ах дүү хоёр ийнхүү ярилцжээ: “Одоо бид яадаг билээ? Үүнтэй тааралдсан маань гай боллоо. Энэ хүнийг өвчтэй байхад нь орон гэрээсээ хөөвөл даанч ёсон бус ичгүүртэй явдал болно. Ер үүнийг мэргэн арга гэж болохгүй. Энэ хүнийг бид хоёрын ямар их элэгсэг найртай угтан авч, өвчтэй байхад нь яаж асарч тойлж байсныг ойр хавийнхан бүгд үзэж харсан. Тэгэхлээр одоо бидэнд ямар ч гэм хор болохгүй үхлүүт өвчтэй хүнийг гэнэт хөөж туувал юу болох вэ? Нөгөө талаар энэ өөдгүй амьтан нүглээ наманчилж, ариун нууцын адистидад орохыг хүсэхгүй биз. Хэрэв хир хилэнцээ наманчлахгүй үхчихвэл үүнийг оршуулах орон сүм олдохгүй, тэгээд хүүрийг нь золбин нохой мэт нүхэнд хаяж орхино. Нүглээ наманчилдаг юмаа ч гэсэн хийсэн нүгэл нь хэтэрхий хүнд болохоор нүглийг нь наманчлан цайруулах лам санваартан нэг ч олдохгүй, бас л арга мухардана. Хэрэв иймд хүрвэл энгийн цагт биднийг олиггүй муухай ажил үйл эрхэлдэг гэж занах зүхэхээс өөрийг мэддэггүй энэ нутгийн иргэд бөөн хэл ам болж: “Энэ муусайн ломбардын нохдыг орон сүм ч хүлээж авахгүй байхад бид эднийг хүлцэж суух хэрэг юу вэ? ” хэмээлцэн орон гэрт маань уулгалан дайрч, эд юмсыг маань хоосортол тонож, аягүйтвэл амь насанд маань халдахаас буцахгүй. Ер энэ хүн үхвэл бидэнд бөөн гай болно” гэж нэг нь хэлжээ.

	Мессер Шапелетог хамар өрөөнд нь хэвтэж байгаа гэж би түрүүн хэлсэн. Өвчтэй хүний чих онцгой сонор болдог тул өөрийн тухай ах дүү хоёрын ярьсан бүхнийг мессер Шапелето нэгд нэгэнгүй сонсоод тэр хоёрыг дуудаж хэлсэн нь: “Надаас болж та хоёрын сэтгэл түгшиж зовох юм уу, надаас болж та хоёрт өчүүхэн төдий хор хохирол учрахыг би үл түвдэнэ. Миний тухай та нарын ярьсныг би нэгд нэгэнгүй сонссон. Хэрэв хэрэг явдал та нарын ярилцсанаар болох юм бол яг тийм бодох нь лавтай хэрэг. Гэвч энэ хэргийг огт өөр замаар оруулж болно. Миний бие энэ яваа насандаа дээд тэнгэрийг хилэгнүүлж байсан нь нэн олон тул үхэхийн өмнө нэгэн цаг хир хилэгнүүлбэл миний хир хилэнц нимгэрэх ч үгүй, зузаарах ч үгүй биз ээ. Ийм болохоор энэ дэлхий дээр байдаг л юм бол нэгэн ариун буянт, чин сүсэгт гэлэнг миний дэргэд залж авчраад цаашид хэрхэхийг миний дураар болгогтун. Би өөрийн хэргийг ч, та нарын хэргийг ч нэгэн адил сайнаар бүтээж, та нарын сэтгэлд яв цав нийцүүлнэ” гэж хэлжээ.

	Ах дүү хоёр сайн юм болно гэж итгээгүй ч гэсэн мессер Шапелетогийн үгийг даган нэгэн сүмд очиж, өөрсдийн гэрт хүнд өвчтэй хэвтэж буй ломбардын нэгэн хүний нүглийг наманчлах мэргэн оюунт, ариун буянт нэгэн лам гаргаж өгнө үү хэмээн гуйсны ёсоор Ариун Судрыг гэгээртэл уншсан, хотын сүсэгтэн олонд асар их нэр хүндтэй ариун явдалт, чин сүсэгт нэгэн өвгөн гэлэн гаргаж өгснийг ах дүү хоёр даруй гэртээ залж аваачив.

	Өвгөн гэлэн мессер Шапелетогийн хэвтэж буй өрөөнд орж, орны нь дэргэд ойртон очоод өвчтөний сэтгэлийг засах хэдэн аятайхан үг хэлсний дараа сүүлчийн удаа хэдийд нүглээ наманчилсныг асуув.

	Мессер Шапелето урьд ер нэг ч удаа нүглээ наманчилж байгаагүй мөртөө: 

	— “Ай гэлэн эцэг минь. Би уг нь долоо хоногт ядаж нэг удаа, заримдаа хэдэн удаа наманчилдаг юм сан. Өвчин туссанаас хойш энэ долоо хоногт наманчилж чадалгүй алдас болсондоо сэтгэл ихэд шаналж байна” хэмээн огт ажиггүй хариулжээ.

	Өвгөн гэлэн үүнд нь: 

	— “Хүү минь, чи зөв сайн юм хийж байжээ. Хойшид ч мөн энэ мэт хийгтүн. Нэгэнт чи олонтоо наманчилж байсан болохоор чамаар хэлүүлэх, чамаас асуух гойдын юм байхгүй биз” гэв.

	Мессер Шапелето өөдөөс нь: 

	— “Хутагт эцэг минь та юу айлдана вэ. Би хэдийгээр нүглээ олонтоо наманчилж байсан ч гэсэн төрсөн цагаас эхлээд сүүлчийн удаа нүглээ наманчлахыг хүртэл үйлдсэн, миний санаанд байгаа хамаг нүгэл хилэнцээ гэмшин наманчлах хүсэл хэвээр байна. Ийм болохоор хутагт эцэг танаас гуйя, намайг энэ насандаа нэг ч удаа нүглээ наманчлаагүй хүн лүгээ адил үзэж, аливааг нарийн тодорхой асуух ажаамуу. Миний бие өвчтэй байгааг бүү анхаарагтун. Аврагч дээд Тэр бээр эрдэнэ мэт ариун цусаа урсган байж миний сүнсийг аварсан байхад одоо би сүнсээ хөнөөснөөс энэ муу зовлогоо зовоосон минь дээр байна” гэжээ.

	Хутагт лам энэ үгсийг өвчтэй хүний үнэнхүү сүсгийн илрэл гэж бодоод ихэд ойшоон таалж, ийм санааг магтан сайшаагаад чиний бие ямар нэг эм хүнтэй хавьтаж нүгэл үйлдсэн явдал бий юу гэж асуусанд мессер Шапелето нэгэнтээ шүүрс алдаад: 

	— “Ай эцэг ламтан минь. Танд үнэнээ хэлэхээс ичиж байна, нэрэлхэж сайрхсан нүгэлд унуузай ” гэжээ.

	Үүнд нь өвгөн ламтан: 

	— “Айж ичилгүй үнэнээ хэлэгтүн. Наманчлах үед, ер ямар ч үед үнэнээ хэлэх нь хэзээ ч нүгэл болохгүй” гэсэнд мессер Шапелето: 

	— “За тэгвэл танд үнэнээ өчсүү. Миний бие эхийн хэвлийгээс төрсөн онгон биеэрээ байгаа” гэхэд нь: 

	— “Ай Эзэн тэнгэр чамайг ивээх болтугай. Ялангуяа бидний мэтийн сахил санваар хүртсэн хүн биш болохоор хорвоогийн явдлаар явсан ч чиний дурын хэрэг байтал энэ нэгэн нүглийг тэвчсэн чинь маш сайшаалтай” гэж өвгөн гэлэн уулга алдаад дараа нь өвчтөнөөс идэж уухад шунан хомхойрч Тэнгэрийг хилэгнүүлсэн явдал бий юу гэж асуусанд мессер Шапелето хүндээр санаа алдаад олон удаа тэгж хилэгнүүлсэн нүгэл бий, хамаг үнэнээ ний нуугүй хэлэх юм бол жилийн турш сүсэг бишрэлтэй хүний мацаг барих өдөр бүр мацаг барьж, долоо хоногт дор хаяад гурван өдөр дан талх, усаар хоол болгодог байсан ч гэсэн удаан мөргөл хийснээс юм уу, мөргөлийн замд хол явснаас болж ядраад архичин хүн архи дарсыг ямар их шуналтай уудаг вэ, усыг түүн лүгээ адил шуналтай уудаг, бас хөдөөгийн эхнэрүүдийн тариа ногооны ажилд явахдаа өвс ногоогоор хийдэг шанцайг их дуртайяа иддэг байсан, бас мацаг барьж байгаа сүсэгтэн хүн идээ ундаанд тачаан амтархах ёсгүй атал заримдаа хоол ундыг дэндүү их амтархан идэж ууж байх шиг санагддаг байсан хэмээн өгүүлэв.

	Гэлэн үүнд: 

	— “Хүү минь. Энэ бол хүний махан бие лүгээ хамт төрсөн амьдралын жам ёс учир хүнд биш нүгэл бөгөөд үүнд сэтгэлээ онц их зовох хэрэггүй. Хүн хэчнээн ариун хутагт байлаа ч гэсэн удтал мацаг барьсны дараа хоол гоц амттай, ядарсны дараа ус унд сайхан санагддаг нь ёс билээ” гэв.

	Мессер Шапелето өөдөөс нь: 

	— “Ай эцэг ламтан минь, та миний сэтгэлийг засах үг бүү айлдагтун. Эзэн тэнгэрийн төлөө хийж буй аливаа үйлсийг хиргүй гар, сэвгүй сэтгэлээр үйлдэх ёстой. Эс тэгвэл энэ биедээ нүгэл хураана гэдгийг та надаас илүү мэдэж байгаа биз ээ” гэхэд нь өвгөн гэлэнгийн сэтгэл уяран: 

	— “Ай чиний санаа үнэн зөвийг үзээд баярлаж байна. Ийм ариун буянт, үнэн цагаан сэтгэлтэй хүн лүгээ учрахад ямар таатай вэ. За чи хэл дээ, эд мөнгөнд дурлаж, өөрт оногдсоноос илүүг авч үлдэх гэж хомголзож байсан нүгэл бий юу?” гэж асуув.

	Мессер Шапелето хариуд нь: 

	— “Эцэг ламтан минь. Та намайг энэ мөнгө хүүлэгчдийн гэрт байгааг үзээд битгий муу санаарай. Эд нар надад ямар ч хамаагүй. Би чухамдаа эд нарыг илчлэн зэмлэж, хүн шулж амьдрах энэ ичгүүртэй ажлаа орхи гэж ятгахаар энд ирсэн билээ. Эзэн тэнгэрийн гэсгээлтээр өвчин тусаагүй сэн бол энэ санасандаа хүрэх байсан сан. Ер нь миний эцэг надад үлэмж баян өв хөрөнгө үлдээснийг танд дуулгая. Эцгийгээ насан өөд болсны дараа ихэнх хэсгийг ядууст тараан өгч өглөг буян хийгээд өөрөө аяга хоолтой байх, Христийн лам санваартан нарт туслахын тулд амь зуулгад хүрэх төдий арилжаа наймааны ажил хийж байлаа. Олсныхоо тэн хагасыг лам санваартан нарт өгөх журам хатуу баримталж ирлээ. Үүний ачаар Эзэн тэнгэр намайг илт ивээж, ажил үйлс маань улам өлзийтэй бүтэж байлаа” гэж ярив.

	— “Тийм бол сайн. За чи уурсан хилэгнэж байсан удаа олон уу?” гэж өвгөн гэлэнгийн асуухад: 

	— “Ээ халаг. Үнэнийг хэлэхэд бишгүй олон хилэгнэж байлаа, би. Олон хүн Эзэн Тэнгэрийн сургаалыг эс хайхран, эрлэгийн шүүхэд байцаагдахаас айхгүй, өдөр бүр элдэв тэрслүү явдал үйлдэж байгааг харж буй хүн яаж хилэгнэхгүй байх билээ? Одоогийн залуус Тэнгэрийн сүмд мөргөж, буяны мөр хөөхийн оронд ганц энэ хорвоогийн жаргалд ташууран ам алдах, андгай тангаргаасаа няцахыг юуханд бодохгүй, архины гуанз мухлаг хэсэж явааг үзээд ийм юм үзэж байхаар үхэх минь яав гэж халаглах удаа цөөнгүй” хэмээн мессер Шапелето хариулав.

	Өвгөн гэлэн үүнд: 

	— “Хүү минь Энэ бол ариун хилэн мөн. Тийм болохоор үүний төлөө чамайг зэмлэн цээрлүүлэхгүй. Гэхдээ чи уурын мунхгаас болоод хүний амь насыг хөнөөсөн, хүнийг доромжилсон, өөр янзаар гомдоосон явдал бий юу?” гэсэнд мессер Шапелето дуу алдаж: 

	— “Ай нүгэлт миний үйлийн үр. Та ариун явдалт гэлэн хүн бөгөөтөл юу айлдана вэ? Миний дотор таны нэрлэсэн нүгэлт хэргийн аль нэгийг үйлдэх сэтгэл төрсөн бол Дээд Тэнгэр миний сүнсийг аль хэдийн тонилгох байсан бус уу? Энэ мэтийг гагцхүү өөдгүй муу хулгайч дээрэмчин хүн үйлдэж чадах буй заа. Би бол тийм хүнтэй дайралдах юм бол: “За чи явдаг замаараа яв. Эзэн Тэнгэр чамайг зөв замд удирдах болтугай” гэж хэлдэг гэв.

	Өвгөн гэлэн бас: 

	— “Чамайг Эзэн тэнгэр ерөөн адислах болтугай, хүү минь. Ингэхэд чи хүнийг гүтгэж гүжирдсэн, хуурамчаар гэрчилсэн юм уу, бусдын юмыг биедээ шингээсэн явдал бий юу?” гэсэнд мессер Шапелето: 

	— “Ай гэлэн багш минь, бусдыг муу хэлсэн нүгэл бий шүү. Манай хөрш айлын нэгэн өөдгүй эр байсхийгээд эхнэрээ зодож жанчдаг байлаа. Би тэр хөөрхий эхнэрийг өрөвдөөд нэгэн өдөр түүний төрхмийнхөнд эр нөхрийг нь муу хэлсэн юм. Тэр хархүү архи уухаар аль гартаа дайралдсан юмаар эхнэрээ толгой тархигүй балбадаг байсан юм” гэв.

	Гэлэн: 

	— “Өө энэ зүгээр. За чи урьд худалдаачин байсан гэлээ. Аливаа худалдаачны адил бусдыг хууран мэхэлсэн явдал бий юу?” гэсэнд мессер Шапелето: 

	— “Тийм нүгэл бий, хутагт багш аа. Даанч хэнийг мэхэлснээ мэдэхгүй юм. Цэмбэ худалдаж авсан хүн мөнгийг авчирч өгөхөд нь тоололгүй авч авдартаа хийгээд нэгэн сарын дараа гаргаж үзэхэд зохих үнээс дөрвөн зоос илүү авсан байлаа. Би тэр мөнгийг эзэнд нь буцааж өгье гэж бүтэн жил хадгалаад нөгөө хүнийг олдохгүй болохоор мөнгийг өглөг буяны үйлст зориулсан” гэж өчив.

	Гэлэн үүнд: 

	— “Илүү авсан мөнгө чинь шальгүй бага, үүний дээр өглөг өгсөн чинь сайн болжээ” гэв. 

	Энэ мэтээр ариун явдалт гэлэн олон зүйлийг асуухад мессер Шапелето урьдын адил хариулж байлаа. Тэгээд өвгөн гэлэн түүний хамаг нүглийг хэлтрүүлэн цагаатгахаар завдан байтал мессер Шапелето өвгөн гэлэнд хандан: 

	— “Гэгээн хутагт аа. Танд бас нэг нүглээ хэлээгүй байгаа” гэжээ.

	Ямар нүгэл болохыг өвгөн гэлэнгийн лавлахад мессер Шапелето: 

	— “Нэгэн бямба гарагт гурван цагаас хойш зарцдаа гэр орны хог шороог шүүрдэн цэвэрлэ гэж хэлснээ сая саналаа. Энэ маань Эзэн Христийн амилсан өдрийг эс хүндэтгэсэн гэм нүгэл байжээ” гэв.

	— “Өө хүү минь, энэ чинь шальгүй юм байна” гэж гэлэнг өгүүлэхэд: 

	— “Хаанаас даа, манай эзэн тэнгэр Есүс Христийн амилсны дурсгал болсон ням гарагийг бид онцгой хүндлэх ёстой ” гэж мессер Шапелето өөдөөс нь өчив.

	— “За чи өөр нүгэл үйлдсэн үү?” гэж гэлэн асуусанд: 

	— “Ай хутагт багш минь, үйлдсэн нүгэл бий. Нэгэн удаа би осолдон мартаж, Тэнгэрийн сүмд нулимж орхисон юм” гэж мессер Шапелето хариулав.

	Өвгөн гэлэн инээмсэглэн: 

	— “Хүү минь, иймхэн юманд санаа бүү зовогтун. Гэлэн бид нар ч өдөр бүр сүмд нулимж байдаг” гэсэнд мессер Шапелето: 

	— “Яасан муухай хэрэг вэ. Өргөл өргөж, тахил тахидаг Тэнгэрийн сүмийг цэвэр ариун байлгах ёстой шүү дээ” гэв.

	Мессер Шапелето энэ мэтийн олон нүглээ өвгөн гэлэнд тоочин хэлээд эцэст нь хэнгэнэтэл санаа алдан алдан цурхиртал уйлж эхлэв. Дуртай цагтаа энэ мэтээр шүүрс алдаж, асгаруулан уйлах дүр үзүүлж чаддаг байжээ.

	— “Хүү минь чи яав?” хэмээн өвгөн гэлэнгийн асуухад мессер Шапелето: 

	— “Ай халаг минь! Миний үйлдсэн бас нэгэн хүнд нүгэл бий. Ичихийн эрхээр нэг ч удаа хэлж наманчлаагүй өдий хүрэв. Үүнийг эргэн санах бүр өөрийн эрхгүй нүдний нулимс асгардаг юм. Энэ их нүглийг минь Эзэн Тэнгэр өршөөн хэлтрүүлэхгүй байх” гэв.

	Ариун явдалт гэлэн: 

	— “Хүү минь нүглээ наманчлахад оройтно гэж байхгүй. Хүн төрөлтний одоо болтол хийж ирсэн, галав юүлтэл цаашид хийх бүх нүглийг нэг хүн үйлдсэн байгаад тэр хүн чам шиг ингэж үнэн сэтгэлээс харамсан гэмшиж наманчлах юм бол Эзэн Тэнгэрийн хүнийг энэрэн нигүүлсэх сэтгэл нэн их байдаг болохоор хэрэв үнэнээ нуухгүй хэлбэл дуртайяа өршөөн хэлтрүүлэх нь лав. Айх юмгүй үнэнээ хэлэгтүн” гэв.

	Мессер Шапелето гаслан уйлсан чигтээ: 

	— “Ай ариун журамт эцэг минь! Миний хийсэн нүгэл даанч их, хэрэв та миний төлөө залбирахгүй бол Эзэн Тэнгэр өршөөхгүй биз ээ” гэхэд нь: 

	— “ Айх юмгүй, хэлэгтүн. Би чиний төлөө Эзэн Тэнгэрт залбиръя” гэв.

	Мессер Шапелетог юу ч хэлэхгүй асгаруулан уйлахад өвгөн гэлэн ятгасаар байв. Тийнхүү мессер Шапелето удтал уйлж өвгөн гэлэнг зовоосны эцэст гүнээ шүүрс алдаад: 

	— “Нэгэнт эцэг ламтан та миний төлөө залбирна гэж айлдсан болохоор танд үнэнээ хэлье. Би балчир хүүхэд байх үедээ нэгэн удаа төрсөн эхээ хараасан юм аа” гэв. Ингэж хэлээд улам чанга орь дуу тавин уйллаа.

	Өвгөн гэлэн түүнийг аргадаж: 

	— “Хүү минь. Чи үүнийг тийм аймшигт нүгэл гэж бодно уу? Олон хүн өдөр шөнө ялгалгүй Эзэн Тэнгэрийг элдвээр хараан муулдаг боловч хэрэв харамсан гэмшвэл Эзэн Тэнгэр бэлхнээ өршөөн хэлтрүүлдэг билээ. Тэгэхлээр чамайг бас уучлах нь лав. Уйлахаа больж, сэтгэлээ агуу тавь. Миний үгэнд итгээрэй. Хэрэв чи Есүсийг загалмайд цовдолсон хүний нэг байлаа ч гэсэн Эзэн Т энгэр чамайг өршөөн хэлтрүүлнэ. Чиний чин үнэнээсээ гэмшин наманчилж байгааг би нүдээр үзлээ” гэжээ.

	Мессер Шапелето өөдөөс нь: 

	— “Ай эцэг ламтан минь, та юу айлдана вэ? Намайг алтан хэвлийдээ арван сар тээж, дараа нь алган дээрээ бөмбөрүүлж өсгөсөн ачит эх минь шүү дээ! Ийм хүнд нүгэлд унасан би яаж сэтгэл амар байх билээ. Хэрэв та миний төлөө залбирахгүй бол Эзэн Тэнгэр хэзээ ч намайг уучлахгүй биз ээ” гэж өчив.

	Мессер Шапелетогийн хэлэх юмаа хэлж дууссаныг өвгөн гэлэн үзээд чин үнэнээ хэлсэн хэмээн бат итгэж түүнийг ариун явдалтан хэмээн тооцож, нүглийг нь тайлан цайруулж ерөөн адислав. Ер үхэхийн даваан дээр очоод байгаа хүний наманчилсан үгийг хэн эс үнэмших билээ дээ?

	Тийнхүү өвгөн гэлэн түүний үгийг сонсоод: 

	— “Мессер Шапелето! Тэнгэрийн ивээлээр таны бие удахгүй илаарь болох биз ээ. Гэхдээ Эзэн Тэнгэр таны өлзий буян төгс ариун сүнсийг дуудан аваачихыг таалах юм бол таны цогцсыг манай хийдэд оршуулахыг соёрхоно уу” гэсэнд мессер Шапелето үүнд нь: 

	— “Ай хутагт багш минь. Тэгвэл миний хүсэл биелэх нь тэр билээ. Нэгэнт та миний төлөө залбирна гэсэн болохоор танай хийдэд ясаа тавих шиг сайхан юм хаа байх билээ. Ерөөсөө би танай бүлгэмийнхнийг хэзээнээс нааш онц хүндэтгэдэг билээ. Тийм болохоор та ариун дагшин орон сүмдээ эргэж очмогц танай сүмийн тахилын ширээн дээр өглөө бүр ариутган шившдэг Христийн ариун идээнээс надад шилж явуулна уу. Хэдийгээр миний бие өчүүхэн хүн боловч надад тэнгэрийн идээнээс хүртээж, сүнсийг минь удирдах ном уншиж соёрхох болов уу гэж найдна. Би энэ яваа насандаа багагүй нүгэл хийсэн боловч Христийн номд итгэсэн хүний ёсоор насан эцэслэхийг хүснэ” гэжээ.

	Үнэн шагшаабадат, чин сүсэгт өвгөн гэлэн мессер Шапелетогийн санал хүсэлтийг сайшаан дуртайяа зөвшөөрч, Тэнгэрийн ариун хишгийг даруй ирүүлсүгэй гэж амлаад хэлсэн ёсоор гүйцэтгэжээ.

	Тэр завсар мөнгө хүүлэгч ах дүү хоёр мессер Шапелетод залилуулах вий гэж айгаад тэдний өрөөг мессер Шапелетогийн хэвтэж буй өрөөнөөс тусгаарласан хамрын цаана очиж, сэм чагнан өвгөн гэлэнд түүний юу ярьсныг нэгд нэгэнгүй сонсож мэдэв. Мессер Шапелетогийн наманчлалыг ах дүү хоёр сонсоод инээдээ барьж ядан өөр зуураа: 

	— “Энэ мөн гайхал эр ээ? Өтлөвч, өвдөвч, үхэх цаг ирж, ганц хоёр цагийн дараа Тэнгэрийн шүүхийн өмнө очиж байцаагдах аюул тулгаравч өөдгүй муу зангаа тавихыг хүссэнгүй, хорт муу хүний ёсоор насыг элээгээд мөн хорт муу хүн чигтээ үхэх нь байна” хэмээн ярилцав. Гэхдээ мессер Шапелетог орон сүмд оршуулах болсныг сонсоод ах дүү хоёрын санаа амарчээ.

	Түдэлгүй мессер Шапелетод Тэнгэрийн идээ хүртээж, бие нь бүр дор орсны дараа сүнсийг удирдах ном уншин ёс хийв. Тэгээд хир хилэнцээ чин үнэнээр өчин наманчилсан мөн тэр өдөртөө, оройн мөргөлийн дараахан амьсгал хураажээ. Эл учир ах дүү хоёр талийгаачийг мөн өөрийн нь мөнгөөр ёс төртэй оршуулах талаар санаа тавьж, орой нь хойдын буяны ном хуруулах, өглөө нь мөргөл залбирал уншуулах лам нарыг залж ирүүлэхээр хүн зарж, энэ нэгэн зүйлд хэрэгцээтэй бүх зүйлийг бэлтгүүлэв. Талийгаачийн нүглийг наманчлан тайлсан үнэн шагшаабадат гэлэнтэн, өглөгийн эзний насан эцэслэснийг сонсоод хийдийн ширээт лүгээ зөвлөн хэлэлцэж сүмийн хонх цохин олон лам санваартан нарыг цуглуулж, мессер Шапелетогийн нүглээ наманчилсан байдлаас үзэхэд энэ хүн лав гэгээн хутагт бололтой, тэгэхлээр энэ хүнээр дамжуулан Ертөнцийн эзэн элдэв зүйлийн ид шид, рид хувилгааныг үзүүлэх байх, иймд энэ хүний цогцсыг манай хийдийн олон лам нар үлэмж их хүндэтгэн нэн их сүсэг бишрэлтэйгээр хүлээн авах байх гэж найдаж байгаагаа илэрхийлсэнд хийдийн ширээт болон гэнэн итгэмтгий лам нар даруй зөвшөөрцгөөв. 

	Орой нь олон лам нар мессер Шапелетогийн цогцсыг тавьсан байшинд очиж, хойдын буяны номыг их хүнд ёслолоор уншиж, өглөө нь хоргой торгон номт хувцас өмсөн жанч нөмөрч, өмнөө загалмай, Евангели хөлгөн судар залан эмгэнэлийн номыг уянгалуулан уншсаар талийгаачийн цогцсын хойноос хөдлөхөд хотын иргэд бараг бүгдээр эр эмгүй бас дагалдан цувж, цогцсыг сүмд залж авчрав. Авсыг сүмд оруулж тавьсны дараа өвгөн гэлэн өндөр тайзан дээр гарч, талийгаачийн аж төрлийн тухай, мацаг барьдаг, төрсөөр эм хүнтэй ойртоогүй онгон биеэрээ үлдсэн, зан ааль дөлгөөн, сэтгэл цагаан, ажил явдал нь ариун буянтай гэх мэтээр олон гайхамшигт зүйлийг хүүрнэн өгүүлэхийн сацуу мессер Шапелето нэгэн удаа эхийгээ хараасныг өөрийн үйлдсэн завсаргүй хүнд нүгэл хэмээн гэмшиж, асгаруулан уйлахад нь энэ нүглийг Эзэн Тэнгэр өршөөн хэлтрүүлнэ гэж өвгөн гэлэн арайхийн ятгаж үнэмшүүлснээ яриад анхааран сонсож буй цугласан олонд хандан: 

	— “Чивэлт та нар бол хөлийн дор өвс сүрэл дайралдсан төдийхөнд Эзэн Тэнгэр, эх дагина, олон хутагт богдуудыг аманд багтахгүй муухай үгээр хараан зүхдэг!” гэж зэмлээд талийгаачийн хир хилэнцгүй ариун буянт явдлыг тоочин ярьж ном тавилаа. Өвгөн гэлэнгийн айлдал номлолыг сүсэгтэн олон итгэн үнэмшиж, талийгаачийг туйлын их сүслэн биширсэн учир мөргөл ёслолын сүүлчээр учир тоймгүй бужигнан шахалдаж, бүгдээр талийгаачийн гар, хөлөөс адис аван үнсэж, биед нь өмсгөсөн хувцас хунарыг тасчин авцгаахдаа бяцхан өөдөс үртэс төдийхнийг олж авсан хүн өөрийгөө зол заяатай болов хэмээн үнэн зүрхнээс баярлаж авай. Ингээд талийгаачийн цогцсыг бүгд ханатал үзэж мөргөх бололцоо олгохын тулд сүмд өдөржингөө байлгав. Шөнө болоход түүнийг оршуулгын хонгилын гантиг бунханд их хүндэтгэлтэйгээр оршуулж, маргаашаас нь тэр бунхан тийш сүсэгтэн нар цуван ирж, зул өргөж, мөргөн залбирч, ам тангараг өгч, өвчин зовлонгоос ангижруулахыг даатган лаваар үйлдсэн сахиус мэтийг өлгөж эхэлсэн байна. Тэгээд сая өнгөрөгч хутагтын ариун буянт үйлсийн тухай цуу яриа түргэн зуур түгэн тарж, бусад хутагт нарт мөргөж залбирах хүн бараг байхгүй болжээ. Тийнхүү түүнийг “хутагт Шапелето” хэмээн нэрлэх болж, одоо болтол тэгж нэрлэсээр байгаа гэнэ. Эзэн Тэнгэр түүгээр уламжлан элдэв зүйлийн рид хувилгаан үзүүлсэн бөгөөд үнэн сүсгээр залбирсан хэн хүнд одоо ч рид хувилгаанаа үзүүлсээр байгаа гэнэ.

	Пратогийн мессер Шапелето гэгчийн аж төрж, нас нөгчсөн түүх ийм бөгөөд хутагт хэмээн тооцогдох болсныг та нар мэднэ. Хэдийгээр тэр хүний нэгэн насны амьдрал өөдгүй муу үйлдэл, нүгэл хилэнцээр дүүрэн байсан боловч үхэхийн өмнө ийм их нүгэл хурааснаа чин зүрхний угаас гэмшин наманчилсан байж болох юм. Тэнгэр эзэн өршөөн нигүүлссэнээр, тэнгэрийн оронд мөнхийн амгаланг олж, диваажинд жаргаж байгаа байж болох юм даа. Энэ бол нууц авшиг юм. Үтэл бидний мөхөс оюуны хирээр бодож үзвээс тэр хүн диваажингийн оронд залрахаасаа өмнө ад албины саварт орж, үүрдийн зовлон эдлэх ёстой байж таармаар. Нэгэнт тийм юм болсон хойно Эзэн Тэнгэр бидэнд аугаа их энэрлээ соёрхон таалж байгаа хэрэг буй заа. Юу вэ гэвэл бидний төөрөгдлийг тоож анхааралгүй, үнэн сүсгийн маань ариун чанарыг айлдан тольдоод Тэнгэрт тэрсэлсэн дайсныг өөрсдийн өмөг түшиг болгосон гэм нүглийг маань хэлтрүүлэн биднийг үнэнхүү гэгээн хутагтад бишрэн залбирсны адилаар үзэж, гуйлт хүсэлтийг маань толилон болгоодог байнам. Учир иймийн тул өвчин зовлон нүүрлэсэн энэ цөвүүн цагт Эзэн Тэнгэрт сүсэглэх сэтгэлээр энд цугласан бидний хэдэн жаргалтай хүмүүс эрүүл энх, эсэн мэнд байгаасай гэсэн санааны үүднээс Түүний алдар их нэрийг магтан дуулж, бидний үгийг анхааран толилно гэсэн бат итгэлээр энэ биесээ Түүний эрх мэдэлд тушаан өгсүгэй.

	Памфило ингэж яриад дуугүй болов.


ХОЁР

	 

	Авраам гэдэг еврей, Жанното ди Чиванийн ятгалгад автан Ромын ордонд очиж, тэндхийн лам санваартан нарын садар самууныг нүдээр үзэж ихэд жигшээд Парист эргэн ирж, Христийн номд оржээ.

	 

	Панфилогийн яриаг бүсгүйчүүд үе үе инээлдэн байж анхааран сонсоод ерөнхийд нь сайшаав. Панфилог ярьж дуусмагц өдрийг эзэлсэн хатан хаан өөрийн хажууд сууж буй Нейфилад одоо түүний ярих ээлж гэдгийг хэлэв. Гоо үзэсгэлэн төгс бөгөөд түүндээ үлэмж зохисон номхон даруу зантай Нейфила дуртайяа зөвшөөрөн ийн ярьж эхлэв:

	—  Бидний өөрснөө мэдэхгүй төөрч будилсны маань гэмийг Эзэн Тэнгэр дэлгэрэнгүй сэтгэлээр өршөөн хэлтрүүлдгийг Панфилогийн хүүрнэсэн туурь нотоллоо. Би бол зүй нь өөрсдийн бүхий л үйл ажил, үг хэлээр Эзэн тэнгэрийг гэрчлэн батлах ёстой атлаа огт тэрслүү авирладаг хүний хир хилэнцийг Эзэн Тэнгэр нигүүлсэнгүй сэтгэлээр хүлцэн өнгөрүүлж, ингэснээр бидний итгэл бишрэл ийн зураг ерөөлийн дагуу оногдсон заяа тавилангаа хэлбэрэлтгүй даган замнадаг болгохын тулд өөрийн энэрэл нигүүлслийн эргэлзээгүй бэлгэ тэмдгийг харуулж байна гэж нотлох бодолтой байна. Дур булаам үзэсгэлэнт бүсгүйчүүдээ! Миний сонссоноор Францын Парис хотноо Жаннотто ди Чиваньи гэж нэгэн баян худалдаачин сууж байсан гэнэ. Их гараар цэмбэний худалдаа эрхлэн явуулдаг цагаан санаатай, чин үнэнч, шударга журамт тэр хүн Авраам гэдэг бас өөртэйгөө адилхан баян худалдаачин, мөн адил шударга журамт, чин үнэнч еврей хүнтэй зузаан нөхөрлөсөн байжээ. Авраамын шударга журамтай чин үнэнчийг Жаннотто сайн мэдэх учир ийм нэр төртэй, ийм ухаантай сайн хүн буруу номд сүсэглэдгийн улмаас сүнс нь тамд унана гэж ихэд харуусан зовдог байв. Иймд хүргэхгүйн тулд Жаннотто дотнын сайн нөхрийн хувьд андыгаа иудейн шашны буруу номыг орхиж, жинхэнэ үнэн зөв Христийн шашинд орогтун, Христийн шашин бол үнэхээр эрхэм ариун, үнэн зөв шашин мөний учир чиний харсаар байхад цэцэглэн мандаж, өргөжин дэлгэрч байхад Авраам чиний шашин улам бууран доройтож, үгүйтэй адил болж байгааг чи бэлхнээ мэдэж байна гэх мэтээр учирлан ятгаж үзжээ. Авраам өөдөөс нь миний бодоход иудейн шашин бол хамгийн эрхэм ариун, үнэн зөв шашин мөн, би энэ шашинд төрсөн хүн, энэ шашнаа шүтэж байгаад насыг барна, миний энэ санаа зоригийг хэн ч урвуулж чадахгүй гэж өчсөн байна. 

	Гэвч Жаннотто энэхэн төдийгөөр санаа амарсангүй, хэд хоногийн дараа еврейг дахин энэ мэтээр ятгаж, худалдаачин хүний зангаар баахан бүдүүн хадуун яриа үүсгэж, иудейн шашнаас манай шашин юугаараа давууг нотолж эхлэв. 

	Еврей Авраам өөрийн шашны номлолыг сайн мэдэх боловч Жанноттод элэгтэй сайн байдагтаа тэр үү, эсвэл эгэл хүний амаар Ариун Сүнсний хэлүүлсэн үгс нөлөөлснийх юм уу, хэдийгээр урьдын адил өөрийн сүсгийг бат баримталсан хэвээр байсан боловч Жанноттогийн учирлан хэлэх үгийг ихэд ойшоон сонсох боллоо. Ийнхүү еврей өөрийнхөөрөө зүтгэж, Жаннотто шахан ятгасаар эцсийн бүлэгт Авраам нь түүний ятгалгад автаж: 

	— “За яах вэ, Жаннотто. Чи намайг Христийн номд оруулах гэж улайгаад байгаагаас хойш би бэлэн байна. Харин нэг болзож хэлэлцэх зүйл бий. Би урьдаар Ромд очиж, чиний хэлснээр энэ тоост хорвоо дээрх Эзэн Тэнгэрийн элч хэмээгдэх хүний барааг харж, түүний өөрийн болоод дэргэдийн хамба лам нарын зан ааш, аж байдлыг өөрийн нүдээр үзэж ажиглая. Тэд нар яг чиний хэлсэнтэй адил байгаад танай шашин чиний хэлсэнчлэн манай шашнаас эрхэм ариун нь үнэн байдаг юм бол үүнийг тэдний үлгэр жишээнээс үзэж мэдэх болно. Чи надад чухам үүнийг батлан харуулах гэж хичээгээд байгаа шүү дээ.Үүнийг бат нот мэдээд чамд амласнаар болсугай. Хэрэв тийм биш бол би иудей хүн болж төрсөн, иудейн хэвээрээ үлдсүгэй” гэжээ.

	Жаннотто ийм үгийг сонсоод ихэд урам хугаран гутарч: “Хичээж зүтгэсэн минь талаар болж байна даа. Уг нь хэрэг бүтэх тийшээ хандаж, энэ хүний сэтгэлийг эргүүлж чадлаа гэж бодож байсан юм сан. Одоо өнгөрчээ. Энэ Авраам Ромд очиж, тэндхийн лам санваартан нарын бузар булайг нүдээр үзэх юм бол Христийн номд орох нь бүү хэл, урьд Христийн номд орсон байсан хүн эргээд иудейн номдоо орох нь лав” гэж дотроо бодоод Авраамд хандан: 

	— “Чи аан гэж бай, өвгөөн. Ромд очно гэдэг газар хол, биед их ядаргаатай, зардал чирэгдэл их, заавал тийшээ очихын хэрэг юун? Чам шиг ийм баян хүнийг хуурай зам, усан замын алинд ч аюул осол отож байна гэдгийг хэлээд яах вэ. Манай энд чамд загалмай зүүлгэх хүн олдохгүй гэж үү? Уг нь би чамд юм бүхнийг ухуулан сэнхрүүлсэн шиг санах юм. Гэхдээ чиний сэтгэлийн дотор Христийн шашинд эргэлзэх зүйл үлдсэн байдаг бол манай энд чиний сэжгийг тасалж, бүх асуултыг хариулан тайлж чадах эрдэм төгөлдөр, мэргэн ухаант хүмүүс бишгүйдээ нэг бий. Миний бодоход чи тийшээ явсны хэрэг байхгүй. Тэндхийн дээд лам нар нь манай эндхийнхтэй ав адилхан буюу пап гэгээнтэнд ойр шадар байдгаараа арай дээр байж болох юм биз. Нэг үгээр хэлэхэд хүч тэнхээ хурааж байгаад арилсан дагшин орноор аялан эргэл мөргөл хийвэл дээр. Тэгвэл ч би чамд хань бараа болж болох юм” гэжээ.

	Еврей хариуд нь: 

	— “Би Жаннотто чиний үгийг итгэж байна. Гэсэн ч би чиний хүссэнийг ёсоор болгоё гэсэндээ явахаар шийдлээ. Эсвэл би танай шашинд орохгүй” гэв.

	Авраамын сэтгэл нэгэнт шулуудсаныг Жаннотто мэдээд: 

	— “За яах вэ, аян замдаа сайн яваад ирээрэй” гээд энэ хүн Ромын ордныхны байдлыг очиж үзвэл Христийн номд хэрхэвч орохгүй дээ гэж дотроо бодовч санааг нь урвуулж чадахгүйгээ лавтай мэдээд цаашид ятгахыг больжээ.

	Еврей Авраам даруй морь унан Ромыг зорьж, асар удалгүй зорьсон газраа хүрэлцэн очсонд тэндхийн еврей нар түүнийг их хүндэтгэн хүлээж авлаа. Авраам алс газраас зорьж ирсэн хэрэг зоригоо хэнд ч хэлсэнгүй, гагцхүү пап гэгээнтэн, хамба нар болон дээд лам нар, ер ордныхны аж байдлыг сэм ажиглаж эхэллээ. Авраам бол угийн ажигч хэрсүү хүн бөгөөд өөрийн ажиглаж мэдсэний дээр бусдаас сонссоныг нэмээд эндхийн лам санваартан нар их, бага, дээрд доордгүй бүгдээр илэрхий садар самуунд автаж, жам ёсны дагуу завхайрахаар үл барам буруу хурьцлыг ичих эрээлэхгүй үйлддэг, энд янхан эм хийгээд залуу банди нар яггүй нэр нөлөөтэй байдаг, тэгээд дээдсийн өршөөл ивээлд багтахыг хүссэн хүн тэднээр зуучлуулахгүй бол хэрэг бүтдэггүйг лавтай мэдлээ. Бас тэндхийнхэн хэн нь хэнээ гэлтгүй бүгд сувдаг шунахай, архинд орсон, балмад танхай, мал адгууснаас ялгарах юмгүй хоолонд ховдгийн дээр бас туйлын завхай зайдан зантайг ажиглав. Ер тэднийг ажиглаад байх тусам эд мөнгөнд шуналтай, авлигач хахуульч нь хэрээс хэтрээд христийн шашинтных ч хамаагүй, хүний халуун амь, бүлээн цусыг худалдан авч, өгөлцдөг, сүмийн эд агуурс хийгээд хувцас хэрэглэл зэрэг шашны эд хөрөнгөөр их хөлийн панз наймаа үсэргэж, энэ талын худалдаа арилжаанд зуучлагч нь Парисын цэмбэний худалдаачид юм уу, бусад худалдаачдынхаас их байдаг нь ил мэдэгдэв. Тэд шашны мяндаг тушаал хахуульдан авахыг ивээл соёрхолд багтах, өнгөрүү их идэхийг биеэ сувилан тэнхрүүлэх гэх мэтчилэн засдаг хуурамчаар гоёчлон нэрлэхдээ энэ үгсийн нь утгыг Эзэн Тэнгэр ухахгүй юм шиг санадаг агаад гэтэл хорон санаатны хар дотрыг нэвт тольдон дээд тэнгэр энэ мэтээр юмны нэрийг сольсон төдийхөнд хаанаас хууртах билээ! Энэ бүхэн хийгээд энд бидний хэлж түвдээгүй бусад олон зүйлийг нарийн дэгтэй, номхон даруу еврей үзэж, жигшин зэвүүцээд одоо боллоо хэмээн Парист буцаж ирэхээр шийдэж, санасан ёсоор гүйцэтгэв. Түүний эргэж ирснийг Жаннотто дуулмагц хэдийгээр еврейг Христийн номд оруулна гэж найдах юм бага ч гэсэн яаран очиж, хоёул их баяртай учран золголоо. Жанното еврейг хэд хоног амраагаад дараа нь гэгээн хутагт хийгээд хамба нар, ордны дэргэдийн бусад лам нар ямар санагдсаныг асууж эхлэв.

	Еврей өчүүхэн ч түдэж түгдрэлгүй: 

	— “Ай миний санаанд огт таарсангүй, тэднийг Эзэн Тэнгэр ниргээсэй билээ! Яагаад вэ гэвэл миний ажигласнаар тэндхийн нэг ч лам санваартан ариун явдалгүй, бурхнаас айдаггүй, буян хийдэггүй, нэг нь ч сайн үлгэр дуурайл үзүүлдэггүй юм байна. Би ерөөсөө нэг ч сайн юм үзсэнгүй, харин хуялч тачаангуй, сувдаг шунахай, хомхой ховдог, авлигач зальтай, атаа найдангуй, омог дээрэнгүй гэх мэтийн үүнээс бузар булай юм байдаг бол аливаа муу нисваанис дүүрэн байхыг үзлээ. Тэгээд Ромын ордон надад тамын хорлол хөнөөлийн үүр уурхай юм уу гэхээс Тэнгэрийн таалалд нийцэх буянт сайн үйлсийн орон газар биш шиг санагдлаа. Миний ухаарснаар бол танай шашны гэгээн эзэн хийгээд дэргэдийн шадар бараа бологчид, ер бусад нь бүгдээрээ зүй нь бол шашныхаа өмөг түшиг, багана тулгуур болох ёстой баймаар атал Христийн шашныг энэ дэлхийн хөрснөөс арчиж арилгахыг эрмэлздэг, үүний тул нэн их хичээнгүйлж, ер бишийн арга заль хэрэглэн уран ухаан зардаг юм шиг байна. Гэвч тэдний санаснаар болсонгүй, танай шашин улам өрнөн дэлгэрч, улам яруу тод бадран мандаж байна. Тийм болохоор энэ шашны өмөг түшиг, багана тулгуур нь Ариун сүнс юм байна гэдгийг би бат нут ухаарлаа. Юу вэ гэвэл энэ шашин аливаа бусад шашнаас илүү үнэн зөв, ариун нандин юм байна. Би Христийн номд орохыг үл хүсэн төдийгөөс өдий болтол чиний үг ятгалгыг эсэргүүцэж байсан бол одоо Христийн шашинд орно. Одоо ингээд сүмд очицгооё. Тэнд очоод чи танай ариун шашны зан үйлийн ёсоор надад загалмай зүүлгэж өгнө үү“ гэжээ.

	Жаннотто хэрэг ийм болж эргэнэ хэмээн огт санаагүй байснаа ийм үгийг сонсоод хязгааргүй их баярлан еврейтэй хоёул Парисын Эх дагинын сүмд очиж, лам санваартан нараас Авраамд загалмай зүүлгэж өгнө үү гэсэнд хүссэнийг нэн даруй ёсоор болгож өгөв. Жаннотто түүний загалмай зүүлгэсэн багш нь болж, Жованни гэдэг шинэ нэр өгөөд дараа нь түүнийг манай шашны номд сурган боловсруулахыг нэр хүндтэй сайн хүмүүст даатгасанд еврей эр асар удалгүй Христийн шашны номыг сайтар ухааран буян будагтай, төлөв түвшин, ариун явдалт хүн болжээ.

	 


ГУРАВ

	 

	Еврей Мельхиседек гурван бөлзгийн үлгэр ярьснаар Саладины тавьсан аюултай урхинаас эсэн мэнд мултрав.

	 

	Нейфилийн туурийг бүгдээр таалан сайшааж, дараа нь хатан хааны зарлигаар Филомена ярьж эхэллээ:

	— Нейфилийн өгүүллийг сонсоод нэгэн еврейд тохиолдсон аюултай адал явдал санаанд минь орлоо. Энд Тэнгэр Бурханы тухай, манай шашны үнэн зөвийн тухай олон сайхан юм ярьцгаасан болохоор одоо бид усан нүдтэй, цусан зүрхтэй үтэл хүмүүсийн ажил төрөл, зан байдлын тухай ярихад зэмлэн буруушаах зүйл байхгүй болов уу. Тийм болохоор би та нарт энэ тухай ярья. Та нар үүнийг сонсоод хүн юм асуухад хянуур болгоомжтой хариулдаг болох биз ээ.

	Хөөрхөн ааштай найз бүсгүйчүүд ээ, та нарт гэж хэлэхэд хүн тэнэгийнхээ харгайгаар амгалан жаргалаа алдаж, адгийн муу явдлын цүнхээлд унадаг бол мэргэн ухаантан гай гамшгийн эргүүлгээс гарахын арга ухаан сийлж, энх жаргалын өвтэгш буян хишгийг олдог байнам. Жаргалдаа ташуурч байсан өгөөмөр баян хүн тэнэгийнхээ харгайгаар өчүүхэн доорд байдалд орж байсны жишээ өдий төдий байдаг, бид өдөр болгон тийм явдлыг хэдэн мянгаар нь үзэж харж байдаг болохоор манай энэ ярианд тэр бүхнийг эш татан тоочихын хэрэг алга. Харин мэргэн ухаан хэрхэн аминд ордог нь миний хэлсэнчлэн одоо ярих богинохон тууриас тодорхой болно.

	Саладины суу заль нь нэн ихийн учир урьд өчүүхэн дорд үтэл нэгэн байснаа Вавилоны султаан болон мандаж, түүгээр үл барам Христийн, сарацины шашинт аймгийн олон ван эздийг ялан дийлжээ. Гэвч олон удаа цэрэг хөдөлгөн дайтсаны дээр хэтэрхий их тансаг жаргалд ташууран умбаж байсны улмаас сан хөмрөг нь хоосроод байтал гэнэт үлэмжхэн мөнгөний хэрэг гарч, нэн даруй хэрэг болж буй энэ их мөнгийг хаанаас олох билээ хэмээн толгойгоо гашилтал бодоод эцэст нь Алексанрид сууж, мөнгө хүүлэх ажил эрхэлдэг Мельхиседек хэмээх нэгэн баян еврей санаанд нь оржээ. “Тэр еврей л мөнгө зээлүүлье гэвэл зээлүүлж чадах хөрөнгө бэлтэй хүн дээ” гэж Саладин бодов. Харин тэр мөнгө хүүлэгч еврей бол хэрхэвч өөрийн сайн дураар мөнгө өгөхгүй харамч харуу хүн. Саладин түүнээс албадан гаргуулж үл түвдэх бөгөөд гэтэл мөнгөний хэрэгцээ нэн их байгаа учир еврейгээр мөнгө гаргуулах арга мөрийг эрэлхийлэн бодож, эцсийн бүлэгт өөрийн оюун ухааныг сорьж сонжих байдлаар халхавчлан хүч түрэмгийлэхээр шийджээ.

	Саладин хүн зарж еврейг авчруулан баярын царайгаар угтан золгож, дэргэдээ суулгаад: 

	— “Алдар гавьяат эрхэм ээ! Таныг Бурханы номд бусдаас хол тасархай нэвтэрсэн цэцэн цэлмэг хүн гэж хэлэлцэхийг олонтоо сонслоо. Тэгээд иудейн, сарацины, Христийн энэ гурван шашны алиныг нь үнэн зөв гэж хүндэтгэдэг вэ, чиний саналыг сонсмоор байна” хэмээн асуужээ.

	Еврей эр үнэхээр цэцэн цэлмэг ухаантай хүн тул Саладины үг өдөн ам алдуулах өө сэв эрэлхийлж байгаа далд санааг даруй мэдээд гурван шашны алиныг ч илүү хүндэтгэдэг гэж хэлэхгүй байя, тэгвэл Саладин санасандаа хүрч чадахгүй гэж бодов. Тэгээд өөрт хор хөнөөл болохгүй тийм хариулт олох гэж ухаанаа хурцлан хэсэг бодож, түдэлгүй арга олоод: 

	— “Эзэн дээдэс минь! Та туйлын гүн утгатай юм асуулаа. Энэ тухай өөрийн юу бодож байгааг танд таниулахын тулд нэгэн бяцхан үлгэр ярихыг болгооно уу. Хэрэв ухаан санаа минь уймарч будилаагүй бол урьд алдар их нэртэй нэгэн баян хүний эрдэнэсийн санд олон зүйлийн эрхэм үнэт эд юмсын дотор нэн их үнэтэй гайхамшигт бөлзөг байжээ гэж ярилцахыг би сонссон юм байна. Баян эр тэр бөлзгийнхөө гоц уран хийц, ховор нандин чанарыг онцлон харуулах гэж, бөлзгөө үе уламжлан дамжуулж байх гэж хөвүүдийн дотроос энэ бөлзгийг гэрээслэн үлдээсэн хөвүүн эцгийн өвийг залгамжлагч болж, бусад нь түүнийг овгийн ахмад хэмээн хүндэтгэдэг байх ёстой гэж захиа занаагаа өгсөн аж. Бөлзгийг өвлөн авсан хөвүүн цааш энэ мэтээр удам дамжуулах учиртай байлаа. Тийнхүү уул бөлзөг үе улиран олон эзний гар дамжсаар гурван сайхан хүүтэй хүнд хүрч иржээ. Гурван хөвүүн нь гурвуулаа адилхан эцгийн үгнээс гардаггүй, шударга шулуун зантай учир эцэг нь гурвуулд нь адилхан хайртай байлаа. Хөвүүд нь тэдний удамд бөлзгийг өвлөн залгамжлах ёс журмыг мэддэг болохоор гурвуул дор бүрдээ нөгөө хоёроосоо өрсөхийг хичээж, насан зүг болсон өвгөн эцгээсээ бөлзгийг надад гэрээслэн үлдээнэ үү гэж мөргөн гуйдаг байжээ. Сайхан сэтгэлт эцэг нь гурван хөвүүндээ ав адилхан хайртай болохоор хэнийг нь шилж сонгохоо мэдэхгүй, гурвуулд нь бөлзгийг гэрээсэлж үлдээнэ хэмээн ам алдсан агаад одоо хэнд нь өгдөг билээ гэж гайхаш тасран байснаа эцсийн бүлэгт хэнийг нь ч гомдоохгүй бол зохистой хэмээн нэгэн их уран инжаанд нууцаар захиалан хоёр өөр бөгж хийлгэсэнд анхныхтайгаа ав адилхан болсон учир захиалж хийлгэсэн өвгөн өөрөө ялгаж танихгүй байлаа. Өвгөн үхэхийнхээ өмнө гурван хөвүүн тус бүрд нөгөө хоёроос нь нуун нэжгээд бөгж өгчээ. Эцгийгээ нас барсны дараа гурван хөвүүн дор бүрдээ эцгийн өв хөрөнгө, нэр хүндийг залгамжлан авахаар санаархан өрсөлдөж дор бүрдээ өөрийн эрхийг нотлох баримт болгон тус тусын бөлзгийг гарган үзүүлжээ. Гурван бөлзөг нь ав адилхан байсан болохоор аль нь жинхэнэ, аль нь дуурайлгамалыг хэн ч ялган таньж чадсангүй, эцгийгээ хэн нь залгамжлах вэ гэдэг асуудлыг нэг тийш болгож чадсангүй, өнөө болтол тэр хэвээрээ байгаа гэнэм. Эзэн дээдэс минь Тэнгэр эцгээс өөр өөр үндэстэн ястны ард түмэнд соёрхсон гурван ондоо шашны тухайд, таны надаас асуусан зүйлийн тухайд мөн сайх үлгэр лүгээ чанар адил хэмээн хэлж болохыг толилно уу. Үндэстэн ястны ард түмэн бүр дор дороо өөрийн өмнө үнэн зөв зам нээн өгч буй жинхэнэ үнэн шашныг өвлөн шүтэж байна хэмээн итгэдэг боловч чухам хэн нь жинхэнэ үнэн шашны эзэн бэ гэдэг асуудал саяын гурван бөлзгийн үлгэртэй адил нэг тийш болоогүй хэвээр байна” гэж ярьжээ.

	Еврей эрийн хөлийн нь дор тавьсан урхинаас тун эвтэйхэн мултарч чадсаныг Саладин арга буюу хүлээв. Тэгээд туйлын их гачигдалтай байдалд ороод байгаагаа еврейд үнэнээр нь хэлж, туслахыг гуйхаар шийдээд санаснаа хэлэхдээ хэрэв еврейг ийм уран нарийн хариу хэлж чадаагүй бол мушгин хэлмэгдүүлэх санаа өвөрлөснөө ч нуусангүй. Тэгэхэд нь еврей эр Саладинд хэрэгцээтэй мөнгийг дуртайяа зээлдүүлэн тусалж, Саладин ч авсан мөнгөө тоо ёсоор төлснөөр үл барам еврейд хаан хүний ёсоор өгөөмөр их бэлэг шагнаж, бас өөрийн дэргэд шадарлуулан бат зузаан нөхөрлөх болж, хүндэт дээд албан тушаалд тавьжээ.


ДӨРӨВ

	 

	Нэгэн гэлэн маш хүнд нүгэлд унаад өөрийн хийдийн ширээтийг мөн нүгэлд барьснаар ял гэсгээлтээс мултарч чаджээ.

	 

	Филоменыг ярьж дуусахад хажууд нь сууж байсан Дионео тогтоосон журам ёсоор өөрийн нь ээлж болсныг мэдээд хатан хааны тусгай зарлигийг хүлээлгүй ярьж эхэлсэн нь:

	— Эелдэг наалинхай авхай нар аа! Хэрэв би та нарын хүслийг зөв ойлгосон бол бид сонин сайхан яриа хөөрөөгөөр бие биеэ зугаацуулах гэж энд цугласан биз ээ. Тэгэхлээр манай хатан хааны сая айлдсанчлан энэ журмыг зөрчихгүй бол хэн ч гэсэн биднийг гойд их цэнгээн баясгаж чадна гэж бодсон зүйлээ ярьж болох юм байна. Жанното ди Чивиньийн сайн санааны үгийг дагаснаар еврей Авраам хэрхэн сүнсээ аварсныг, еврей Мельхиседек цэцэн цэлмэг ухаантайн ачаар Саладины тавьсан урхинаас хэрхэн мултран эд баялгаа хамгаалж чадсаныг бид сонслоо. Одоо би та нарын зүгээс зэмлэхгүй биз гэж найдаад хүнд нүгэлд унасан нэгэн гэлэн ов мэх хэрэглэн туйлын хатуу ял гэсгээлтээс зайлж чадсаныг цөөн үгээр товчхон ярья.

	Эндээс холгүй Лунижанд нэгэн хийд байдаг. Урьдын цагт одоогийнхыг бодвол буян хишиг нь арвин, лам санваартан олон байжээ. Тэндхийн олон лам нарын дотор мацгийн санваар сахиж, шөнийн нойроо хугаславч чийрэг биеийн тэнхээ, оргилуун сэтгэлийн ааг нь буураагүй нэгэн залуу гэлэн суудаг байжээ. Тэгтэл нэгэн удаа жин үдийн хирд бусад гэлэнгийн бүгд унтаж байх үес мань залуу гэлэн өөрийн хийдийн дэргэдүүр ганцаар тэнэж яваад нэгэн хөөрхөн бүсгүйтэй санамсаргүй дайралджээ. Нутгийн тариачны охин бололтой тэр бүсгүй хээрийн нугаас өвс ногоо түүж явсан аж. Залуу гэлэн тэр бүсгүйг үзмэгц бие махбодын нь төрөлхийн авьяас тэсгэлгүй хөдөлж, бүсгүйн дэргэд дөхөн очоод үг үүсгэн энэ тэрийг ярилцсаар түдэлгүй учраа ололцож бүсгүйг өөрийн суух тасагт дагуулан аваачихад хэн ч мэдсэнгүй.

	Гэтэл залуу гэлэнг хүсэл тачаалдаа автан бүсгүй лүгээ санаа амарлингуй наргин наадаж байх яг тэр үеэр хийдийн ширээт ламтан нойрноос сэрээд залуу гэлэнгийн өрөөний дэргэдүүр чимээгүйхэн намс намс алхлан явж байтал нөгөө хоёрын гаргасан чимээ сонстоход хэлэлцэх үгсийг сайтар сонсох гэж хаалганы нь дэргэд гэтэн очиж, чих тавин чагнаад өрөөний дотор эм хүн байгааг лавтай мэдэж, даруй үүдээ онгойлго хэмээн дуудахаар завдаж хэлэх үг аман дээр гарч ирснээ нэгэн хэсэг эргэцүүлэн бодоод өөрийн өрөөнд эргэн орж, залуу гэлэнгийн гарч ирэхийг хүлээв. Залуу гэлэн нөгөө бүсгүй лүгээ ихэд амтархан цэнгэж, жаргал дундаа ташууравч тэрүүхэндээ сэрэмжтэй байсан болохоор гудамд хүний хөлийн чимээ сонстох шиг болоход үүдний нүдээр сэмхэн шагайж, чимээ чагнан буй ширээтийг тов тодхон олж хараад өрөөнд эм хүн байгааг ширээт ламтан таамагласан байж болох юм гэж лавтайяа бодов. Ийм нүгэлд унасны ял гэсгээлт хүндээр бууж ирэх нь зайлбаргүйг залуу гэлэн бодоод сэтгэл ихэд гутран харамсавч үүнийгээ бүсгүйд мэдэгдсэнгүй, энэ аюулаас мултрах арга чарга юу билээ хэмээн элдэв янзаар эргэцүүлэн бодож байтал гэнэт нэгэн нарийн ов мэх олж, энэ мэх нь санаснаа гүйцэлдүүлэхэд шулуун замаар хөтлөн хүргэжээ. Тэгээд бүсгүй лүгээ ханатал цэнгэсэн дүр үзүүлэн: 

	— “Би гарч хүн байна уу, үгүй юу, хараад ирье. Чи намайг иртэл чимээ аниргүй сууж бай. Дараа нь чамайг сэмхэн гаргая” гэж хэлэв.

	Залуу гэлэн өрөөнөөсөө гарч үүдээ цоожлоод шууд ширээт ламтан дээр очиж, энэ хийдэд тогтсон заншлаар түлхүүрээ өгөөд огт ажиггүй хээв нэг: 

	— “Гэгээн багштан аа! Би өнөө өглөө таны түлшинд хэрэглэх түлээг хөрөөдүүлж бэлтгэснээ авчирч буулгахыг амжуулж завдсангүй. Учир иймд одоо ойд очиж түлээ авчруулахыг болгоож соёрхоно уу” гэж өгүүлэв.

	Ширээт лам өөрийн биеийг мэдэгдээгүй өнгөрсөн юм байна гэж бат итгээд залуу гэлэнгийн үйлдсэн хэргийг нүдээр үзэж магадлах санаа төрж, түлхүүрийг дуртайяа хүлээж аваад ойд очихыг нь бүр ч дуртай зөвшөөрөв. 

	Гэлэнг явсны хойно ширээт лам олон гэлэнгийн дэргэд залуу гэлэнгийн өрөөний үүдийг онгойлгон үйлдсэн нүглийг нь илчлэн улайлгаж, дараа нь хатуу цээрлүүлэн шийтгэж, ширээт өөрийн нэр сүрийг өргөх үү, эсвэл эхлээд бүсгүйгээс юу болсныг асууж лавлах уу, яавал зохистойг хэсэг эргэцүүлэн бодож энэ хүүхэн олон лам нарт үзүүлэн нэр нүүрийг нь гутаавал зүйд үл нийлэлцэх тийм хүний үр хүүхэд биш байгаа даа гэж эргэлзэн тэгээд урьдаар юу боловч хүүхний хэн болохыг мэдье, дараа нь яахыг шийдье гэж бодлоо. Тийнхүү залуу гэлэнгийн өрөөний үүдэнд өлмийгөөрөө гэтэн очиж, онгойлгож ороод даруй дотроос нь түгжив. Ширээтийн орж ирснийг бүсгүй үзээд цочин сандарч, олны шившиг болох нь гэж айсандаа асгаруулан уйлж эхэллээ. Эрхэмсэг гэгээнтэн тэр бүсгүйг нүд гүйлгэн харваас нас залуу, зүс сайхан, цэврүү шиг цэвэрхнийг үзэж, хэдийгээр насны наран хэвийсэн ч хүсэл тачаал нь залуу гэлэнгийнхээс дутахгүй сэргэж буйг мэдрээд: “Манай энд сэтгэл зовоох элдвийн эвгүй юм мундахгүй байдаг. Нэгэнт ийм аятайхан учрал таарч байхад амархан олдож болмоор жаргалыг амталж үзэхэд яагаад эс болсон юм бэ? Энэ өгүүлшгүй хөөрхөн бүсгүйн энд байгааг нэг ч хүн мэдэхгүй. Хэрэв үүнийг ятган үгэндээ оруулж чадвал үүнтэй цэнгэлийн манлайг эдлэхэд надад юу саад болох юм бэ? Хэн ч хэзээ ч мэдэхгүй. Нүглийг нууж чадвал хагас дундуур тайлсанд тооцож болно. Ийм сайхан учрал дахин олдохуйяа чухаг. Бүхнийг бүтээгч Эзэн ийм хишиг илгээж байхад эс хүртвээс тэнэг мунхгийн туйл болох биз ээ” гэж дотроо бодов.

	Ширээт ламтан ийн бодоод анхныхаа санааг бүрмөсөн орхиж, бүсгүйн дэргэд ойртон очиж, энхрий ялдам үгээр аргадан тайтгаруулж, эцсийн бүлэгт өөрийн юу хүсэж байгааг таниулж чадлаа. Бүсгүй ч болд төмөр биш, алмас чулуу биш юм болохоор түдэлгүй ширээтийн үгийг дагав. Ламтан даруй бүсгүйг тэвэрч олонтоо озон таалаад залуу гэлэнгийн орон дээр гарч, өөрийн бие өндөр дээд мяндагтаа таарсан махлаг зузааны дээр бүсгүйн нас залуу, бие хэврэг булбарайг бодолцон лагс биеэр няц даруузай гэж болгоомжилсон бололтой, дээр нь гарсангүй, өөрийн дээрээс унуулж, цаг удтал түүн лүгээ цэнгэн нааджээ.

	Энэ завсар ойд очно гэсэн өнөөх залуу гэлэн үнэн хэрэг дээрээ гудамд нуугдаж байгаад асар удалгүй өөрийн өрөөнд ширээтийн ганцаар орохыг харж, бодож сэдсэн нь санасанчлан бүтэх тийш хандсаныг мэдэж, дотор нь уужраад ламтны үүд цоожилсныг сонсож, өөрийн зөв тооцоолсныг эргэлзэх зүйлгүй боллоо. 

	Залуу гэлэн нуугдсан газраасаа гарч, өөрийн өрөөний үүдэнд гэтэн очоод ширээтийн юу хийж, юу ярьж байгааг хаалганы завсраар харж, нэгд нэгэнгүй сонсжээ. Тэр завсар ширээт энэ нэгэн удаа хүүхэнтэй хавилдаж ханаснаа мэдрээд түүнийг өрөөнд түгжээд байрандаа эргэж очив. Хэсэг байзнаад залуу гэлэнгийн хөлийн чимээ сонстоход энэ лав ойгоос ирсэн биз гэж бодоод үүнийг сайтар сурган загнаж, гянданд хорьё, олсон олзыг ганцаар эдэлье хэмээн санаж, гэлэнг дуудуулж авчраад догшин сахиусны дүрээр нүдээ сүртэй гялалзуулан гэлэнгийн дээрээс аянга цахилгаан буулгаж, шоронд хийтүгэй гэж тушаав.

	Залуу гэлэн тэр даруй хариу өчсөн нь: 

	— “Гэгээнтэн багш аа! Миний бие Бенедикт хутагтын шавь нарын сүрэгт багтаад өнө удаагүй болохоор тусгай нарийн ёсыг сурч амжаагүй байгаа. Багштан та гэлэн хүн ах зах хүний захирамжийн дор байхаар үл барам эм хүний дор орж үйлдэх ёстойг эдүгээ хүртэл надад биечлэн үзүүлж сургаагүй билээ. Түрүүн та үүнийг биечлэн үзүүлсэн болохоор хэрэв намайг энэ удаа өршөөн хэлтрүүлбэл хойшид энэ ёсыг хэзээ ч алдагдуулахгүй, миний нүдний өмнө таны үйлдэж үзүүлсэнчлэн үйлдэж байна гэж танд батлан амлая” гэжээ.

	Ширээт ламтан угийн ухаалаг сэргэлэн хүн тул өнөө гэлэнгийн ов мэхэнд автаж гэнэдсэнээр өөрийн нь юу хийснийг нүдээр үзсэн нь лавтайг даруй ухаарч, ийм нүгэл хийсэндээ ичингүйрэн өөрөө адилхан ял цээрлэл хүлээх ёстойг бодоод залуу гэлэнг залхаан шийтгэж түвдсэнгүй. Тийнхүү ширээт лам залуу гэлэнг уучлан хэлтрүүлээд үзсэн харснаа задруулахгүй байхыг чандлан захиж, дараа нь хоёул очиж бүсгүйг хүнд мэдэгдэлгүй гаргаж явуулсан агаад хойшид түүнийг дахин авчирсан нь нэг биш биз ээ.


ТАВ

	 

	Монферратын бээлийн хатан эм тахианы махаар хийсэн зоог барьж, эелдэг ялдамхан үг хэлснээр Францын эзэн вангийн ухаангүй дурласан сэтгэлийг дарж чаджээ.

	 

	Дионеогийн ярьсныг сонсоод авхай нар жаахан эвгүйрхэн ичсэндээ царай нь улайж байснаа хоорондоо харц солилцон инээдээ барьж ядан пир-пир хийж байгаад эрхбиш дуустал чагнав. Дионеог ярьж дуусахад бүсгүй улсад ийм юм ярих нь эвгүй гэж эелдэгхэнээр зэмлэцгээгээд хатан хаан өөрийн хажууд зүлэг дээр сууж буй Фьяметтад хандан түүний ярих ээлж болсныг хэлсэнд Фъяметта дур булаам аятайхан ярьж эхэлсэн нь:

	— Нэг гэхэд бидний энэ тууриуд түргэн зуур хурц мэргэн хариу өгнө гэдэг хэчнээн их учиртай байдгийг харуулснаараа надад онц тааламжтай байна. Хоёр гэхэд өөрөөсөө дээгүүр сурвалжит язгууртан эмэгтэйд тал засан нүүр олохыг цөхрөлтгүй хичээх нь эр хүний мэргэн ухааны эрхэм дээд байдаг бол нийгмийн зэрэг дэвээр өөрөөсөө дээгүүр эрд дурлахаас сэрэмжилж чадах нь эм хүний хянуур хэрсүүгийн эрхэм дээд гэж би үнэнээсээ итгэдэг. Үүнээс уламжлаад нэгэн сурвалжит гэрийн хатагтай ямар юм хийж, юу ярьснаар нэг тийм зүйлээс сэрэмжилж, нэг тийм зүйлийг намжааж чадсаныг та нарт харуулах нэгэн туурь ярих санаа төрлөө, ааш эевэргүү авхай нар аа.

	Монферратын бэйл, шашныг өмгөөлөн тэтгэгч, цог жавхлан төгөлдөр ноён загалмайтны аян дайнд оролцох болж, Христийн шашинтан бусад улстай хамт далайн чанад дахь орнуудад дайлаар морджээ. Мөн тэр аян дайнд оролцохоор завдан буй Лалар Филиппийн ордонд бэйл ноёнтны баатар гавьяаны алдар цуу түрхрэн сонстоход нэгэн рыцарь баатар нь Нарны доорх хорвоогоос бэйл ноён, түүний хатан хоёртой эн зэрэгцэх өөр тийм хосыг эрээд олохуйяа чухаг, юу вэ гэвэл бэйл ноёнтон өөрөө олон баатар эрсийн дотроос онцгой шалгаран тодорсны нэгэн адил хатан нь энэ дэлхийн хамгийн үзэсгэлэн гоо, хамгийн бат журамт эхнэр мөн хэмээн магтжээ. Энэ үгс Францын эзэн вангийн цээжинд гүнээ хадагдаж, энэ насандаа бээлийн хатны барааг хараагүй боловч түүнд дурлан тачаах сэтгэл гэнэт дөл мэт бадраад нэн даруй аян дайнд мордохоор зэхэж, үүний тул Генуя хотод очиж хөлөг онгоцонд суухаар шийдэхдээ зам зуур бээлийн хатантай уулзах аятайхан аян шалтаг олохын тулд Генуя хүртэл хуурай замаар явъя гэж бодсон байна. Бэйл ноён эзгүй байгаа учир санасан хэрэг маань сааргүй бүтнэ гэж ван эзэн бат итгэж байлаа. Тэгээд санаж сэдсэнээ нэн даруй ёсоор гүйцэтгэж, их цэргээ урагшлуулан мордуулаад өөрийн бие цөөн тооны бараа бологчдыг дагалдуулан аян замд орж, бэйл ноёны харьяа эзэмшил газар ойртоход тусгай элч зарж, хатанд нь маргааш үдийн хир очно гэж хэл хүргүүлэв.

	Бээлийн хатан төрөлхийн хянуур, нарийн ухаантай хүн болохоор ван эзний морилон ирэхийг олдошгүй хүндэт завшаан хэмээн үзэх тул тавтайяа саатан морилно уу гэж туйлын эелдэг найртай үгээр хариу хэлж элчийг буцаав. Тэгснээ эр нөхрийн нь эзгүйд ван эзний морилон ирэх гэсэн нь ямар учиртай байдаг билээ гэж баахан гайхаж, хатныг хорвоод хосгүй гоо үзэсгэлэнтэй гэж түрхрэн хэлэлцэхийг сонсоод зориуд ингэснээс зайлахгүй гэж таамагласан нь үнэхээр оносон байжээ. Ямар ч атугай бээлийн хатан айхыг үл мэдэх эрдүү зоримог эхнэр тул ван эзнийг нэр төртэй хүлээж авахаар шийдэж, аян дайнд яваагүй үлдсэн тохитой томоотой хүмүүсийг урин уулзаж тэдний санал зөвлөгөөгөөр ордны бойдаад зохих тушаал заавар өгөөд гагцхүү үдийн зоог, идээ будааны зүйлийг өөрөө дааж хариуцах болов. Тэгээд ойр тойрны бүх эм тахиаг бариулж тогооч нартаа ван эзэнд дан эм тахианы махаар янз бүрийн хоол хийхийг даалгажээ. Тийнхүү товлосон өдөр ван эзний морилон ирэхэд бээлийн хатан асар их ёс төртэй угтаж хүндэтгэн золгов. Ван эзэн бээлийн хатныг үзвэл нөгөө рыцарь баатрын үгнээс сэтгэлдээ төсөөлснөөс нь хол илүү гоо үзэсгэлэн төгс, зан ааль эевэргүү бөгөөд төв ихэмсэг, хүмүүжил боловсрол сайтай нь илэрхий мэдэгдэхэд харж ханахгүй нүд ширтэн сэтгэл тогтохгүй бахдан сайшааж, бээлийн хатны үзэсгэлэн гоо нь түүний санаснаас үлэмж давсныг яруу тод мэдрэх тусам дурлал тачаал нь улам өрнөн бадарчээ. Ийм эрхэм дээд зочны эрх ямбанд нийцүүлэн засаж бэлтгэсэн амрах орон байранд хэсэг зуур саатан аяны алжаал тайлаад ван эзний үдийн зоогт морилон ирж, бээлийн хатантай нэгэн ширээнд зэрэгцэн суухад бусад бараа бологчид нь өөр ширээнд хэргэм зэргийнхээ эрэмбэ дэвээр сууцгаав.

	Олон зүйлийн тансаг хоол дараа дараагаар барьж, үнэ ихтэй дээд зэргийн сайн дарс сөгнөхөд ван эзэн бахдан баясаж, гоо үзэсгэлэнт хатныг үе үе талимааран харж суув. Тэр завсар зүйл бүрийн хоол ээлж дараалан барихад хэдийгээр өөр өөр янз маягаар найруулсан ч гэсэн дан эм тахианы махаар хийсэн байхыг ван эзэн эцсийн бүлэгт эрхбиш толилж, энэ нутагт элдэв ан гөрөөс элбэг байдгийг мэдэх тул өөрийн очих гэж байгааг бээлийн хатанд хэд хоногийн өмнөөс хэл мэдээ өгсөн болохоор ан авд хүн мордуулан мах шүүс базаах боломжтой байсан бололтой билээ гэж бодов. Ийнхүү ихэд гайхаад юу ч атугай зөвхөн эм тахианы махны учрыг бээлийн хатнаас асууж лавлахаар шийдэж, баярын царайгаар инээмсэглэн: 

	— “Хатан эзэгтэй минь! Танай энд азарган тахиа байдаггүй, дан эм тахиа өсгөдөг юм уу даа?" гэж асуув.

	Ван эзний асуултын цаад утгыг бээлийн хатан сайн ойлгосон ч Эзэн Тэнгэр толилон санаснаа хэлэх сэжүүр гаргаж өгснийг ухаарч, огт бодож санасан юмгүй байдалтайгаар: 

	— “Ай эзэн дээдэс минь, манай энд азарган тахиа байлгүй яах вэ. Байдаг болохоор манай эндхийн эм тахианд өөр газрын азарган тахиа хэрэг байхгүй дээ” хэмээн хариулжээ.

	Ван энэ үгийг сонсоод далд утгыг даруй ухаарч, ийм бат журамт эхнэрийг үгэндээ оруулах гэж ятгах нь амны гарз болохын нэмэр юм байна гэж лавтай мэдээд бас хүчирхэж болохгүй тул анх хэрхэн бээлийн хатанд ухаан алдан дурлаж, хүсэл тачаалын гал нь бадран дүрэлзсэн билээ, одоо мөн түүн шигээ дарж унтраавал хамгийн зөв мэргэн арга болж, хаан хүний нэр төрөө авч гарна гэж бодох тийшээ хандлаа. Тийнхүү аливаа найдлагаа орхиж, хэрэв шалиг наргиа юм яривал бээлийн хатны хурц хатуу хариу тавихаас айж болгоомжлон олон таван үггүй зоог барив. Зоог барьж дууссаны дараа шившгийн муухай санаа өвөрлөж ирснээ халхлахын тулд шалавхан явахаар шийдэж, мордохын өмнө бээлийн хатанд ихэд хүндэтгэн зочилсонд нь тал өгөв. Ван эзнийг Генуя орохоор мордоход бээлийн хатан Эзэн Тэнгэрийн ивээлээр аян замдаа сайн явахыг ерөөжээ.


ЗУРГАА

	 

	Нэгэн гүдэс хүн хурц үгээр лам нарын засдаг хуурамч занг илчлэн ичээв.

	 

	Бээлийн хатны голч шударга, бат журамтайг, бас Францын ван эзнийг эвтэйхэн ичээн сургасныг бүгдээр магтан сайшаасны дараа Фьямметтийн хажууд сууж буй Эмилия, хатан хааны дохио өгснөөр нүүрэмгий байдалтай ярьж эхэлсэн нь:

	— Одоо та нарт нэгэн хүндэтгэвээс зохих хар хүн эд мөнгөнд шуналтай нэгэн гэлэнг инээдэмтэй бөгөөд магтууштай хурц үгээр ёжлон ичээснийг ярьж өгье.

	Хөөрхөн хонгор бүсгүйчүүд ээ! Саявтархан манай хотод буруу номтныг мөрдөн мөшгөх ажилтай нэгэн үгээгүй ёсны гэлэн сууж байсан бөгөөд энэ ёсны бусад бүх гэлэнгийн адил Христийн шашны төлөө эцэх цуцахыг үл мэдэн тэмцдэг ариун явдалтны дүр үзүүлэх гэж хичээдэг боловч шашин шүтлэгт батыг алдсан хүмүүсийг байцаахын хамт тэвхийсэн хэтэвчтэй баячуудыг мөн нэгэн адил баривчлан саатуулж, чандлан байцаадаг байлаа. Сүсэг бишрэлийг улайран өмгөөлдөг мань эр нэгэн гүдэс шулуун боловч оюун ухаанаар буурай, эд мөнгөөр элбэг баян хүнээс өө олж дөнгөжээ. Тэр хар хүнийг сүсэг бишрэлээр дутуу гэх аргагүй ч нэгэн удаа архи ууж баахан халамцаад дотно сайн нөхдийнхөө дунд гэнэдэн үг алдаж: 

	— Миний дарсны сайныг үлгэрлэвэл Христ эзэн ч амталж үзэхийг дурлах биз ээ гэж хэлсэн аж. 

	Нэн удалгүй хэн нэгэн нь шашны шүүгч гэлэнд алтан хошуу өргөсөнд тэр хар хүнийг өргөн уудам эдлэн газартай, хэмжээлшгүй их хөрөнгө зөөртэй, cum gladiis et fustibus (латинаар үгчилбэл "мэстэй болоод гадастай" гэсэн нь дутуу зүйлгүй юм бүхэн бүрэн гэсэн санаа аж) гэж шашны шүүгч олж мэдмэгц нүгэлтнийг засаж залруулах гэсэндээ бус, алтан зоосоор хавтагаа дүүргэж авах гэсэндээ уг хэргийг нэн даруй нарийн чанд мөрдөн мөшгөж, өөрийн санаснаар болгожээ. Тийнхүү тэр хар хүнийг байцаахаар дуудан ирүүлж, тэгж хэлсэн чинь үнэн үү гэж асуусанд цагаан санаат гэнэн хархүү үнэн хэмээн өчөөд чухам юу болсныг бүрэн мэдүүлжээ.

	Алтан Амт хэмээх Иоан хутагтыг онц хүндэтгэн шүтдэг мань ариунаас ариун явдалт гэлэн нөгөө хар хүнд хандан: 

	— “Чи чинь Христийг архичин хэмээн доромжилж, өнөөх Сөн түшигч юм уу, танайхны согтуу хөлчүү сүргийн хэн нэгэнтэй адил архины мухлаг хэсэж явдаг сархдад дуртай тэнэмэл амьтан гэж байгаа юм уу? Одоо болоход номхон томоотой хүн мэт гэмгүй царайлж, юу ч болоогүй юм шиг дүр үзүүлж байна уу? Чиний санаснаар болохгүй ээ. Хэрэв бид энэ хэргийг манай цааз ёсоор чандлан мөрдөх юм бол чамайг амьдаар чинь шатаах учиртай” гэв.

	Шашны шүүгч энэ мэтийн үгээр зандран загнахдаа сүнс мөнх биш хэмээн зүтгэдэг эртний Эпикурийг байцааж байгаа юм шиг нэн догшин сүртэй дүр үзүүлж байлаа. Шүүгч гэлэн богинохон хугацаанд хөөрхий гүдэс эрийн сүнсийг хальтал айлгасан учир цаадах нь түүний хатуу сэтгэлийг зөөлрүүлэхийн тулд алгыг нь Алтан Амт Иоан хутагтын тосоор ахиухан тосолж өгөхийг нэгэн зуучид даалгажээ. Лам санваартан нар болон ялангуяа алт мөнгөнд гар хүрэхийг хатуу цээрлэсэн үгээгүй ёсны лам нарт их тусдаг шунал хэмээх халдварт өвчнийг анагаахад энэ Алтан Амт Иоан хутагтын тосыг сайн гэлцдэг аж. Хэдийгээр Гален хэмээх их оточ анагаах ухааны ном судартаа энэ тухай дурдсан зүйл огт үгүй боловч мань гүдэс шулуун эр уул тосыг анагаах эмийн журмаар нэн арвин их хэрэглэсний ачаар түүдэг гал дээр амьдаар шатах аюулаас хэлтэрч, оронд нь харин өршөөлийн загалмай тэмдэг хүртжээ. Тэгээд хөөрхий гүдэс эрийн загалмайтны аян дайнд мордуулах гэж байгаа юм шиг, тэмдэг нь хүний нүдэнд тодхон харагдаж байг гэж хар дэвсгэр дээр шар загалмай оёхоор болгожээ. Түүгээр үл барам шашны шүүгч хахуулийн мөнгийг аваад гүдэс эрийг хэдэн хоног дэргэдээ үлдээж, хир хилэнцээ наманчлан арилгахын тулд өдөр бүр гол мөргөлийн цагаар Санта Крочийн сүмд очиж ёслолыг гүйцээгээд үдийн гүнцэг барих үед өөртөө бараалхаж байх, бусад цагт өөрийн дураар байх дэг журам тогтоож өгөв.

	Гүдэс эр энэ бүхнийг ёсчлон биелүүлж байгаад нэгэн өдөр өглөөний мөргөлийн үед Евангели судраас: “Ачийг зуунтаа нугалан хариулж, Амьдралын мөнх жаргалыг олно” гэсэн нэгэн шүлэг уншихыг сонсож, шүүгчийн зааж сургасны дагуу уг шүлгийг сайтар тогтоож аваад үдийн гүнцгийн үед шашны шүүгчийнд очвол яг зоог барьж байхад нь таарчээ. 

	— “Өглөөний мөргөлд очив уу? “ гэж шүүгчийн асуухад гүдэс эр түгдрэлгүй:

	— “Очоод ирлээ, эрхэм гэгээнтэн ээ” гэж хариулав.

	— “Өглөөний мөргөлийн үед чамд эргэлзэх сэтгэл төрүүлж, надаас асууж лавламаар тийм юм сонсов уу?” гэж шашны шүүгчийн асуухад: 

	— “Үнэнийг хэлэхэд эргэлзэж гайхмаар юм сонссонгүй, ерөөс би сонссон бүхнээ итгэн үнэмшиж байна. Харин таныг болоод танай олон лам нарыг таалал төгсөж хойд ертөнцөд очсоны дараа хэрхэн зовохыг бодохоос одоо болтол хязгааргүй өрөвдөх сэтгэл төрүүлээд байгаа нэг тийм юм сонслоо” гэж цагаан санаат эр хариулав.

	— “Чи ямар үг сонсоод биднийг тэгтлээ өрөвдөж хайрлах болоо вэ?” гэж шүүгчийн асуухад шударга эр өөдөөс нь: 

	— “Гэгээн багштан аа, Евангелид байдаг: “Ачийг зуунтаа нугалан хариулж, Амьдралын мөнх жаргалыг олно” гэсэн үгийг сонсоод тэглээ” гэхэд нь шашны шүүгч: 

	— “Евангели сударт үнэхээр ингэж айлдсан байгаа. Чи үүний юунд сэтгэл үймрэн гутраа вэ?”' гэж лавлахад нь гүдэс эр: 

	— “Гэгээн багштан танд одоо учрыг айлтгая. Миний бие энд ирж өглөөний мөргөлд очих болсон цагаас хойш тэнд өдөр бүр таны болоод танай олон лам нарын идэж бараагүй үлдээсэн нэг юм уу, заримдаа бүр хоёр ч том хөнөг шөлийг үй олон үгээгүй ядууст өгдөг журамтайг үзэж мэдлээ. Тэгэхлээр хойд насанд та нарын ачийг хариулан хөнөг бүрийг зуу болгож өгөх юм бол та нар бүгдээрээ тэр их шөлөнд цацаж үхэх болов уу даа гэж айх юм” хэмээн хариулав.

	Шашны шүүгчтэй хамт зэрэгцэн суугаа олон хүн инээдээ барьж чадсангүй нир хийтэл хөхрөлдөхөд гүдэс шулуун эрийн сайх үгс нь лам нарын ховдог шунахай, засдаг хуурамч занг дайруулан харвасан сум мөнийг шашны шүүгч мэдээд ихэд тэвдэн сандарч, хэрэв анхныхаа хэргийн учир нүүр улайж ичээгүй сэн бол өөрийг нь олны хүзүү дээр амьдардаг бусад лам нарын хамт энэ мэт хурц үгээр чичсэний хариуг авахын тулд энэ гүдэс эрийн эсрэг дахин нэг зарга үүсгэх байсан биз ээ.

	Шашны шүүгч хий уурсан халаглаж, гүдэс эрийг эндээс зайлагтун хэмээн хөөжээ.


ДОЛОО

	 

	Бергамино гэдэг хүн Примассын тухай, Клюнийн ширээтийн тухай ярьж, мессер Кане делла Скалын гэнэт харамч харуу зан гаргасныг илчлэн мохоов.

	 

	Эмилийн хурц цэцэн туурийг сонсоод өдрийн хатан хаан тэргүүлэн бүгд хөхөн инээлдэж, “загалмай одонт” гүдэс шулуун эрийн бузгай сэхээтэйг нийтээр бахдан сайшаав. Одоо Филостратын ээлж болж, бүгд ханатал инээлдэн сэтгэл тайвширсны дараа ярьж эхэлсэн нь:

	— Хөдөлгөөнгүй байг ононо гэдэг мэргэн хүний эрдэм чадал юм даа, журамт авхай нар аа. Харин нэгэн ер бусын юм гэв гэнэт гарч ирэхэд харваач мэргэн агшин зуур онож чадвал үүнийг ёстой ид шидийн гайхамшиг гэж үзэж болох биз ээ. Лам санваартан нарын шалиг самуун, бузар булай амьдрал нь тэдний хар дотрыг тольдох мэт тусган харуулах нь олонтоо байдаг болохоор тэр муухай амьдралыг нь жигшин зэвүүцэж зэмлэн буруушаах үг аяндаа аман дээр гарч ирнэ. Нохой гахайд өгвөл таарах, эсвэл хог дээр хаявал зохих юмыг өгснөө их буянтай үйлс болгон сайрхдаг лам нарын засдаг хуурамч занг тэр хүндэтгэвээс зохих гүдэс хар хүн шашны шүүгч ламд илчлэн ярьсан нь ямар ч эргэлзээгүй сайшаалтай хэрэг. Гэхдээ саяын сонссон өгүүллээс улбаалан миний санаанд орж ирсэн, одоо миний та нарт ярих гэж байгаа тэр нэгэн хүнийг миний бодоход бүр илүү сайшаан магтвал зохих мэт. Тэр бол мессер Кане делла Скала гэдэг эзэн хааныг зүв зүгээр байж байснаа гэв гэнэт харамч хявцаг зан гаргахад нь нэг хөөрхөн туурь ярихдаа өөрийгөө болоод энэ хааныг ондоо нэр зээлдэн оруулж, хааны харамч харууг ёгтлон илчилсэн хүн. За би өгүүллээ эхэлье.

	Мессер Кане делла Скала бол заяа тавилан нь ямагт тэтгэснээр Хоёрдугаар Фридрих эзэн хааны үеэс өнөө үеийг хүртэл Италид хамгийн өгөөмөр баян хааны нэг гэж дэлхий даяар түрхрэн хэлэлцдэг билээ. Хаантан нэг удаа Верона хотноо зүг бүрийн олон ардыг цуглуулж, ялангуяа олныг цэнгүүлэн баясгагч авьяастныг урин ирүүлж, хөл хөгжөөнтэй тансаг баян баяр наадам хийлгэхээр завдан байснаа гэнэт больж, нэгэнт ирсэн хүмүүст бэлэг шагнаад тараан явуулжээ. Гагцхүү арга билэг төгс, уран яруу үгтэйг нь зөвхөн нүдээр үзэж, чихээр сонссон хүн гүйцэд төсөөлж чадах Бергамино гэдэг нэгэн хүн хэдийгээр бэлэг шагнал аваагүй ч гэсэн хойч өдөр өлзийтэй учрал бүрдэх биз гэж горилон тэндээ үлджээ. Гэтэл мессер Каннегийн толгойд гэв гэнэт Бергаминод бэлэг шагнаснаас галд хийчихсэн нь дээр гэсэн бодол төрж, түүнийг өргөөндөө урьсангүй, бас ямар нэг юм хэлүүлсэнгүй. Ийнхүү хэдэн хоног өнгөрч, түүнийг урих төлөвгүй, эрдэм авьяасыг нь энд тоож хэрэглэх янзгүйг лавтай мэдэж, бас өөрийн бие, зарц дагалдагсдын энд байх, унаа морьдыг тэжээх зардал чирэгдэл ихийг бодоод хэдий урам хугаран сэтгэл гонсойх боловч нөгөөтээгүүр хэл чимээгүй яваад өгөх нь зүйд нийцэхгүй мэт санагдан хэсэг хүлээзнэхээр шийдэв. 

	Бергамино баяр наадмын үед олны өмнө нүүр улайхгүй гэж бусад газрын ноёд баядын бэлэгт өгсөн үнэ өртөг ихтэй гурван сайн хувцсаа авч гарсан аж. Тэгээд зочид буудлын эзнийг үнэ хөлсөө нэхэмжлэхэд нэгэн хувцсаа өгч, дараа нь бас хэдэн хоног саатан хоёрдох хувцсаа өгөөд эцэст нь гуравдах хувцасныхаа үнийг бодож хэдий болтол идэж ууж хүрэлцэхийг мэдээд дууссан цагт буцахаар шийдэв. Тийнхүү гуравдах хувцсаа идэж бараад нэгэн өдөр үдийн зоогийн үед мессер Канегийн өмнө уруу царайлан очив. Мессер Кане Бергаминог хараад түүний хошин шог үгийг сонсож инээх гэхээсээ өөрийг нь элэг барин доог хийх санаагаар:

	— “Бергамино чи яагаа вэ? Юунд ингэж урвайгаа вэ? Нэг юм яриач” гэж хэлжээ.

	Тэгэхэд нь Бергамино нэг их удаан бодоогүй ч урьд нь удтал эргэцүүлэн бодсон юм шиг дүр үзүүлэн өөрийн байдлыг засахын тулд ярьж эхэлсэн нь: 

	— “Эзэн дээдэс минь! Их хамба Примассог латин бичигт нэвтэрхий сайн, шүлэг зохиол, утга уянгад уран чадамгай болоод гавьяа зүтгэлээрээ түмэн олны хайр хүндэтгэлийг хүлээж, алдар их нэр нь хол ойргүй дуурсан нүүр тулж үзсэн хүн байтугай үзээгүй хүн ч Примассо гэж хэн болохыг сайн мэддэг байсныг та бэлхнээ толилж байгаа биз ээ. Гэтэл хөрөнгө бэлтэй хүмүүс Примассын эрдэм чадлыг зохих ёсоор үнэлдэггүйн улмаас бараг цаг ямагт гачигдаж дутагдаж байдаг тэр янзаараа Парист их л ядуу зүдүүхэн сууж байжээ. Тэгтэл пап гэгээнтнийг эс тоолбол шашны ихэс дээдсийн дотор Клюнийн ширээт лам шиг олз омогтой хүн байхгүй гэж олноор түрхрэн хэлэлцэхийг сонсжээ. Бас ширээтийг туйлын их өглөгч өгөөмөр бөгөөд хэн дуртай хүн өргөөнд нь очоод хэчнээн бол хэчнээн идэж ууж болдог гэх мэт ид шидийн үлгэр домог шиг ярилцдаг байж. Энэ бүхнийг сонсоод угаас ихэс дээдэс, ноёд баядтай шадарлан харилцах дуртай Примассо тэр ширээтийн өгөөмөр баяныг өөрийн нүдээр үзсүгэй гэж шийдээд хир хол суудгийг нь асуувал хийд нь Парисаас зургаан бээр орчим зайтай байдаг гэж хариулжээ. Примассо эртхэн гарвал яг үдийн зоог барих цагаар таарч очих юм байна гэж тооцоолоод тийшээ очих зам заалгах гэтэл хань болмоор хүн олдсонгүй, гай болж замдаа төөрвөл хээр гадаа өлдөхөд хүрүүзэй гэж бодоод юу ч атугай замд идэх гурван талх авч, хэдийгээр ус уух дургүй боловч уух юм авсангүй, ус хаанаас ч элбэг олдох биз гэж найдлаа. Ингээд гурван талх өвөртлөн замд гарч явсаар аз болоход ширээтийнд яг үдийн зоогийн өмнөхөн хүрчээ. Өргөөнд нь ороод ийш тийш харвал өдий төдий ширээ зассан байх агаад гал тогооны газар зүйл бүрийн хоол яаравчлан бэлтгэж байгааг үзэж: “Ширээт ламтныг найрсаг зочломтгой гэж олны хэлэлцдэг нь үнэн юм байна” гэж дотроо бодов. Ийнхүү энэ тэрийг ажиглан харж байтал зоог барих цаг болж, бойдаа нь гар угаах ус авчрахыг тушааж, зочдыг гараа угаасны дараа зэрэг дэсээр суудал зааж суулгав. Примассод ширээтийн орж ирэх хаалганы өөдөөс харсан сандал зааж өгчээ. Энд ширээтийг суудалдаа залрахаас нааш ямарваа талх боов, архи дарс, бусад идээ будааны зүйл авчирч өгдөггүй заншилтай аж. Бойдаа бүх зочдыг суулгаад ширээтэд зоог бэлэн боллоо, цаашид хэрхэх заавар заалтыг хүлээж байна гэж айлтгуулахаар хүн явуулав. Ширээт зоогийн танхимын үүдийг онгойлго гэж тушаагаад чанх урагшаа харан орж ирмэгц урьд үл таних, хуучин муу хувцастай Примассо хамгийн түрүүн нүдэнд нь туслаа. Ширээт ламтан түүнийг хармагц урьд өмнө толгойд нь орж байгаагүй хар муухай бодол төрж: “Миний өгөөмөр буяныг есөн шидийн амьтан иддэг байна шүү” гэж боджээ. Ширээт ламтан өргөөндөө эргэн ирж, үүдээ хаахыг тушаагаад дэргэдийн шадар хүмүүсээс өргөөний үүдний эсэргэн талд суугаа зальхай амьтан хэн бэ? гэж асуусанд мэдэх хүн байсангүй.

	Тэр завсар Примассо замд өлсөөд угаас мацаг барьж сураагүй учир хүлээж хүлээж, ширээтийг гарч ирэхийг болихоор өврөөс нэгэн талх гарган үмхэлж эхлэв. Ширээт ламтан хэсэг байзнаад дэргэдийн шадруудаас нэгийг нь заран Примассын явсан эсэхийг үзүүлсэнд тэр хүн үзэж ирээд: 

	— “Яваагүй байна, эрхэм гэгээнтэн ээ, явах байтугай талх идэж сууна, гэрээсээ авч гарсан бололтой” гэж айлтгахад нь: 

	— “Гэрээсээ авчирсан юм бол идэж л бай. Энэ өдөр манай хоолыг олж идэхгүй нь лав” гэж ширээт айлджээ. Ширээт ламтан хараахан Примассыг хөөж түвдсэнгүй, зөнгөөрөө яваг гэж бодов.

	Примассо нэг талхаа идэж бараад ширээтийг гарч ирэхгүй болохоор хоёрдох талхаа идэж байв. Зочны явсан эсэхийг үзүүлэхээр хоёрдох удаа илгээсэн дэргэдийн шадар нь үүнийг даруй ширээтэд айлтгав. Примассо хоёрдох талхаа идэж бараад ширээтийг хүлээвч гарч ирэхгүй болохоор нь гуравдах талхаа идэж эхэллээ. Үүнийг ширээт ламтанд айлтгасанд: 

	— “Өнөөдөр миний толгойд ямар жигтэй муухай бодол төрнө вэ? Яагаад би ийм харамч хявцаг зан гаргана вэ? Юунаас сэжиглэж, хэнийг жигшин зэвүүцнэ вэ? Хэчнээн олон жил сурвалжит язгууртан байна уу, эсвэл харц доодос байна уу, баян тарган байна уу, эсвэл үгээгүй ядуу байна уу, худалдаачин байна уу, эсвэл луйварчин байна уу, хэнийг ч гэсэн алагчилж үзэлгүй хоол унд өгч, намайг харсаар байтал үй олон зальхай амьтад хоолыг минь хомголзон идэж байхад энэ хүнээс өөр нэг ч хүнд ингэж хар буруу санаж байгаагүй юм сан. Би үтэл түүнээс хоолоо харамлаагүй байх. Нэгэнт энэ нэгэн хүнийг хүндэтгэн зочлохыг дотоод сэтгэл минь эсэргүүцээд байгаагаас хойш зальхай зайгуул амьтан гэж бодсон энэ хүн маань үнэн хэрэг дээр ер бишийн хүн байж таарлаа” гэж өөрөө өөртөө хэлэв. 

	Ширээт ламтан ингэж бодоод чухам ямар хүн болохыг мэдье гэж шийдлээ. Энэ хүн бол ширээт ламыг нэн их найрсаг зочломтгой гэж олноор түрхрэн хэлэлцэхийг сонсоод өөрийн биеэр үзэх гэж зорьж ирсэн, ширээтийн эртнээс нааш хүндэтгэвээс зохих хүн гэж үздэг байсан Примассо гэдэг хүн юм байна гэж ширээт мэдээд ихэд ичингүйрэн гэмээ засаж залруулахыг хичээн, аль болохоор ая тал засаж эхэлжээ. Үдийн зоог барьж дууссаны дараа ширээт ламтан Примассын нэр зэрэгт зохих хувцас өмсгөхийг тушааж, мөнгө морь өгч, явна уу, үлдэнэ үү, өөрийн тааллаар бологтун гэжээ. Примассын сэтгэл ханаж ширээтэд хэчнээн их баярлан талархаж байгаагаа хэлэх сайн үг олохгүй байв. Тэгээд Парисаас явган ирсэн бол Парист мориор буцжээ” гэж ярив. 

	Мессер Кане шиг төрөлхийн овсгоотой хүнд Бергамины юу хэлэх гэснийг тусгайлан тайлбарлах хэрэг байсангүй, бүгдийг маш сайн ойлгоод жуумалзан байж:

	— “Бергамино чи надад гомдсоноо тун уран чадамгай учирлан таниулж, өөрийн хэчнээн буянт сэтгэлтэй, миний харамч хявцгийг харуулж, надаас юу хүсэж байгаагаа битүү үгээр эвтэйхэн хэллээ. Өнөөдөр анх удаа миний дотор чамаас харамлах сэтгэл төрсөн нь үнэн. Би энэ харам сэтгэлээ чиний өгсөн шийдмээр нанчин хөөе” гэжээ. Ширээт ингэж хэлээд Бергамины буусан буудлын эзэнд өрийг нь бүрэн төлж, гоёлын гурван хувцсыг нь эгүүлэн авч, өөрийн аль үнэтэй сайн хувцаснаас нэгийг нь түүнд өмсгөхийг тушааж, мөнгөн дээр морь нэмж өгөөд замд гарна уу, энд үлдэнэ үү, өөрийн тааллаар болтугай гэжээ.


НАЙМ

	 

	Гвильельмо Борсьере уран ёгт үгээр мессер Эмино де Гримальдийн харамч харууг зэмлэв.

	 

	Филостратын сууж байсан Лауретта өөрөө нэг юм ярих хэрэгтэй болсныг мэдээд Бергамины уран нарийн ухаантайг магтан сайшаахыг сонссоны дараа хатан хааны зарлигийг хүлээлгүй дур булаам тааламжтай ярьж эхэлсэн нь:

	— Хөөрхөн хонгор найз бүсгүйчүүд ээ, үүний түрүүчийн туурийг сонсоод бас нэгэн хүндэтгэвээс зохих хүн нэгэн баян худалдаачны харамч харуу занг бас нэгэн адил зэмлэн дайрсныг яримаар дур хүрлээ. Миний энэ ярих зүйлийн утга агуулга нь саяын ярьсантай ойролцоо боловч хэрэв аз завшаантай төгссөнийг нь харгалзвал та нарт саяныхаас дутуугүй тааламжтай санагдах нь лав.

	Эрт урьд цагт Генуя хотноо Итали улсын хэмжээнд хамгийн өргөн уудам эзэмшил газартай, мөнгөний нь түрийвч хамгийн зузаан гэж олноор ам нийлэн ярилцдаг мессер Эрмино де Гримальди гэдэг алдар их нэртэй сурвалжит язгууртан байжээ. Тэр бол Итали оронд хамгийн баян мөртөө энэ дэлхийн бүх нарийндаа хатсан, харамч хявцгуудыг дагуулахгүй харамч нарийн хүн байсан агаад хэн хүнд алга тэнийлгэх нь бүү хэл Генуя хотынхон гоёх гангалах дуртай байдаг бол мань хүн өөрөө өөрөөсөө мөнгө харамлан мөнгө зарахгүй гэж идэж уухаа хүртэл хасдаг байлаа. Тийм болохоор хүмүүс де Гримальди гэдэг нэр алдрыг нь мартаад олон бүгдээр Хявцаг Эрмино ноён гэж дуудах болжээ. Тэр нарийндаа хатсан баяныг мөнгө зарахгүй хөрөнгө зөөрөө улам арвитгаж байх үес Генуя хотноо Гвильелмо Борсьере гэдэг эелдэг намбатай, хэл ам хурц, уран авьяастай хүн ирсэн аж. Энэ бол олонд хүндтэй, ариун буянт хүн гэж хэлүүлэхийн тулд амь тавин зүтгэдэг, орд харшид өсөж хүмүүжсэн гэмээргүй, адгийн муусайн шаарнуудын дотор өссөн илжиг гэж нэрлэмээр өнөө үеийн ичихийг үл мэдэх шившгийн амьтастай огт адилгүй хүн байлаа. Урьд цагт тийм алиа хүмүүс ноёд баядын хооронд үүссэн хэрүүл уруулыг эедүүлэн засаж, ураг төрөл барилдах, анд нөхөр бололцоход зуучилж, алжааж ядарсан хүнийг чихэнд чимэгтэй үгээр урамшуулан сэргээх, орд харшийн дээдсийг цэнгээн зугаацуулах, гаж буруу явдалтныг төрсөн эцэг мэт сургах, иймэрхүү ажил төрлийг шууд эрхлэн гүйцэтгэх үүрэгтэй, энэ бүхнийг ямар ч шан харамжгүй хийдэг байжээ. Одоо бол тэднүүс айл айл дамжин хэсүүчилж, хоёрын хооронд хов зөөн яс хаяж, их, бага хэний ч дэргэд ичих эрээлэхийг мэдэхгүй элдэв бузар булай, балиар заваан юм ярьж, үнэн худлыг эс ялган бие биесээ элдэв хорт муу үйл хийсэн хэмээн зэмлэх, ариун явдалтанд ая тал засан нялганаж байгаад тэдний тухай шившгийн муухай гүтгэлэг тараах, иймэрхүү л юмаар цаг нөхцөөдөг байна. Тэгээд хэн нь ам хэл, ажил явдлаараа бусдаас илүү өөдгүй муухай байна, тэр нь ужид самуун, нүгэл хилэнцэт ихэс дээдэст хамгийн их нүүр тал олж, үлэмж шан харамж хүртдэг байна. Өнөө цагийн энэ ой гутмаар шившигт байдлаас болоод буянт сайн үйлс биднээс дайжин холдож, заяа муут хүн төрөлхтнийг хир хилэнцийн намаг балчигт живэхэд хүргэсэн байна.

	Үнэн шударга сэтгэлийн эрхээр бадарсан хилэндээ автан анх эхлэн ярьж байсан зүйлээсээ хажуу тийш хадуурсан амаа залж, цааш нь үргэлжлүүлэн ярихдаа Генуя хотынхон мөнөөхөн Гвильельмог ихэд хүндэтгэн баярын царайгаар угтацгаасныг тэмдэглэхэд илүүдэхгүй болов уу гэж бодно. Гвильельмо Генуя хотод хэд хонох зуур мессер Эрмины харамч хявцгийг олонтоо сонсоод эрх биш нүүр учирч танилцахыг хүсжээ. Мессер Эрмино ч гэсэн Гвильельмо Борсьерег хүндэтгэвээс зохих хүн гэж сонссон болохоор хэдий харамч харуу ч гэсэн цээжинд нь ариун буянт сэтгэлийн өчүүхэн оч үлдсэн учир Гвильельмо лугаа баярын царайгаар дуу алдан золгож, амар мэндээ мэдэлцээд олон зүйлийн тухай хүүрнэн ярилцах зуур зочныг энд хүрэлцэн ирсэн Генуя хотынхонтой хамт удирдан дагуулж, өөрөө суухаар бариулсан шинэ сайхан харшдаа аваачлаа. Эрмино ноён зочноо өөрийн шинэ харшийн бүх өрөө танхимаар дагуулан явж үзүүлээд түүнд хандан: “Ингэхэд мессер Гвильельмо та энэ насандаа олон газраар явж юм их үзэж нүд тайлсан хүн байна, та надад энэ байшингийнхаа хана туурганд зуруулчихмаар урьд өмнө  хаана ч үзэгдээгүй нэг тийм юм хэлж өгнө үү" гэжээ. Гвильельмо ийм учир зүйд нийлэмжгүй үгийг сонсоод: “Эрхэм мессер таны урьд хожид үзээгүй тийм гайхалтай юм зуруул гэж зөвлөж чадахгүй л болов уу даа. Найтаалга ч юм уу, нэг тийм юу байдаг бол гэхээс. За яах вэ, таныг таалж болгоовол таны огт үзээгүй нэг зүйл хэлж өгөхөд бэлэн байна” гэжээ. Мессер Эрмино тийм айхавтар хариу сонсоно гэж бодоогүй болохоор: “Ай тэр чинь юу юм бэ, хэлж соёрхоно уу” гэсэнд Гвильельмо ер түгдэрч түдэлгүй: “Найрсаг зочломтгой занг ёгт утгаар зуруулагтун” гэж хариулжээ. Энэ үгсийг сонсоод мессер Эрмино нүүрээ хийх газаргүй болтол ичиж, тэрхэн хооронд зан нь бүрмөсөн хувираад: “Мессер Гвильельмо! Таны хэлсэнчлэн тийм ёгт утгатай зураг зуруулж, та ч гэсэн, өөр хэн ч гэсэн намайг найрсаг зочломтгой зан гэж юу байдгийг үзээгүй, мэдэхгүй хүн гэж элэглэж чадахгүй болгоё” гэжээ. Гвильельмогийн үг мессер Эрминод нэн хүчтэй нөлөөлж, тэр цагаас хойш насны эцсийг хүртэл Генуя хотын бүх тайж язгууртны дотор нутаг усныхандаа ч гэсэн, өөр газрынхандаа ч гэсэн хамгийн өглөгч өгөөмөр, хамгийн элэгсэг найрамдуу хүн болсон гэнэ.



	



	ЕС

	 

	Киприйн эзэн ван, Гаксоны нэгэн хатагтайд хорон үгээр дайруулснаас хойш үхээнц доройгоо гээж, зоримог шийдэмгий болжээ.

	 

	Хатан хааны сүүлчийн зарлигийг Элисса сонсох ёстой байсан болохоор зарлигийг хүлээлгүй цовоо сэргэлэн байдлаар ярьж эхэлсэн нь:

	Залуу хүүхнүүд ээ! Хүнийг цаг мөч алгасалгүй загнан зэмлэж, хоёр чихнээс нь хонх уяад нэмэр болохгүй байхад ядахдаа зориуд санаатайгаар бус, санамсаргүй хэлсэн ганц үг мөн хэргийг бүтээх тохиол олон байдаг нь Лауреттын ярьсан тууриас илэрхий байна. Үүнийг би өөрийн товчхон хүүрнэлээр та нарт дахин нэг нотлох бодолтой байна. Сайхан үг яриа хэзээд тустай байдаг болохоор хэн хүүрнэн ярьсан байлаа ч ихэд анхааран сонсох ёстой билээ.

	Өгүүлэх ину: Бульоний эзэн Готфрид манай ариун газар нутгийг байлдан дагуулсны дараа Киприйн анхны ван эзний үед Гаксоны нэгэн хатагтай эзэн тэнгэрийн шарилд мөргөхөөр яваад буцах замдаа Кипрт буух хэрэг гарч, тэнд нэгэн өөдгүй амьтанд үзэшгүй муухайгаар доромжлуулсан юм санж. Тэгж доромжлуулсныхаа хариуг авч хүч хүрэхгүйдээ гутран ван эзэнд зарга мэдүүлэхээр завдан байтал нэгэн хүн түүнд: 

	— Заргалдаад нэмэргүй, амны гарз болно, юу гэвэл ван эзэн туйлын үхээнц дорой, аймхай хулчгар хүн болохоор хүн доромжилсон этгээдийг хууль цааз ёсоор хатуу цээрлүүлэх нь бүү хэл, өөрийг нь яаж доромжилсон ч атга чимх болтол айж, тэр бүхнийг тэсвэрлэн хүлцдэг юм, тийм болохоор хэн дуртай хүн ван эзэнд уураа гарган гомдлоо тайлж, түүнийг элдэвчлэн дарлаж ичээдэг юм гэж ярьжээ.

	Гаксоны хатагтай үүнийг сонсож хариугаа авах найдлага тасраад ван эзнийг өчүүхэн доорд амьтан хэмээн нүүрэн дээр нь зэмлэн ичээж дотроо жаахан онгойлгох санаа төрж, хүрэлцэн очиж уйлан хайлан байж: 

	— “Эзэн дээдэс ээ! Би доромжлуулсныхаа хариуг авна гэж найдахдаа таны гэгээн мэлмийн өмнө ирсэн юм биш, чамаас нэг зүйл гуйх гэсэн юм. Дарлуулсны минь хариуг авч өгөхийн оронд хэрэв олны үг ортой байдаг юм бол чи өөрөө дарлах доромжлохыг яаж хүлцэн тэсвэрлэдгээ надад зааж өгнө үү. Би үүнийг чамаар заалгаж аваад надад учруулсан гомдлыг номхон хүлцэнгүй тэсвэрлэн өнгөрөөе. Уг нь болдог сон бол надад учруулсан гомдлыг чамд дуртайяа шилжүүлэн өгөхөд бэлэн байгааг Эзэн Тэнгэр бэлхнээ толилж байна. Чи нээрээ гайхавч баршгүй тэвчээртэй хүн юм байна” гэж хэлжээ.

	Эдүгээ хүртэл болхи бойдог, үхээнц дорой байсан ван эзэн энэ нэгэн удаа унтсан нойрноос сэрсэн мэт болж, энэ хатагтайг доромжлон гомдоосон хэргээс эхлэн цааз ёсоор чандлан цээрлүүлж, цаашид ван эзний нэр төрд халдсан хэн бүхнийг хатуу засаглан шийтгэх болсон гэнэ.


АРАВ

	 

	Болонья хотын Альберто хэмээх нэгэн эрдэмтэн оточ нэгэн бүсгүйд дурлаж, цаад бүсгүй нь түүний дурласан сэтгэлийг далимдуулан ичээх гэхэд өөдөөс нь эвтэйхэн үгээр хариу тавин ичээжээ.

	 

	Элиссийг ярьж дуусахад хамгийн сүүлд хатан хааны ярих ээлж болсон учир үнэнхүү бүсгүй хүний урьхан зангаар ярьж эхэлсэн нь:

	— Ёс журамт бүсгүйчүүд ээ! Цэлмэг шөнийн огторгуйд од мичид чимэг болж, нуга талын зүлэг дээр хаврын цэцэг чимэг болдог лугаа нэгэн адил эевэргүү ааш зан, эвтэйхэн яриа хөөрөөнд хурц цэцэн үг чимэг болдог байнам. Цэцэн үг товчхон байдаг болохоор эр хүнийг бодвол эмэгтэй хүнд илүү зохино. Юу гэвэл онцын хэрэгцээгүйгээр олон таван үг дэлгэх нь эр хүнийг бодвол эмэгтэй хүн илүү зохимжгүй. Гэтэл одоо цагт хурц цэцэн үгийг ойлгох чадалтай, эсвэл ойлгоод хариу хэлж чадах авьяастай эмэгтэй хүн цөөн болсон юм уу, аягүйтвэл бүр байхгүй болсон нь бүсгүй бид нарт болоод энэ дэлхийн эмс хүүхэн бүхэнд ичгүүртэй юм даа. Учир юу гэвэл урьдын цагт эмэгтэй хүний оюун ухааны онцлог болж байсан авьяас чадварыг одоогийн хүүхнүүд өөрийн биеийг гоёж гоодоход зориулах болж, бусдаас илүү эрээн мяраан хувцас өмссөн ганган шаавай, дэгжин хээнцэр хүүхнүүд өөрсдийгөө олноос онцгой хүндлүүлж дээдлүүлэх ёстой юм шигээр ташуурахдаа хэрэв тэдний бүх гархи мархи, холбого молбогыг илжгэнд зүүлгэх юм бол тэдэнтэй зүйрлэшгүй их ачаа даалаа ч гэсэн илжиг илжиг хэвээр л үлдэнэ гэдгийг даанч нэг боддоггүй байна. Энэ бүхэн надад өөрт минь адилхан хамаатай юм болохоор үүнийг ярихад ичгэвтэр байна. 

	Нүд бүлтэртэл гоёж гоодож, нүүр амандаа будаг шунх нялж хээнцэрлэсэн тийм хүүхнүүд их голдуу гантиг чулуун хөшөө аятай хүйтэн хөндий, дүлий дөмбө байх агаад хүн юм асуухад дуугүй өнгөрөх нь яав гэмээр балай юм хэлдэг байна. Тэгсэн мөртөө сурвалжит хатагтай, язгууртан эрчүүлтэй ярьж хөөрч чаддаггүйгээ сэтгэл оюун цэвэр ариуных юм шиг санаж, тэнэг мунхгаа даруу төлөв зан болгож үзүүлэхдээ зарц шивэгчинтэй ч юм уу, угаалчинтай, талх боовчинтой ярихыг л эмэгтэй хүний даруу зан юм шиг санадаг байна. Уг нь тэр хүүхнүүдийн өөрсдийгөө ятгаж итгүүлэх гээд байгаа зүйл байгалийн шаардлага байсан сан бол байгаль эх ямар нэг өөр аргаар ам мэдэн чалчдагийг нь жаахан дарж намсгах байсан биз ээ. 

	Гэхдээ энд ч гэсэн амьдралын аливаа учрал тохиолын адил тухайн цаг үе, байр байдал хийгээд үүний сацуу чухам хэнтэй ярьж байгаагаа бодолцох хэрэгтэй л дээ. Юу гэвэл эр буюу эм хүн хурц мэргэн үгээр хүний нүүрийг улайлгах гэж байгаад хэрээ мэдэж бяраа таниагүйн харгаагаар хүний нүүрийг улайлгахын оронд өөрөө нүүр улайхад хүрэх удаа байдаг. За тэгэхлээр та нарыг хянуур хэрсүү байгаасай, бүсгүй хүн богино ухаантай гэдэг цэцэн үгийг бүү батлаасай гэсэндээ өнөөдөр миний ярих ёстой сүүлчийн тууриар та нарыг ариун цагаан сэтгэлээрээ олноос онцгой ялгарахын хамт сурвалжит язгууртны сэтгэлд зохист намба төрхөөрөө ялгардаг болгох санаатай байна.

	Өгүүлэх ину: Ойрмогхон шиг Болонья хотноо магистр Альберто гэдэг, дэлхий дахинд алдартай гэхээр нэгэн эрдэмтэй оточ сууж байсан бөгөөд одоо ч энх тунх байж мэднэ. Нас сүүдэр дал шүргэж яваа тэр өвгөний төрсөн биеийн илч нэлээд харьж эрийн тэнхээ суларсан ч гэсэн сэтгэл оюун нь залуу хэвээр байгаа учир янагийн халуун галаас буцахгүй нэгэн аж. Өвгөн нэгэн баяр наадмын үед Мальгерида де Гизольди гэл үү дээ, нэгэн хөөрхөн бэлэвсэн эхнэртэй дайралдан сэтгэл татагдан өтөл цээжинд нь орь залуу хүнийх шиг янаг дурлалын халуун гал бадран дүрэлзэж, үзэсгэлэн гоо бэлэвсэн эхнэрийн хөөрхөн царайг өдөр нь эс үзвэл шөнө нь амар унтаж чадахгүй болжээ. Тэгээд хүүхний барааг харах гэж өдөр бүр гэрийн нь өмнүүр заримдаа явган, заримдаа морь унан явж өнгөрөх болсон аж. Сүүл сүүлдээ бэлэвсэн эхнэр өөрөө ба бусад хатагтай нар ч өвгөний тийнхүү өөд сөөргөө явах болсны цаад учрыг гадарлаад ийм настай намбатай хүн байж гэв гэнэт залуу хүүхэнд дурладаг байна шүү гэж өөр хоорондоо шивэр авир хийлцэн амны зугаа болгох болжээ. Янаг дурлалын бахдам сайхан хүсэл тачаал зөвхөн овилгогүй савсаг залуусын хөндий цээжинд байна уу гэхээс өөр хүний сэтгэл зүрхэнд байж болохгүй юм шиг!

	Тэр завсар эрдэмтэн оточ Альберто сэтгэлтэй болсон бүсгүйнхээ гэрийн дэргэдүүр явж өнгөрдөг хэвээр. Тэгтэл нэгэн баярын өдөр мөнөөхөн бэлэвсэн эхнэр бусад хатагтай нарын хамт өргөөнийхөө гадаа сууж байгаад эрдэмтэн оточ Альбертын ирж явааг харж, хоорондоо сэмхэн хэлэлцэн түүнийг дагуулан ирүүлж, хүндэтгэн хүлээж аваад дараа нь дурласан сэтгэлийг нь элэглэн ичээе гэж тохирцгоов. Ингэж ярилцаад ярилцсан ёсоор гүйцэтгэн: бүгдээр босож, эрдэмтэн отчийг урин сэрүүн хашаанд оруулж, зарц нартаа нарийн сайн дарс, тансаг идээ авчрахыг тушааж, зочлон хүндлээд эцэст нь наргиа наадмын аястай эвлэгхэн уран үгээр: 

	— Та тохитой томоотой хүн байж нүд булаам голшиг цэвэрхэн залуусын сэтгэл зүрхээ өгдөг энэ хөөрхөн хүүхэнд дурладаг чинь юу вэ гэж асуужээ.

	Энэ асуултын цаана битүүхэн элэглэх өнгө аяс нуугдан байгааг эрдэмтэн оточ эрхбиш ажиж мэдээд мөн тоглоомын үг хэлэх мэт инээмсэглэн: 

	— “Хатан ахай! Ухаалаг мэргэн хүн бол миний дурласныг, ялангуяа тан шиг ямар ч эрийн сэтгэлийг татан дагуулж чадах хүнд дурласныг гайхах учиргүй болов уу. Уг нь нас ахисан хүн амраглан наадах дасгал сургуульд хүч тэнхээ дутуу байдаг нь үнэн боловч янаглан дурлах хүсэл нь хэвээр, бүсгүй хүний янаг хайрт байхын бахыг ухаарах нь хэвээр байдаг бөгөөд залуучуудыг бодвол илүү ухаан суусан байдаг болохоор үүнийг илүү сайн мэддэг байна. Ингээд хэдийгээр миний нас хөгшин, таны хойноос сүүрс алддаг залуус олон ч гэсэн танд тоогдох горьдлого тасраагүй байна. Энэ маань ийм учиртай: Бүсгүйчүүд үдээс хойш гогод, шошлой идэцгээж байхыг би олонтоо харсан. Шошлойн бүх хэсэг нь адилхан амттай байдаггүй, булцуу нь арай дээр, идэж болохуйц байдаг. Гэтэл эмэгтэйчүүд та нарын юмны амт ялгах мэдрэхгүй заларч завхайрсны харгайгаар та нар шошлойн булцуунаас барьж байгаад ямар ч хэрэггүй, амт шимт муутай навчийг нь идэцгээж байдаг. Юмыг яаж мэдэх вэ дээ, хатагтай? Та өөрийн хойноос дагалдан дурлагчдыг шилж сонгохдоо шошлойн үлгэрийг бодох юм биш үү? Тэгвэл та намайг шилж, бусдыг огоорох юуны магад” гэжээ.

	Эрдэмтэн оточ Альбертын үгийг сонсоод сурвалжит хатагтай болон түүний найз хүүхнүүд баахан ичингүйрч, нөгөө хатагтай нь: 

	— “Эрхэм эрдэмтэн та бүсгүй бидний дээрэнгүй санааг илт таньж, эвтэйхэн бөгөөд эелдэгхэнээр мохоон сургалаа. Ийм болохоор миний бие тан шиг олонд хүндтэй мэргэн оюунт хүний сэтгэлийг дотночлон санавал зохино. Та намайг өөрийн тааллаар эдлэгтүн. Гагцхүү миний нэр төрийг хадгалахыг хичээвэл барав” гэж хариуллаа.

	Энэ үгийг сонсоод эрдэмтэн оточ босож, түүнийг дагалдан хамт яваа хүмүүс нь мөн босож, сурвалжит хатагтайд тал өгөн ёслоод баясгалантай инээд алдан одов.

	Ийнхүү хэнийг элэг барих гэж байгаагаа мэдэлгүй, давж гарна гэж бодож байсан тэр хатагтай өөрөө давагджээ. 

	Та нар хэрэв хянуур болгоомжтой байвал ийм ослоос зайлж чадна.

	Долоон бүсгүй, гурван залууг ярьж дуусахад наран хэдийн баруунаа хэвийж, аагим халуун жаал намджээ. Эл учир хатан хаан дур булаам эелдэг намбатай өгүүлрүүн:

	—  Хөөрхөн хонгор найз бүсгүйчүүд ээ! Миний бие хаан ширээнээ суусан энэ өдөр та нарт шинэ хатан хаан томилж өгөхөөс өөр ажилгүй боллоо. Шинэ хатан хаан маань маргааш бидэнд ёс журамтай баясан цэнгэх боломж олгохуйцаар өөрийн тааллын дагуу биднийг захиран засаглах биз ээ. Уг нь шөнө болох яагаа ч үгүй байна. Гэхдээ эртхэн шиг заавар захирамж өгөхгүй бол цаашдаа эмх цэгц алдагдахад хүрнэ. Тийм болохоор шинэ хатан хааны маргааш өглөө захиалан гүйцэтгүүлэхээр болгоон соёрхох зүйлийг зарц шивэгчин нар маань бэлтгэж амжсан байлгахын тулд би ирэх маргаашийг одоо нэгэнт эхэлсэн гэж үзэх зарлиг заалтаа өгч байна. Ингээд Амь нас хайрлагчийн алдрыг мандуулан бид бүхний сэтгэлийг амарлиулан маргаашийн өдөр насан залуу, ухаалаг мэргэн Филомена хатан хаан болж, манай бяцхан эзэнт улсыг захиран засаглах болтугай.

	Өдрийн хатан хаан ингэж хэлээд лаврын навчин титмээ авч Филомений толгойд асаагаад түүнийг хатан хаанаа хэмээн хүндэтгэн хамгийн түрүүн мэхийн ёсолсонд бусад бүсгүйчүүд, залуус түүний жишээг дагалдан Филомений эрх засгийг сайн дураараа хүлээн зөвшөөрцгөөв.

	Филомена өөрийг хаан ширээнд өргөмжлөхөд ичингүйрэн улайсан ч гэсэн Пампинеягийн саяын хэлснийг санан биеэ эзэмдээд нэрээ авч гарахын тулд юуны өмнө Пампинеягийн томилсон бүх хүмүүсийг уг албан тушаалд нь хэвээр батлаад маргааш өглөө мөн энэ танхимд цайлахад юу юу бэлтгэх талаар захирамж өгөөд дараа нь ийнхүү ярьж эхлэв.

	— Хөөрхөн хонгор бүсгүйчүүдээ! Пампинея хэдийгээр намайг зохих тэнцэх нэр зэрэгтэй хүн гэсэндээ биш, эелдэг ёсыг бодсондоо та нарын хатан хаанаар томилсон ч болтугай бидний амьдралын хэв журмыг заан тогтоохдоо би зөвхөн өөрийн нэгэн биеийн төдийгүй, бид бүхний нийтийн санаа бодлыг мөрдлөг болгох хүсэлтэй байна. Ингээд юу юу хийх нь зүйтэй гэж үзэж байгаагаа та нарт толилуулахын тулд, бас та нарт өөрсдийн үзэмжээр зарим зүйлийг нэмэх юм уу, эсвэл хасах боломж олгохын тулд өөрийн санал бодлыг хэдхэн үгээр хэлье. Хэрэв би эндүүрээгүй бол Пампинеягийн өнөөдөр хийж гүйцэтгэсэн юм бүхэн сонин сайхан бөгөөд сэтгэлд таатай байлаа. Ийм болохоор Пампинеягийн зарлиг зааврыг ахин дахин давтсаны улмаас улиг болох юм уу, өөр ямар нэг шалтгаанаар уйдаж залхахгүй бол би өөрчлөх солихыг хүсэхгүй. Ингээд урьд бидний санаж сэдсэнчлэн одоо босоцгоож, жаахан тоглож наадан биеийнхээ чилээг гаргаад нар жаргасны дараа оройн сэрүүнд хоолоо идээд дараа нь дуу дуулж, хөгжилдөн цэнгэж байгаад амарч унтацгаая. Маргааш өглөөний сэрүүнд эртлэн босож, дахиад хэн аль дуртай тоглоомоороо тоглож, дараа нь өнөөдрийнхтэй адил үдийнхээ хоолонд ирж, дараа нь бүжиглэж, тэгээд амарч унтацгаая. Нойрноос сэрээд бид өнөөдөр яасан билээ, түүн шигээ энд цуглаж, яриа хөөрөөгөө эхэлнэ. Миний сэнхрэн итгэснээр чухам сайхан яриа хөөрөө шиг зугаатай бөгөөд ашиг тустай юм алга. Харин Пампинеягийн хаан ширээнд баахан оройтож заларсны улмаас хийж завдаагүй нэг шинэ зүйлийг санал болгомоор байна. Үүнд та нарын ярих зүйлд хүрээ хязгаар тогтоож, хүн бүр тухайн сэдвээр инээдэмтэй өгүүлэл бодож бэлтгэх боломж өгөхийн тулд уг сэдвийг урьдчилан зарлах болно. Нэг үгээр хэлэхэд хэрэв та нар миний саналыг зөвшөөрвөл маргааш ярих сэдэв нь ийм байх юм: энэ дэлхий үүссэн цагаас эхлээд аливаа хүн хувь заяаны элдвээр урваж хөрвөхөд өртөж иржээ. Нэгэнт ийм болохоор хүн бүр Олон зүйлийн зовлон бэрхшээлд нэрвэгдэн хүн явж явж зовлонгоос гэтлэн юм бүхэн санаандгүй сайн сайхнаар дууссан тухай сэдвээр нэг нэг юм яригтун гэжээ. 

	Эрчүүд, бүсгүйчүүд бүгдээрээ энэ журмыг нэгэн дуунаар сайшаан дэмжиж, даган баримталж байхаар амлав. Гэтэл бүгд дуугүй болсны дараа Дионеогийн ярьсан нь:

	—  Эрхэмсэг хатан дээдэс ээ! Таны шинэ саналыг магтууштай мэргэн санаа гэсэн нийтийн бодлыг би даган баясаж байна. Харин намайг жичид минь өршөөн соёрхож, нэгэн хөнгөлөлт үзүүлнэ үү, манай энэ бяцхан нийгэмлэгийг задран тартал энэ хөнгөлөлтөө эдлэх эрх олгоно уу гэж хүсье. Үүнд таны тогтоосон журмыг надад хамаарахгүй болгож, хэрэв намайг өгөгдсөн сэдвээр ярих дургүй байвал албадаж шахалгүй, юу дуртайгаа ярьж байхыг зөвшөөрч соёрхоно уу. Намайг ярих юмаар маруухан болоод ийм хөнгөлөлт гуйж байна гэж бодох газаргүй болгохын тулд би ямагт хамгийн сүүлд ярьж байхыг зөвшөөрнө гэв. Дионеог наргианч сэргэлэн хүн гэж хатан хаан мэдэх болохоор сонсогчид хэтэрхий уйсаж залхах явдал гарвал ямар нэгэн инээдэмтэй юм ярьж олныг зугаацуулахын тулд ийм хүсэлт тавьж байгааг нь таамаглаад хүссэн хөнгөлөлтийг нь үзүүлэхийг дуртай зөвшөөрч, үүнийг бүгдээр сайшаан дэмжив. Тэгээд бүгд босоцгоож, довцгийн тэндээс эх авч сүүдэрлэг хөндий рүү буун өтгөн шигүү мод, хайрга хад, ногоон нугын дундуур урссан тунгалаг уст горхины зүг яаралгүй алхлан очицгоов. Тэнд хүрээд бүсгүйчүүд гутлаа тайлж, ханцуйгаа шамлан ус руу орж, хөөцөлдөн тоглож эхлэв. Оройн хоолны цаг болоход бүгдээр ордондоо эргэн ирж, таатай сайхан хооллоцгоов. Хоолны дараа хөгжим авчирч, хатан хаан бүжиглэх захирамж өгч, бүжиг тэргүүлэн удирдахыг Лауреттад даалгаад Эмилияг дуу дуулж, Дионеог пийпаа хөгжмөөр хавсар гэж даалгав. Лауретта хатан хааны зарлигийг яаран биелүүлж, тэр даруй бүжиг нээн бусдыг хойноосоо дагуулж, Эмилия халуун хүслийн энхрийлэл дүүрэн хоолойгоор нэгэн дуу дуулж эхэлсэн нь:

	 

	Өнгө үзэсгэлэн минь намайг баясгана.

	Өөрийгөө хайрлан сэтгэл бахадна.

	Өөр хайрыг би мэдэхгүй, хүсэхгүй.

	Цэвэрхэн төрсөн зүсээ тольдохуй 

	Чээжний дотор баясал бялхана.

	Өнийн хүсэл, өнгөрсөн дурсамжийн аль нь ч

	Өнгөрүү их бахархал төрүүлэх нь үгүй.

	Орчлонгийн өөр ямар ч гоо сайхан

	Орь сэтгэлийг минь сэргээж чадахгүй.

	Омголон залуу насыг минь

	Оргилсон хүслээр ивлэж чадахгүй.

	Гувай сайхан дүр минь өмнөөс тодорч

	Гуниггүй сайхан мишээн ширтэж

	Үнэрхэлгүй, тохуурхалгүй баярлуулахад нь

	Үлгэрлэн хэлэх үг олдохгүй сууна.

	Гэлээ ч дүр минь зөөлөн биш бол

	Хэмгүй гүн хүслийг минь яахин ойлгох билээ.

	Үзэсгэлэнт царайгаа үзэн тольдон суухад

	Өвчүү цээжинд хайрын гал дүрэлзэнэ.

	Эрүүл онгон биеэ залуу нас чамдаа өгье.

	Эргээд чи наддаа хэмжээлшгүй жаргалыг илгээнэ.

	Ирээдүйн баяр үүнээс хэчнээн их бол?

	Ийм оргилом хайрыг урьд нь та үзсэн үү?

	 

	Хэдийгээр энэ дууны үгийг зарим нь гайхан бодолхийлсэн ч бүгдээрээ хөгжил баясгалантай түрэн дуулаад, дуулж дууссаны дараа хэдэн хурдан бүжиг хийж, ийнхүү тэртэй тэргүй богинохон шөнийн нэлээд хэсэг нь нисэх мэт өнгөрсөн учир хатан хаан эхний өдрийг үүгээр дуусгавар болгохоор шийдэж, бамбар асаах заалт өгөөд эрчүүд, бүсгүйчүүдийг явж өглөө болтол унтацгаа хэмээн зарлиг буулгасанд бүгд өөр өөрийн байранд очлоо.

	 

	ДЕКАМЕРОН 2 (e-nom.mn)

	 

	

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

Автоматаар үүсгэсэн тайлбар]

